
EIGHTH LEGISLATIVE ASSEMBLY OF MIZORAM 
(SEVENTH SESSION) 

 
 

LIST OF BUSINESS 
 

FOR TENTH SITTING ON WEDNESDAY, THE 10th MARCH, 2021 
(Time 10:30 A.M. to 1:00 P.M. and 2:00 P.M. to 4:00 P.M.) 

 
 

QUESTIONS 
1. Questions entered in separate list to be asked and oral answers 

given.  
 

LAYING OF PAPER 
2. PU ZORAMTHANGA, Hon. Chief Minister to lay on the Table of the 

House a copy of Statement of correction on the reply given on 
24.2.2021 to Starred Question No. 56 Ballot No. 1 asked by Pu 
Vanlalhlana regarding Zophai panna kawng siam chungchang.  

  
  

FINANCIAL BUSINESS 
** DISCUSSION AND VOTING ON DEMANDS 

3. PU LALRUATKIMA, Minister to submit to the vote of the House 
various Demands under his charge.  

 
4. Dr. R. LALTHANGLIANA, Minister to submit to the vote of the House 

various Demands under his charge.  
 
 
 

H. LALRINAWMA 
Commissioner & Secretary 

 
….. 

 
_______________________________________________________________ 

** Please see Bulletin Part-II Sl. No. 168 dated 9th March, 2021 for 
Demands to be moved by Ministers. 

SPEAKER   : Zalen in ni a, nimahsela in zalenna chu sual khuh nan 
hmang lovin, Pathian bawiha awm nan hmang zawk rawh u.                           I Petera 2:16 
  

Zawhna leh Chhannaah kan kal zui nghal ang a. Starred Question No.136, zawt turin 
Member zahawm tak Pu KT Rokhaw ka sawm e. 
 
PU K.T. ROKHAW  : Pu Speaker, ka zawhna starred Question 136, PWD 
Minister chhan atan- 

a) Noh-aohtlah (Niawhtlang) to Chakhei (Chakhang) PMGSY road stage-II pavement 
tur hi tender a ni tawh em?  

b) Tender tawh ni se, tunge a contractor?  
c) A hna a tan tawh em? Tan ni lo se, eng nge a chhan?  
d) Estimate amount engzat nge?  

 
SPEAKER   : Chhang turin PWD changtu Chief Minister zahawm 
tak Pu Zoramthanga ka sawm e. 
 
PU ZORAMTHANGA, CHIEF MINISTER: Pu Speaker, Member zahawm tak Pu 
KT Rokhaw zawhna chhana chu: -  

a) Noh-aohtlah (Niawhtlang) to Chakhei (Chakhang) PMGSY road Stage-II pavement 
hna hi tender-a tihchhuah tawh a ni a. 

b) A contractor chu Pu Biakliana, Sikulpuikawn, Aizawl ami a ni. 
c) A hna tan turin contractor hian khawl leh bungraw dang a in dah lut mek a ni.  
d) Estimate amount chu nuai 1,615.34 a ni e. 

 
SPEAKER   : Zawh belhna zawt turin a question neitu Minister 
zahawm tak Pu KT Rokhaw ka sawm e. 
 
PU K.T. ROKHAW  : Pu Speaker, Noh-aohtlah (Niawhtlang) to Chakhei 
(Chakhang) PMGSY road hi kum 20 kal ta atanga laih tawh a ni a, pavement hna pawh hi 
Swastik Company pek niin hun rei tak an thawh hnuin an rauhsan ta a ni. A bill pawh an la 
deuh vek a, chumi avang chuan tender leh tur hian vawi tam tak kan nawr thin a. Mahse 
pawisa hi hmun dang atanga ngaihtuah a ngaih dawn avangin a harsa em em a, Chief 
Minister zahawm tak hnenah pawh vawi hnih vawi thum lai ka thlen a. Ani hian he pavement 
hi thawh leh theih turin theihtawp min chhuahsak a, vawiina tender leh thei a nih hi ka lawm 
takzet a ni tih a hmasa in ka sawi duh a, khilai tlangdung mipuite pawhin a chungah an lawm 
viau dawn a ni.  
 

Tlem ka han sawi belh duh chu, a kawng khi a chhe tawh em em a, fur a ni mai dawn 
a, a khuar lai te contractor hian hnawh phawt se la. Chutiang anih loh chuan a kal hleih theih 
dawn loh a ni. 

A pahnihnaah chuan, Chheihlu - Chakhang inkar hi NABARD atanga laih a ni a, a 
kawng te pawh a te deuh tih mai lohah chuan a tha thawkhat viau a. Chakhang thlen dawnah 
hian kham chhengchhe tak a awm a. Khilai kawng khi a te si a, road barrier min dahsak thei 
ang em tih ka han zawt duh a. Crust barrier an ti bawkin ka hria. 
 

A pathumnaah chuan Laki - Vahai inkar NABARD atanga laih khi hmanni khan kan 
Chief Minister zahawm tak khan ka zawhna ang khan pavement min tihsak dawn avangin 
kan lawm hle a ni tih kha ka han sawi leh duh a. Laki atanga Vahai panna kawng khi, a ram 
khi a khamin a chhengchhe hle a. Khilai khi road barrier min siamsak turin ka lo ngen leh 
bawk a ni e. Lawmthu sawi tur hlir a ni mai a, a lawmawm hle a ni. 
 
SPEAKER   : Zawh belhna zawt turin Member zahawm tak Pu H. 
Biakzaua, chumi zawhah Member zahawm tak Pu C. Ngunlianchunga ka sawm e. 
 
PU H. BIAKZAUA  : Pu Speaker, ka lawm e. Ka zawh belhna chu –  
i) Mamte - Lungtian hi PMGSY phase-III atangin laih tumna hmalakna a awm em?  
ii) Pangkhua - Saisihchhuah kawng laih tumna a awm em?  
iii) Saisihchhuah Tuipuiah Myanmar nen kan insumdawn tawnna turah kawng 
inkalpawhna tur lei dawh tumna a awm em tih a ni e. 
 
SPEAKER   : Zawh belhna zawt turin Member zahawm tak Pu C. 
Ngunlianchunga ka sawm leh e. 
 
PU C. NGUNLIANCHUNGA: Pu Speaker, ka lawm e. Zawhna ka zawt tawh a, 24th 
February-ah khan a chhuak a, mahse zawh belhna kan zawt hman lova. Starred Question 
No. 11-na Lawngtlai East bialtu khan a rawn zawt then nual bawk a. Chuta ka zawhna chu- 
i) Thingsai, Bualpui, Saisih, Pangkhua, Sangau TBSBS Road ah khian eng vangin nge 
tun thlenga Pangkhua - Saisih kawng siam hna hi thawh a nih loh tih ka zawt a. Chuta min 
chhannah chuan, ‘Pangkhua - Saisihchhuah kawng hi sanction hmuh mai loh avanga laih 
hna hi thawh loh a ni’ tih a ni a.  
ii) Hei hi Mizoram sawrkar hian a hria em ka ti a, a Chhannaah chuan, ‘Mizoram 
sawrkar hian a hria e’ tih a ni a.  
iii) Thawh a nih theih nan hmalakna awm em, engtikah nge hna hi chhunzawm theih a 
nih ang tih ka zawt leh a, min chhanaah chuan ‘awm e’ tih a ni a, ‘NEC hnuaia NERSDS 
Scheme sanction tura DPR siam chu BRO thawh tura sanction a ni a, tender tura hmalak 
mek niin, tihfel veleh BRO chuan hna tan tura beisei a ni’ tiin min chhang leh a. 
iv) Saisihchhuah, Tuipui, Chhimtuipui lei dawhna tur hi sawrkar hmasa Chief Minister 
zahawm tak Pu Lalthanhawla’n DO Letter (he House-ah hian ka sawi tawh a) External 
Affairs Minister hnena a ziah tawh kha umzuina a awm em ka ti a. Min chhannah chuan, 
DPR kan siam a, umzui a ni. DPR pawh NEC-ah thawn a ni a, mahse NEC hian min drop 
sak a ni tiin min chhang leh a. 

v) Engtikah nge lei hi dawh a nih theih ang tih ka zawt a, min chhannaah chuan, DPR 
hi kum thara thehluh leh tum a ni a, sanction hmuh veleh thawh a ni ang tih a ni.  
 

Pu Speaker, heng min chhanna hi, Mat vuaka Tuichang dap tih ang vel a ni. Tunah 
hian BRTF-in 1971 ah Saiha - Pangkhua BRTF kawng laih a ni a. Alignment chungchangah 
Pangkhua chhunga a kal dan turah thu inhmuh loh deuhna avangin sawrkar hmasaah khan 
laih mai a ni lova. He ka rawn zawh hi defense road a ni; chu defense road chu PWD-in 
vawiina min chhanna hi ka zawh loh tawp min chhang a ni. (SPEAKER : I zawh tumah lut 
rawh le.)  
 

Pu Speaker, khawngaihin, a fiah zawk nana sawi ka ni. Tuna Saisih-a BRTF kawng 
laihah khian in lai ve mai dawn tihna em ni? Sangau – Pangkhua road chu black topping tih 
vek tawh a ni a, Pangkhua - Saisihchhuah chauh kha la laihloh a ni a. Chu chu defense road 
a ni a, chu kawng chu a kal zel a, Thingsaiah rawn chhuak tur a ni a. Pangkhua - 
Saisihchhuah alignment a fel loh avangin tunah hian Bualpui lamah BRTF-in hma an la mek 
a, an lai mek a ni.  
 

Tichuan, an hriat sual hlea lang chu, 2017-18 ah khan Planning Department in NEC-
ah DPR te siamin Sangau, Saisihchhuah, Siallam, Halkha kawng hi proposal chu a awm ve 
ni awm tak a ni. Chulai zawk chu min chhanna ni hian a lang a. Tunah hian Sangau - 
Pangkhua chu main road black-topping vek tawh a ni a. Ka zawh lai tak chu, Pangkhua - 
Saisihchhuah kha a ni. Leidawhna chungchang min channaah pawh hian DPR siam a ni a, 
drop a ni a ti a. Saisihchhuah leilawn dawh tur hian sorkara kan awm ve lai khan Chin Hills 
Chief Minister, Pu Lianluaia a lokal a, keimah nen pawh Mizoram sawrkar aiawhin 
Saisihchhuah ah hian kan inhmu a, leilawn dawhna tur pawh kan zuk en a. Chumi hnu chuan 
Second Vice-President, Pu Henry Van Thio, Pu Speaker, nangmah nen pawh in in biak fo 
thin, in inhmelhriat em em kha a lokal a, Mizoram sawrkar aiawhin ka va kal ve leh a, a 
hmun tur pawh ‘Dawh’ tih a ni a. Pu Speaker, NDC inthlan dawnah khan an leilawn dawhna 
tur hmun ngei pawh nang pawhin i va hmuh kha. (SPEAKER : I zawh tumna ah lut rawh 
le. Englai ber chu nge ni?) Pu Speaker, chulai tak a chu sawifiah a ngaihna lai tak ka sawi 
dawn a ni. 
 

Hemi leilawn dawh tur hian … (Pu LALRINSANGA RALTE: Pu Speaker, kan 
zawhna te kha a pawimawh ve si a, zawh ve kan duh si a. A sawi vak ringawt mai a, a 
zawhna a lut se a tha lo maw? Thusawina hun emaw a ti a ang khawp mai.) International 
Boundary a nih avangin, Pu Speaker, a dawhna hi external atanga tih theih anih chuan keini 
in kan dawh ang e, tih a ni a. (Pu L. THANGMAWIA : Pu Speaker, demand sawi hunah a 
sawi theih mai loh a mi le?) (SPEAKER : Lo tibuai lo ula. Pangkhua - Saisihchhuah an lai 
dawn em tih kha a ni mai lawm mi?) Ka zawh duhlai tak chu, Pangkhua - Saisihchhuah 
defense zawk hi he sawrkar hian a hriatpui em tih leh, BRTF-in a laih tawh hnuah khan 
State PWD hian a lai nawn dawn em ni, tih lai kha ka zawh belhna a ni e. 

SPEAKER   : External thil nen a theih ang ang a chhang turin Chief 
Minister zahawm tak Pu Zoramthanga ka sawm e.  
 
PU ZORAMTHANGA, CHIEF MINISTER: Pu Speaker, Member zahawm tak Pu 
KT Rokhaw zawhna kha, Cherhlun – Chakhang-ah crash barrier a dah theih ang em a tih 
kha, Crash barrier project hi Delhi lamah kan bei nasa a, tunah hian kan hlawhtling tep a, 
crore 40 chuang man vel rawn tawlhchhoh kan tum mek a. A lo thlen chuan Laki - Vahai, 
Chheihlu - Chakhang ah te pawh kan dah dawn nia. Crash barrier leh aeriel cable bunch, 
heng pahnihte hi ka ngaih pawimawh zual a ni a, chuvang in a project pawh kan tih tir a, a 
zo tep tawh a. Tunah Centre MoRTH leh PWD Headquarter-in arrangement kha an buaipui 
mek a. Crash barrier hi chu tam tham tak tlak dal tur hi chu a rawn thleng chho dawnin kan 
hria a. Member zahawm tak Pu KT Rokhaw zawhna, Chheihlu - Chakhang leh Lakhi - Vahai 
ah te pawh crash barrier chu kan dah dawn nia.  
 

Tin, Member zahawm tak Pu H. Biakzaua zawhna, Mamte - Lungtian PMGSY laih 
tum a ni em tih kha, tunah mai chuan a awm rih lova, theih ang tawkin nawr kan lo tum ang 
a kan lo ngaihtuah ang e. Tin, Saisih - Pangkhua leidawh tih kha chu, Member zahawm tak 
Pu C. Ngunlianchunga zawhna nen khan hlawmkhatin a ngaihtuah theih a. Ni e, heta kan 
zuk hmuh theih chinah hi chuan, NEC-ah kan zuk dil a, DPR submit a ni. Sangau - Pangkhua 
- Saisihchhuah kawng tih kha a ni a, Sangau - Pangkhua kha chu laih zawh tawh a ni a, 
keipawh ka han kal a. Amaherawhchu ka kal lai chuan black-top a la ni lova, kawng zau pui 
kan han laichhuak vek tawh a. Pangkhua atanga Saisihchhuah kha keipawh kawng chanve 
chu ka zuk kal a, mahsela fur lai deuh anih avangin kal a la harsa a. Chuvang chuan ralkhatah 
kan zuk thlir ta a. Hemi kawng ber hi a ni a, Pangkhua - Saisihchhuah tih kha. NERSDS, 
NEC hnuaiah kan dil a, a lei dawhna tur nen khan, DPR pawh peluta dil a ni a. Mahsela anni 
khan a leidawhna chu, khulai leidawhna khu a lo zau deuh bawk a, tam an tih deuh avangin 
an rawn drop a. Kawng laihna atan chuan crore 66.08 an rawn sanction a, chu chu thawh 
tum mek a ni.  
 
PU C. NGUNLIANCHUNGA: Pu Speaker, khalai tak kha a ni a ka zawh duh chu. 
Defense Road kal mek lai, khalai portion te chauh, alignment awmdan hriat chuan kan 
hotute pahnih inkarah helai ah kal rawh se, helamah kal rawh se tih avang chauh a ni a, anni 
kha chu alignment a fel chuan sanction kha hmuh nghal mai tur a ni a, defense road a nih 
avangin. (SPEAKER : District Council khan obstruction-te an siam leh a ni lo maw?)  
 
PU ZORAMTHANGA, CHIEF MINISTER: PWD vaithlakna chi a ni lova. 
Engpawh nise, heta kan hmuhah chuan crore 66.08 a ni a, Amaherawhchu a laitu tur kha 
BRTF tih ni tain ka hria a. Hmun dang ami Tiau panna tur hmun pathum PWD-an pe a, 
pakhat kha BRTF-ah NEC-in a pe a; kha kha ni turah ka ngai a. Tichuan leilawn dawh erawh 
chu a project pawh NEC-ah kan pe a, theihtawpa kan nawr chung khan, ‘a tam em mai, hei 
hi chu kan tlin lovang’ an ti a. International Border anih bawk avangin leh India ram chhung 
nilo, Burma nena kan inkar anih avangin a leidawhna tur man a lo to bawk si a. …  

PU C. NGUNLIANCHUNGA: Pu Speaker, khawngaih takin. Ka hriat dan chuan 
hemi leidawhna tur hi India sawrkarin Myanmar sawrkar hnenah hian 2.5 million a pe tawh 
nghe nghe a ni. Chuvang chuan, an Second Vice-President-in a hmunah a earmarked vek 
tawh, kan Speaker pawhin a hria. 
 
PU ZORAMTHANGA, CHIEF MINISTER: Ka chhan hmain ka sawi tum mi 
sawikhalh a, a sawizo vek tawh mai a. Keimahni lamah chuan kan nawr a, mahse min drop 
a. Chuvangin Burma lamah khan peka, (titi mai mai a ka hriat, ziaka ka hmuh ni lovin), 
India lamin a rawtna kha chu a sang lutuk a, Burma lam kha chuan a chanve aia sang deuh 
chauh khan a thawk thei ang tih an sawi mai si a. Chuvangin Burma External Ministry lamah 
a lei dawhna hi an ti dawn a ni awm e, tih kha verbal mai mai a ka lo hriat a ni. 
Amaherawhchu tunah Burma dinhmun hetiang hi a lo nih tak avangin a suakbak leh ta a. 
Anni khan rawn dawh tur anga kei pawhin ngaihdan nei tawh ka ni a. Chuvangin Member 
zahawm tak Pu C. Ngunlianchunga hriat dan kha keipawh in ka hriat dan tho a ni a. 
Amaherawhchu ziaka External Ministry lamin min pek chu a awm chuang lova.  
 

Engpawh nise, khilai khi chu India sawrkar pawhin a ngai pawimawh a, dawh turin 
a in tin uaih tawh tho a. Chuvangin NEC-a man to puia tih kha an ni pawisa nei tlem si kha 
chuan an tlin lo va, a kawng chin chauh an ti ta niin a lang a.  
 
PU K.T. ROKHAW  : Pu Speaker, Chief Minister zahawm tak din lai khan, 
Tongkolong - Lawngmasu kawng hi GSR Venture, Hyderabad pek a ni a, mahse laih zawh 
hmain rauhsan a ni a. Engtin nge kan sawrkar hian hei hi tih a tum, khawngaihin min hrilh 
thei ang em? (SPEAKER : Autonomous hlirah kan lut a, Hmar lam pawhin ti ve teh u a.)  
 
PU ZORAMTHANGA, CHIEF MINISTER: Pu Speaker, hetiang a particular bik, 
khami leh khami inkar kawng tih bik kha chu department atanga ka en loh chuan hriat kim 
sen a ni bik lova. Nakinah zawhna a lo chhuak anih leh chungah chuan Department nen a 
nihna diktak buatsaihin kan lo chhang ang a. 
 

Niawhtlang - Chakhang kha Member zahawm tak sawi ang khan tunhmain Swastik 
Enterprise, Silchar hnenah pek a lo ni tawh a. Amaherawhchu a tlawlh a, a hnuah Phase-II 
dang kha Pu Vaninmawia, Hunthar hnenah pek a ni leh a. Chupawh chu a tlawlh leh a, a 
puitlin zawh loh avangin cancel a ni. A tawpah eng emaw tiin a tender leh thei hram a, 
chutah chuan Pu Biakliana hi thlan a ni. Har tawh viau mahse tha taka zo thei turin kan lo ti 
ang a. Hemi chungchanga ka sawi belh duh chu Pu Speaker, PMGSY hi open tender tura 
tih a ni a, a dik reng a, open tender-in kan han ti a, an han inchhan hniam sak tak tak mai a, 
17% below te, 25% below tein an han chhang a. Khatiang kha chuan thawk ting tang mahse 
a puitling dawn lo tih hriat sa reng a nih avangin, ‘kan pe thei lo che u’ han ti ila, court ah 
an kal a, court-in, ‘a hniam ber pek tur alawm’ a ti a, kan pe leh nge nge a. An thawk puilting 
thei lova, buaipui ngaiin an awm leh a, PMGSY a kan buaina ber chu hei hi ani. A tawpah 
chuan an ‘below’ na kha an thulh leh hlauh pawha an dahkham chawitir (forfeit) tura tiin 

khatiang zawng te khan kan tang a. Hei hi PWD SOR pangngai thawh theihna tawk tur, an 
rin aia 5% below aia hnuai leh chhawng kha chuan chhan awih loh te kan han ti deuh thuak 
thuak a. Mahse Court lama an kalin Court-in a pawm leh pawmloh chin alo awm si a, 
PMGSY-ah hian hei hi kan buaina ber a ni. Thenkhat phei chu 50% below a chhang te an 
awm a ni; a ngaihna a awmlo. Thawktute tibuai ve hrim hrim teh ang ti niawm taka chhang 
te pawh an awm a ni. Central lamah pawh, hei hi chu min ngaihtuah sak angai la tih tur a ni 
kan ti a, Niawhtlang - Chakhang road kan thulhna chhan pawh hei hi a ni. Mahse tunah 
chuan an below-na percentage a zir in dahkham an nei tur a ni tih kha a clause ah kan dah 
ta a, an pamtul anih pawha an dahkham chan turin. Heti hi chuan kan puitlin thei tawh em 
ang chu maw kan ti a ni e. Pu Speaker, ka lawm e.  
 
SPEAKER   : Starred Question No. 137, zawt turin kan Dy. Govt. 
Chief Whip zahawm tak Pu Lalrintluanga Sailo ilo sawm ang. 
 
PU LALRINTLUANGA SAILO: Pu Speaker, ka lawm e. Starred Question No. 137, 
Commerce & Industries Department changtu Minister zahawm tak chhan atan –  

2-Dampa MLA Constituency-a khaw lian ber West Phaileng leh a thenawm khua 12 
awmnaah hian building/road construction thawhna tur stone quarry pakhatmah a 
awm ngai lova. Tunah hian West Phaileng atanga 5 kms lekah lung quality tha leh 
volume tam em em a awm a, hei hi sorkarin min lakchhuah sak thei dawn em? Thei 
ni se, engtika hmalak tan tur nge? 

 
SPEAKER   : Chhang turin a changtu Minister zahawm tak Dr. R. 
Lalthangliana ilo sawm ang. 
 
DR. R. LALTHANGLIANA, MINISTER: Pu Speaker, Member zahawm tak Pu 
Lalrintluanga Sailo zawhna chhanna chu –  

West Phaileng ‘Bungmual’ rama lung awmte lak chhuah anih theih nan a panna tur 
kawng (Mineral Link road) laih nan department chuan estimate 1,25,71,000/- a 
siam tawh a, Industrial Development Board-ah thehluh a ni a, ngaihtuah mek a ni. 
Hmalak tan hun tur erawh sawi mai theih a ni rih lo. 

  
Pu Speaker, heta ka sawi belh lawk duh chu, kan geologist te pawh a hmuna kalin 

an zuk en tawh a. report pawh a tha thawkhat viauin kan hria. Ka lawm e. 
 
SPEAKER   : Zawhbelhna zawt turin a zawhna nei tu Member 
zahawm tak Pu Lalrintluanga Sailo ilo sawm ang. 
 
PU LALRINTLUANGA SAILO: Pu Speaker, min chhanna kha a lawmawm hle mai. 
Khulaiah khuan harsatna kan nei thin a, tunah hian Dapchhuah atanga Rajivnagar thlengin 
BRTF-in an mahni kawngah hma a la a, amaherawhchu lung tha a awmloh avangin harsatna 
tam tak an tawk a, hmun hla tak ami lak thin a ni a. Hetianga sawrkarin hma min laksak 



462 
 
dawn a ni tih kan hriat hian kan lawm hle a. Chutih rual chuan Geology & Mineral Resources 
Department hi hma latu niin kan hria a, he department-a kan officer neih ho khu kum 2025 
ah chuan pension a chhuak vek tawh tur an ni a. Tunah kum 2021 a ni tawh a. An post 
chhuahsan hnawhkhat tur hian sorkarin ruahmanna a nei em? Chutih rual chuan, he 
department hi revenue earning department tak tak a ni a. Zawhna dangah pawh ka zawh 
tawh ang khan, a bik takin a department nihna anga thawk tute hi lak belh tumna sawrkarin 
a nei em tih ka zawt e.  
 
SPEAKER   : Zawhbelhna zawt turin Member zahawm tak Dr. 
Vanlalthlana sawm leh ang. 
 
DR. VANLALTHLANA : Pu Speaker, ka lawm e. Commerce & Industries 
changtu Minister zahawm tak chhan nghal atana ka zawhbelhna chu –  
i) A hma pawha ka lo dinpui tawh thin Ramhlun North-a Ramhlun market-ah sawn a 
hnuai ber sa zawrhna chiah saw kan chang tawh a. A chungah Zo Anthurium Grower Society 
in hmun a nei a, a chung lehah Govt. Aizawl North College in class a la bawk a. Sawlaia 
chawhmeh zuar thinte footpath siam anih tak avangin kawng hnaih lehzualah chawhmeh an 
zawrh a ngai leh ta a, intihpalh te pawh a hlauhawm viau a ni. Sawlai saw tih ruah tumna a 
awm em? MLA Fund a chei te pawh ka chak viau a, court room te pawh dah turin ruahmanna 
te kan nei ru ve a, mahse ala ruak silova. Saw saw engtia tihtur nge ni ang? Zo Anthurium 
Grower Society ho hi engtik thlenga luah tur nge an nih? 
 
ii) A pahnihnaah chuan, Allocation of Business he department-in a neihah hian border 
trade a awm a. Border trade-ah chuan tunhnaiah kan moral, kan chhia leh tha hriatna, kan 
rilru puthmang tibuai thei khawpa lian Kuhva, Burma lam atangin a lokal a. General of 
Foreign Trade-in July Ni 25, 2018 ah notification No. 20 a a rawn pekah khan, Kuhva, India 
ram pawn atanga rawn lut hi 251/- aia a hniam chuan lakluh phalloh tih a ni a, Taxation 
lamin kg-ah 40/- in chhiah alo la bawk si a. Lo lut theilo tawp tur a ni a, hemi chungchang 
hi Allocation of Business-ah pawh awm anih avangin department hian engtin nge hmalak a 
tum tih ka zawt e.  
 
SPEAKER   : Zawhnate a inkarkik hle mai a, a theih ang anga 
chhang turin Minister zahawm tak Dr. R. Lalthangliana i lo sawm ang. 
 
DR. R. LALTHANGLIANA, MINISTER: Pu Speaker, ka chan vek, lung 
(quarry), market leh kuhva chungchang te a ni a. Kuhva chungchang hi chu hmanni khan 
Home Minister-in a chhang tawh a. Commerce lam hian kan item anih loh avangin chhan 
vak ngaihna ka hre lova. Hmanni khan Taxation Minister-in tax chungchangah kha a chhang 
nual tawh a, kan hriatpui thui lutuk lo a ni. Hei hi Central sawrkar kut anihna lai thui tak a 
awm a ni tih kha hre ta mai ila.    

Ramhlun North market chungchang kha a inral kah deuh nain a chhan nghal theih 
thovin ka hria a. A bul lawkah sawn Aizawl North College a awm a, an leng lo hle mai a. 
Tunah sawn RUSA pawisa-in vertical extension siam turin ruahmanna a kal mek a, peih ala 
ni lo deuh a. Building khata thil tamtak dahkhawm hi bialtu MLA pawhin a ngaimawh a, 
keini a department lam pawh hian kan ngai pawimawh a. Zawi zawia insingsak dan te 
ngaihtuah sela a tha mang e aw kan ti a. Tin, Hrangbana college leh Aizawl college te pawh 
prime area kan tiha awm an ni a, Sikulpuikawn ah te, Chanmari-ah te. Zirlai naupangte an 
han chhuak huk a, a remchang lo lutuk a, motor parking lam nen. Chuvangchuan, helai 
harsatna hrim hrim pawh hi kan hriat tlan a tha a, han insik chhuahna thleng pawh nakin 
deuhah chuan ala awm awm mang e aw, ka ti a. Engpawhnisela, helai hi ngaihtuahna 
department ang pawha kan sen lai mek a ni tihah khan lo lungawi mai sela ka duh deuh a 
ni. La ngaihtuah mek a ni a, kan ngaihtuah nasa khawp mai hemi chungchang hi. 
  

Tin, a zawhna neituin a rawn sawi, staff indaihlo tih chungchang kha; hei tunhnai 
maiah hian Geologist post hnih (2) MPSC kaltlangin lak tura buatsaih a ni a. Interview 
remchangah koh a ni dawn tih kha ka sawi lawk duh a. Nia, a dik khawp mai a, kum 2025, 
tun atanga kum 4 bawr velah chuan keimahni department enkawl te alo ni bawk a, 
Commerce Industries lam pawh a ni tel deuh tho a. Amalgamation tih chhoh velah khan 
post tam tak hi an hlauh a, chuvang chuan helai hi en angai dawn khawp mai a. Engpawh ni 
sela, Geology & Mining pawimawh zia nikum maiah pawh khan Pu Speaker, kan hre tlangin 
ka ring a. Lir an nghing a, khawchhak lampah kan han intir dawn a, staff kan indaihlo em 
em mai a. Chutih laiin hetah Aizawl khawpuiah leh hmun dang dangah lei tlahniam leh 
leimin alo awm a. Tin, insa turin building lian kan han sak dawn chuan soil lam test alo ngai 
a, thil tih ngai tak tak awmna karah hian an indaihlo tak zet a. Chuvang chuan, ngaihtuahna 
sorkar ang pawhin kan seng zui lo thei dawnlo a ni tih kha ka sawi duh a. Engpawh ni sela, 
sum harsatna karah kan tih theih ang ang chu tih tum a that ka ring a. Chutih mek lai chuan, 
nasa takin anni department hi an tang a, revenue pawh hi an lalut tam khawp mai a, nikum 
covid avang erawh chuan an target an la pha thei lova. Kum hmalamah te phei kha chuan 
nasa takin hna an thawk a ni tih hi House pawhin min hriatpui ve se tih kha  
ka sawi duh a ni.  
  

Tin, a bialtu Pu Rintluanga thahnem ngaihna leh ngenna avang te pawhin State 
Geological Programming Board hi nikum September thla khan khulai lung lak tur 
chungchangah meeting an nei a. Agenda chiangkuang deuhin, Geological Survey of India-
in lung deposit detail survey-ah ngaihtuahna a seng mek a. Chutih laiin state department-in 
kan tih ve tur erawh chu a awm a. Kawng kan laih ve theih erawh a that ka ring a, anih loh 
chuan a buaithlak dawn a. Chulai chu alo tlang anih pawhin lung lak kha chu department 
hna a ni dawn lova, private quarry neite pawh an awm thei ang a. Tin, khang kha mimal 
eizawnna tam tak kan siam theihna tur chi a ni. Tin, khulai bialah khuan, Pu Speaker, nang 
pawh i zu kal tawh kha. Pukzing bawr vel khu Mizoram-a lung thatna ber a ni mai awm 
mang e aw ka ti a, a tha tawp a ni. Hei, kan Airport atan pawh an la thin an ti a, tak tak nge 
ka hre lova, Mizoram chhunga lung thatna hmun a ni. Chuvangin, Bangladesh nen Silsury 

kaltlanga lunga in sumdawn tawnna kan tih tak tak hunah chuan tih ngaihtuahna nen, 
khulamah khuan leilung huasakna tam tak kan nei awm mang e aw tiin ngaihtuahna 
department chuan a nei mek a ni. Kha kha kan chhan theih tawk nimai sela, ka lawm e. 
 
SPEAKER   : Starred Question No. 138, zawt turin Member 
zahawm tak Dr. K. Pachhunga ka sawm e. 
 
DR. K. PACHHUNGA : Pu Speaker, ka lawm e. PWD Minister zahawm tak 
chhan atana ka zawhna chu –  

India ram, North East leh Mizoram hmasawnna tur, Act East Policy tihhlawhtin nan, 
KMMTTP (Mizoram to Akyap Seaport, Myanmar) kawngpui laih hi: 

a) Eng huna laih tan nge? 
b) Engtika laih zawh tur nge? 
c) Kawngpui laihah a laitu company ten eng harsatna nge an tawh, min hrilh thei em 

tih a ni a. 
 

Pu Speaker, kan sawibelh hlek ang a, kan sawrkar hotu lu, kan CM leh nangmah 
pawhin i ngaihpawimawh em em, chu Mizoram hmasawnna tur border trade a ni a. A 
hmunah te pawh i han kalin ka hria a. Kum 12 kal ta khan a thuanawp hle a. Hei, tunah 
theihtawp kan chhuah leh a, engemaw a history-te pawh a theih chuan min hrilh ula  
ka lawm hle ang.  
 
SPEAKER   : Chhang turin PWD changtu, Chief Minister zahawm 
tak Pu Zoramthanga ka sawm e. 
 
PU ZORAMTHANGA, CHIEF MINISTER: Pu Speaker, Member zahawm tak Dr. 
K. Pachhunga zawhna chhan chu – 

a) October Ni 20, 2010-a laih tan a ni a, a rei tawh khawp mai; kum 11 lai a  
ni tawh chu.  

b) June Ni 30, 2021 a laih zawh tura tih a ni a. 
c) Hrilh thei e, kawngpui laih tan atang hian compensation fel lo avangin vawi 

engemaw zat hnathawh lai chawlh a ngai thin a. Tin, leimin nasa lutuk avangin duh 
angin hna a thawh chak theih lova, he leimin leh compensation chuh avang hian 
harsatna tam tak tawh a ni tih ka chhanna a ni e.  

 
SPEAKER   : Zawhbelhna zawt turin zawhna neitu Member 
zahawm tak Dr. K. Pachhunga ka sawm e. 
 
DR. K. PACHHUNGA : Pu Speaker, ka lawm e. Hemi kawng nilo PWD-tho 
kan Minister zahawm takin a chhan atana ka zawhbelhna chu, Lunglei ‘S’ bial, Luangmual 
- Vaisam PMGSY road laih hna hi kum hnih lai a ni tawh a, km 1 vel chiah laih a ni a, hei 
hi a chawlhsan dawn nge, hma a chhunzawm zel tur? Hei hi Vaisam group YMA pawhin 

an vei a, keipawhin vawi engemaw zat ka tlawh a, a thawktute pawh hmuh tur an awm ngai 
meuh lova. Hei hi min enfiah sak thei em tih kha ka zawhbelhna a ni e.  
 
SPEAKER   : Zawhbelhna zawt turin Member zahawm tak Pu L. 
Thangmawia ka sawm e.  
 
PU L. THANGMAWIA : Pu Speaker, ka lawm e. Saitual - Saichal road black-
topping turin theihtawp min chhuahpui a, lawmthu ka sawi a. A chipchiar erawh chu demand 
sawi hunah kan sawi ang a. Ka zawhna chu hei hi a ni –  

Khimi Hnahlan lam nena inkalpawhna tur ka bial leh MLA zahawm tak Dr. ZR. 
Thiamsanga bial kawng pawimawh tak mai tur Hliappui - Aiduzawl, Hliappui - Rabung hi 
tun financial year-ah hian tan theih a ni ang em tih a ni e. 
 
SPEAKER   : Member zahawm tak Pu Vanlalhlana ka sawm e. 
 
PU VANLALHLANA : Pu Speaker, ka lawm e. Project a hun taka zawh loh 
engzat nge awm tih hi ka zawt tawh a. Chuta chhanna ka hmuh chu- Department 22-ah hian 
project hrang hrang la thawh zawh loh, a hun taka zawh loh a awm tih a ni a. Chung zingah 
chuan, PWD-ah hian project 192 han kalpui mek a, a hun taka zo tura beisei, zawh si loh a 
awm a ni. Chung chu a tlangpui thuin kawnglaih leh insak te a ni a. Hei hi ram hnuk khawih 
thil niin ka hria a. A amount-hi a tam em em mai a, vaibelchhe 100-te a hawlh thuak thuak 
a, chutiang chu a ni a. Engatinge heng hi a hun taka zawh anih loh aw? Kan sawrkar hian 
hengah hian engtia hmalak nge a tum? Tin, a hun taka zawh a nih loh chuan extend te maw 
alo ngai a, chung chuan, a tawpah a rate revise te, estimate revise te a keng tel em? Eng nge 
ni an problem, heti tak maia department khata project zawh tura beisei an zo thei ta lo hi tih 
kha ka han zawhbelh a ni. 
 
SPEAKER   : Chhang turin Chief Minister zahawm tak Pu 
Zoramthanga ka sawm e. 
 
PU ZORAMTHANGA, CHIEF MINISTER: Pu Speaker, a tawp ber kha han chhang 
hmasa ila.  
 

A ni khawp mai a, kawnglaih te, insak te a huna zawh loh hi a tam khawp mai a. A 
then chu a process buaipui chhungin thil man a lo to leh a, kan rate hlui kha chuan a tih theih 
tawh loh i revise leh ang an ti a, chutiang reng reng chuan min tibuai a. Tin, pakhatah chuan 
monsoon period, ruah sur vanglai, kawng siam hleih theih loh lai hian min tibuai a. A thenah 
chuan kan hriatloh leimin thar nasa em em te a lo awm a. Phairam te chu ni se a zia tak a 
awm a, tlangramah hian kawnglaih hi a buaithlak zual a. 
  

Tin, nichina kan sawi ang khan a contractor te, tender chhan a nih chuan vairam 
atangin zuam takin, pek loh theih lovin an rawn chhang ve ngawt a, kan han pe a, 

mobilization an han tan meuh chuan a lo tlai rawih tawh zel a, an rin ang a lo ni lova, a zuzi 
ral pawh a tam khawp mai a. Chuvangin ‘termly basis’ kan tih, hlawm fel taka tihdan tur 
pawh kan dap a. Member zahawm tak zawhna kha a dik a, kan theihtawpin a pumpelh theih 
dan leh a huna zawh theih hram hram dan te pawh kan lo dap zel ang e. 
  

Tin, Member zahawm tak Pu L. Thangmawia zawhna, Hliappui-Aiduzawl-Rabung 
kawng kha a pawimawh khawp mai a. Kan state pawisa ringawt hi chuan kawng siam hi a 
harsa deuh thin a, project dang, MoRTH emaw, a dang dangah emaw tihdan kan lo zawng 
ang a. Khi khi chu keipawhin a tul zia ka hria a, a ngaih pawimawh awm a. Khawzawl lam 
atanga lokal nan a tul bawk a, khawchhak lam, Hnahlan leh Champhai lam thlengin inpawh 
nan a remchang bawk a. Theih ang tawkin funding system pawh zawn kan lo tum ang e. 
  

Tin, Dr. K. Pachhunga zawhna, Luangmual - Vaisam kha chu ka chiang chiah bik 
lova, a rawn airdrop ve thut mai a, ka lo inbuatsaih hman bik lova, nakinah la inzawh  
chian ni sela. 
  

Tin, Pu Speaker, zawhna zawttu khan, KMTTP kawng chanchin min hrilh chiang 
thei em a ti tel a. A ni lah tak a, saw saw, hei kum 11 a kal ta a, a hautak a. Kawng lian laiha 
kan problem ber chu compensation hi a ni a, Rangavati’n, ‘Mizo Kohhranah hi chuan 
chairman leh secretary hna hi chu kan tlin viau a, treasurer hna taka hi kan tlin lo a ni’ a tih 
ang deuh kha a ni a. A kawng laih ngawt hi chu a ziaawm a, a compensation lai hi kan 
buaina tak hi a ni thin a, sawlai KMTTP-ah pawh chu chu kan buaina a ni a. Compensation 
lak theih a ni han tih khan a let aia tam a rawn pungchho ta a, a ni chiah em tih nen; khang 
kha kawng tinrenga kan buaina a ni. Tunah chuan sawlai kawng saw km 1 leh a chanve vel 
zim lai a la awm tihloh chu a tlang thawkhat a, tlantlang theihin a awm ta a, a tihzia khawp 
a. Amaherawhchu, chu chu kan ram Mizoram, India ram chin a ni a, a piahlam kha a tlang 
loh chuan awmzia a nei lova. Zawhna neituin, a piahlam dinhmun kha min han hrilh chiang 
ula a tih deuh bawk avang khan ka sawi belh lawk ang a.  
 

Khumi ramri atanga Akyap chhuk tur kawng saw External Affairs Ministry funding 
a ni a, tender pawh anmahniin an chhuah a, contractor pawh thlanga thawh tir turin tih a ni 
a. Tichuan, Delhi-a ka zin laiin Foreign Secretary nen pawh kan inbia a, sawlai kawng saw 
min sawipui a. Amaherawhchu, contractor-te khan, ‘Mizoram lam atangin kan tan a, Burma 
lam atangin kan tan bawk ang a, rang takin kan ti tlang dawn’ an ti a, tawngkam mawi lo ni 
lo se an huphurh lo hle a, an intithei ve ang reng khawp mai a; ‘Kan tel lo chuan in tlang 
miah lo ang’ ka ti a, a ni ta chiah reng a. Tichuan, an han lai tan ta a, Arakan Army-ho khan 
10% vel tax an han dil chuan an buai a, a then an kidnap a, an buai ta vek mai a. A tawpah 
an lo kal a theihtawpin kan sawi pui a, tunah sawn an lai leh ta a, a tlang thei turah  
kan ngai a.  
 

Khatah khan Member-te’n, ‘helho nen in la tang dun reng em ni’ ti zawng khan in 
sawi ang tih ka hlau a. Govt. of India leh Burma sawrkar hriatpui thlap a India hmarchhak 

underground-hote nena remna siam turin Pu Manmohan Singh pawh khan min ti a, tun 
sawrkar ding lai Pu Modi pawhin, “Hmarchhaka remna siam tur chuan nangni lo chu beisei 
tur kan nei miah lo, theih tawp lo chhuah rawh u” tiin min authorized a. Chu lovah pawh, 
Burma lama underground zawng zawng pawh dawr turin India sawrkar-in min tir a, Pu 
Doval nen Naypyitaw-ah pawh han kal kan a ni. Burma sawrkar ding lai Military Govt. 
pawhin thlawhna ticket min lei sak ngat a. Bangkok leh Chiang Mai-a Burma underground-
ho zawng zawng nena remna tur atan an mi tirh kan nih avangin Arakan Army an hotute 
pawh khata tanga inhmelhriat, inhmu vek kan ni a. Khami avang khan Pa enin min en ve a, 
kan thin sawi pawh an lo ngaipawimawh ve thin a. Chuvangin, khalaia Burma lam side 
pawh tunah chuan an lai vut vut thei ta a, a tlang thei turah kan ngai a. Kha kha KMTTP 
kawng laihna history-a tel mek a ni tih ka sawi duh a.  
  

Tin, Minister zahawm tak Pu Thangtea’n a chhannaah khan Member-te information 
atana ka belh duh lawk chu - Member zahawm tak Dr. Vanlalthlana sawi kha a dik khawp 
mai a. Sawlai inchawhpawlh nuaih saw, a engnge ngaihpawimawh tur tih kha, a College 
saw an pawimawh ang reng bawk si a, a market lai saw a pawimawh bawk a, an 
inchawhpawlh tam si a. Member-te hriatah ka sawi duh chu, nimin mai pawh khan hma kan 
han la a, a chhak kawng kal phei DIET ramah sawn quarter unit 9 sak turin leh, a kawng kal 
phei a chhak lamah feet 17-a zauha college zawna parking siam kan tum a. Tichuan, DIET 
bula assam-type In chhe te te ding teuh-ah sawn concrete building quarter saka seng luh vek 
a, sawlai kawng chho lutuk siam that kha kan tum a. 
  

Tin, kan tum dan phei chuan saw mi kawng, e LAD office lam atanga lo kal phei 
kawng chhakah sawn a rem chuan quarters sak phei leh vek kan tum a. Tichuan, sawlai hnai 
kawngthlang lama Education Department quarters awm pawh sawn chhoha tih ruah fel law 
law a, college hi a awm reng dawn a nih chuan college tana pek fel law law a tha mai awm 
mang e aw tih ngaihtuahnate pawh kan nei a. Chu chu a veng thuneitute leh department 
hotute nen pawh la en tlang i la. A college tan a remchang dawn a, a building pawh 
theihtawpa tih len kan mamawh si a. Khalai kha kan project kal mek, niminah pawh khan 
kan chhun chawlh chhung khan PWD architect-te lo va en leh rawh u, lo va extend teh u 
kan ti a, tunah hian kan thawh mek lai a ni tih kha information-ah ka sawi tel a ni e. 
 
SPEAKER   : Starred Question No. 139, zawt turin Member 
zahawm tak Pu Zodintluanga Ralte ka sawm e.  
 
PU ZODINTLUANGA RALTE: Pu Speaker, Starred Question No. 139, Rural 
Development Department changtu Minister zahawm tak chhan atan –  

a) BADP hnuaia New Sachan Playground hi sanctioned eng zat nge? 
b) A thawk tu hming? 
c) Pawisa eng zat nge pek chhuah tawh, tih a ni e.  

SPEAKER   : Chhang turin a changtu Minister zahawm tak Pu 
Lalruatkima ka sawm e.  
 
PU LALRUATKIMA, MINISTER: Pu Speaker, ka lawm e. Member zahawm tak 
Pu Zodintluanga Ralte zawhna chhanna chu – 

a) New Sachan Playground laih nan hian BADP Scheme 2018-2019-ah ₹8.00 lakh 
sanctioned a ni.  

b) BDO, Bunghmun R.D. Block enkawlna hnuaiah departmental-a thawh a ni.  
c) He hna thawh nan hian pawisa sanctioned ₹8.00 lakh hi pek chhuah vek tawh a ni e.  

 
SPEAKER   :  Zawhbelhna zawt turin Pu Zodintluanga Ralte, 
member zahawm tak ka sawm e.  
 
PU ZODINTLUANGA RALTE: Pu Speaker, ka lawm e. A thawktu hming ‘BDO, 
Bunghmun’ tih kha a Contractor dik tak hian sawichhuah a hlau a, a thiante kaltlang tein 
min rawn bia a. Helai hi chu ka sawi tam lo mai ang a.  
 

Pu Speaker, RD Minister zahawm tak hian, RD Block pahnih kan nei ve a, a hmuna 
min enpui turin he House hi min assure thei em, tih kha ka zawhna pakhat na a ni a.  
 

Pahnihnaah chuan, National Rural Employment Guarantee Scheme hi kan hriat 
theuh angin Parliament-a dan siam a ni a, kum khatah thingtlang mite chuan ni 100 an 
inhlawh tur a ni tih a ni a. Ni 100 inhlawh ngei ngeina tur a tana Parliament-in a passed, 
‘Act’ lo ni ta kha a ni a. Helaiah, ‘chu mite sawrkar laiin Ni 100 kan inhlawh, chu mi hunlaiin 
kan inhlawh tling lo’ tia lo intihtheihna vak chi pawh a ni lem lova; central sawrkar-in min 
rawn pek that leh that loh kum te a in ang lo a.  
 

Pu Speaker, helaia ka rawn sawiduh chu, NREG-ah hian thingtlang mipui te, rural 
area a awm ten pawisa rawn kal 60% hi an hlawh (wages) tur a ni a. Khata tanga 40% hi 
anmahni area tih changtlunna tur material component tih a ni a. Kan sawrkarin tunah hian a 
material component hi Block Employment Council-ah 30% chauh a dah a. District 
Employment Council an ti a, DRDA Project Director te hman turin 40% a ni a. Heta 60% 
department thawh tura an dah mauh mai hi kan Minister chak tak, hmingtha em em te pawh 
hi an hmingchhiat phah ang tih hi ka hlau tlat mai a. A chhan chu, heng pawisa atanga ti ti 
titam em em chu, ‘he hna a tang hian 25% a Minister-ah a lut tih te, he an hnathawh atang 
hian 25% a la a ni’ tih ang chi sawi hi a tam tan riau mai a. Chuvangin, Minister zahawm 
tak hian heng material component 40% rawn kal a hi then hrang lovin a thawk tu dik tak, a 
rural area, a villagers tena an hman tangkai turin 100% -a thawk turin hma a la thei ang em 
tih kha ka zawt bawk a.  
 

Tin, heng material component te hi minister dang te pawh hian an duh duha an sem 
theih em ni dawn le ka ti a. Siaha bialtu Minister zahawm tak P.S. ziah tawite ka han chhiar 

ang a, hei hi ka zawhna tur a ni e. (Pu LALRINSANGA RALTE : Pu Speaker, a dawtah 
khan ka zawhna a awm a, zawh hman ve hram ka duh a, Demand hunah sawi mai teh se). 
“Dr. K. Beichhua, hon. Minister of Social Welfare Department, etc., direction angin a hnuai 
a mite hi material component thawk tur a kan thlan te an ni” tiin Saiha District Block hnenah 
lehkha pek a ni. Pu Speaker, hetiang hi kan kalphung a ni a, sum siamna leh hnung thak 
inhiah tawnna mai maia hetiang sum kan hmang hi a tha lova, heng material component te 
hi a thawktu villagers, rural area-a miten an thawh ngei theihna turin hma min laksak thei 
ang em, ka ti a ni. 
 
SPEAKER    : Zawhbelhna zawt turin Dr. ZR Thiamsanga, Member 
zahawm tak ka sawm e. 
 
DR. ZR. THIAMSANGA : Pu Speaker, ka lawm e. Tun tum chu min rawn hmu 
chat mai a, ka kawr hi mawi i ti deuh niin ka ring a, hei hi Churachandpur-a kan Paite unaute 
min rawn thawn a ni a, a mawi khawp a, ka chhuang viau a, ka lawm a ni.  
 

Tichuan, Pu Speaker, ka zawh duh chu, keini thingtlang mirethei te te awmna bial 
tan hian silpauline te, rangva te hi a tangkai khawp mai a, chhiat tawh thut te a awm a, 
tunlaiah phei chuan in kang te a awm a. Tin, hei fur kan hmachhawn dawn mek a, leimin te 
a rawn awm ang a, thliin kan In te pawh a rawn tichhe leh ang a, chung atan chuan silpauline 
leh rangva hi kan mamawh a. Ka zawh duh chu - Silpauline leh rangva te hi bialchhung 
mirethei te te mamawh te tan RD atangin sem theih a ni ang em tih a ni e. Ka lawm e. 
 
SPEAKER   : Phar rual chiah an awm a, Pu Rinsanga Ralte hi ka pe 
teh ang, a chhan chu ruling hian min hau min hau a, lehlam hi i duhsak min ti a, a phar 
hmasa tlat a, i duh leh nang chu i duh hunah i ding leh tho zel alawm. 
 
PU LALRINSANGA RALTE: Pu Speaker, ka lawm e. Ka zawhna chu:  
i) District thar pathum kan hawn tak Saitual, Khawzawl leh Hnahthial-ah te hian 
DRDA office dah tumna a awm em? Awm nita se engtik ah nge dah tum a nih? 
ii) DDOGKY hian enge a tum? Thalai mi engzat hnenah nge training a pek tawha, mi 
engzat nge hna a hmuh sak tawh tih a ni e. 
 
SPEAKER   : Zawhna kha han chhang phawt rawh se. (Pu C. 
NGUNLIANCHUNGA: Pu Speaker, hei hi a liam zing lutuk a, khawngaihtakin hun min pe 
mai rawh.) 
 
PU LALRUATKIMA, MINISTER: Pu Speaker, zawhna neitu Pu Zodintluanga 
Ralte, Thorang bialtu MLA zahawm tak zawhna kha, a bial a chengkerh em em mai a, 
sawrkar hmasa, hun rei tak tawh atangin Bunghmun RD Block chhungah sawn thut hmun 
remin BDO an thu hleithei lova. Chutiang chuan Lunglei-ah network connectivity problem 
te a awm avangin harsatna tam tak a awm a, chu chu chhuanlam remchang tak alo ni bawk 

nen. Chuta tang chuan Bunghmun RD Block vil a ni a, Nikum 2nd October khan Bunghmun 
RD Block-a BDO pawh insuan thla turin kan hriattir a, kan in ruah hman fel vek a. Amah 
erawh chu covid hrileng vangin duh angin kan kal thei lova, hun remchang hmasa  
kan thlir mek a.  
 

Chutihlai chuan BDO quarter sakna tur sanction kan hmu leh lawi bawk si a, niminah 
a zawttu pawh ka hrilh tawh a. Chutiang chuan, engtin nge kan tih dawn kan hre chiah lova. 
Ni e, New Sachan hi khawthlang tuipui thlang lama awm a ni a, chuvang chuan harsatna, 
communication problem lian tak a awm a, duh angin a kal theih loh a, election zawhah te 
chuan kal turin kan inruahman mek a. A niin min tawiawm thei dawn te anih phei chuan 
zuk kal kha ka ngaihtuahnaah a awm a ni tih kha ka chhanna ni sela. 
 
 Tin, Ni 100 Inhlawhna chungchangah khan, Ni 100 inhlawhna hi kan vannei a, Ni 
100 Inhlawhna, 100 days demand siam tur kan ni a, mahse demand siam ang zawngin kan 
kalpui hleithei lo a, chuvang chuan Ni 100 Inhlawhnaah hian ni 100 pawh kan in hlawh 
hleithei lova, a changin ni 46 te, ni 40 dawn te kum khatah han inhlawh chang kan han nei 
ta mai a. Amaherawhchu theih tawp chhuahin tan kan han la a, Ni 100 tunah chuan kan nei 
kan han ti mai a ni a. A quidelines hi Act a ni a, he Act hnuaiah hian inkaihhruaina mumal 
tak a awm a, 60% hi wages (SPEAKER: Zawhna & Chhanna hun a tawp a, kan chhan 
zawm tir law law mai dawn em? Awle, chhunzawm rawh e) Sanction atangin 60% hi wages 
lama kal tur a ni a, 40% hi material component a kal tur a ni. Material Component-a kal 
zawng kha State Employment Guarantee Council an ti a, chumi ang chuan kalpui a ni leh a. 
Hun kaltaah khan 19/10 angin kalpui a ni a, mahse hei hi 90/10 ang chuan Village 
Employment Council-te chanvo a tlem deuh e tiin kan han siamtha a, VEC te chanvo kha 
30% ah tihpun a ni a, a bak zawng kha District Employment Council leh Block Employment 
Council anga kalpui chhoh a ni ta a. State Employment Guarantee Council-in a rel anih 
avangin duh ang anga kalpui ve ngawt theih a ni lova. Hun kaltaah kha chuan kan vannei 
khawp mai a, Village Employment Council hian 60% wages hi a kuta a awm tho avangin 
khalaiah khan a remchang tur zawk leh indaih zawk dan turte ngaihtuahna kan neih avangin 
kan han ti a ni a. Chuvang chuan he Employment Council-ah hian a thawktu tur chu District 
Employment-te, Block Employment te leh Village Employment te an ni a, an niina labour 
emaw, mistiri emaw an lo chhawr leh zela kha chu keini tan thurawn han inpek vak ngaihna 
a awm lova. Kawng lehlam han ngaihtuah chuan, party worker-te han induhsak ve zauh 
zauh changte a lo awm anih pawhin mistiri theuh theuhah duh kan thlang ve mai thin ang 
deuh kha niin a lang a ni. Siaha bialtu MLA zahawm takin tiang hian a ti e tih pawh kha, 
Mistiri tur kha a propose a ni maiah kei chuan ka ngai a, an lo lak kha chu an mawh turah 
chuan ka ngai lova. Amaherawhchu mistiri kha a lo thiam deuh anih chuan lo induhsak 
deuhte pawh hon. MLA leh Minister-te an lo induhsak deuh anih kha chuan a awm thoah 
ngai ta ila. 
  

Champhai North bialtu zahawm tak Dr. Z.R.Thiamsanga zawhna, silpouline leh 
rangva hi engtin tin emaw RD hian kan han lei a, kan Chief Minister zahawm tak 

hmalaknain, silpouline te kan han insem leh thin a. Silpouline leh rangva hi rikrum 
chhiattawhnaa mamawhte anih avangin demand a sang viau mai a. MLA zahawm takte 
pawh tun session, demand sawi zawh velah silpouline engemaw zat chu kan inpe leh thei 
turah kan inngai a. Tin, rangva hi a leina tur finance lamah kan dil mek a, sum awm 
remchang hmasaah kan inpe dawn nia tiin min la dahsak a. Rangva hi rikrum/chhiat tawh a 
awm chang hian disaster thilah MLA ten kut hum han neih te kan duh ve thin a, chung ang, 
In kangah emaw, leimin emaw a awm hian kan han inpechhuak ve leh zauh zauh thin a. 
Chungte chu I veilam a mite emaw, I dinglam a mite emaw kha kan inthliar hrang hauh lova, 
Pu Speaker, a remchan dan angin kan inruahman thin a ni. 
  

Tin, Serlui bialtu MLA zahawm tak Pu Lalrinsanga Ralte zawhna, DRDA District 
thar …… (Pu C. NGUNLIANCHUNGA: Pu Speaker, zawhnaah khan a tel tho a, 147-
naah, Minister zahawm tak khan min chhan sak mai sela - 2018-2019 BADP hnuaia cheng 
nuai 20 hmanga T. Dumzau Community Hall sak kha plan leh estimate anga sak a ni em? 
(….interruption….) A chhang ngam lo anih chuan sawi law law sela.) Pu Speaker, DRDA 
District thar pathumah hianin dah tum a nih angin tun 1st April atanga office tan hman turin 
ruahmanna kan siam a ni. 
 

Tin, DDUGKY hi MZSRLM hnuaia hmalakna a ni a, a tum ber chu thingtlang 
thalaite a thlawna training peka hna hmuh sak a ni. He scheme avang hian thingtlang thalai 
engemaw zatin eizawnna neiin leirem an lo rap thei ta a, a lawmawm kan ti takzet a. 
DDUGKY Mizoram hnuaiah hian Project Implementing Agencies 11(sawmpakhat) kan nei 
a, trade hrang hrang 10 (sawm) a awm bawk a ni. Chung PIA-te chuan thalai mi 748 hnenah 
training an pe tawh a, thalai hna hmuhsak zat kha 447 a ni tawh a ni. Chungte chu ka chhan 
theih te an ni e. 
 
SPEAKER   : Awle, Zawhna & Chhanna hun a lo tawp ta a. Tunah 
chuan Chief Minister zahawm tak Pu Zoramthanga hnen atangin starred Question No. 56, 
Ballot No. 1, Pu Vanlalhlana, Member zahawm tak zawhnaah khan corrigendum siam a 
rawn dil a, kan phalsak a, Chief Minister zahawm tak Pu Zoramthanga corrigendum a siam 
House-a rawn lay turin ka sawm e. 
 
PU ZORAMTHANGA, CHIEF MINISTER: Pu Speaker, ka lawm e. Starred 
Question No. 56 ka chhannaah khan thil inang deuh hlek mahse inang chiah si lo a awm a, 
chu chu correction siam ngaiin kan hria a. Chuvangin, he House Table-ah hian Starred 
Question No. 36 Ballot No. 1, Pu Vanlalhlana zawhna chhannaa correction he House 
dawhkanah hian ka rawn lay e. 
 
SPEAKER   : A copy kha rawn sem rawh ule. Typing te, printing te 
hi tihsual zauh zauh hi a awm ve a, Chief Minister zahawm takin a rawn siamtha a, a 
lawmawm e. Hei hi zawhbelhnate emaw thildang pawh zawh theih a ni ngai lova. Kan chang 
kim em? Awle, a tha e. 

Tunah chuan financial business-ah kan kal ang a, vawiinah hian kan Minister zahawm 
tak takte pahnih Pu Lalruatkima leh Dr. R. Lalthangliana te demand kan sawiho ang a, 
vawiinah hian pass nghal kan tum leh dawn a ni. Tunah Minister zahawm tak Pu 
Lalruatkima ka sawm ang a, House dawhkanah hian a Demand-te –  

1. Demand No. 6  - Land Revenue & Settlement,  
2. Demand No. 26 - Information & Public Relations,  
3. Demand No. 38 - Rural Development Department 

 
te rawn submit se, ka sawm e. 
 
PU LALRUATKIMA, MINISTER : Pu Speaker, ka lawm e. Governor of Mizoram 
recommend-na leh i phalnain, ka Demand No. 6, 26 & 38 a vaiin ₹ 4,80,75,47,000 hi kum 
2021-2022 chhunga ka Department enkawl pathumte hman atan he House zahawm takah 
hian ka rawn pharh e. Ka Department enkawlte chu – 
 

Demand No. Purpose Amount (in ) 
6 Land Revenue & Settlement 30,17,07,000.00 

26 Information & Public Relations 12,13,08,000.00 
38 Rural Development 4,38,45,32,000.00 

TOTAL 4,80,75,47,000.00 
  

Ka lawm e. 
 
SPEAKER   : Tunah chuan Minister zahawm tak Dr. R. 
Lalthangliana ka sawm ve leh ang a. Demand No. 21- Higheter & Techn ical Education; 
Demand No. 24 – Health & Family Welfare Department; Demand No. 40 – Commerce & 
Industries Department te House ah rawn submit se. 
 
DR. R. LALTHANGLIANA, MINISTER: Pu Speaker, kan Governor recommend 
na ang leh remtihna in ka Demand-te hi he House a ngaihtuah turin ka rawn thlen e.  
 

Demand No. Purpose Amount (in ) 
21 Higher & Technical Education 2,59,03,97,000.00 
24 Health & Family Welfare 6,23,73,62,000.00 
40 Commerce & Industries 78,05,18,000.00 

TOTAL 9,60,82,77,000.00 
 
SPEAKER   : Awle, Minister zahawm tak tak pahnih ten an 
Demand-te an rawn submit a, sawihona kan tan leh tawh ang a. Member te minute engzat 
nge kan in pek leh ang, minute 10 hi kan rate a nih mai hi maw, sawm ti leh mai ang u aw? 
Tunge han sawi hmasa ang le? Member zahawm tak Pu L. Thangmawia ka sawm e. 

PU L. THANGMAWIA : Pu Speaker, ka lawm e. Vawiinah hian Department 
pawimawh tak takte Demand kan sawiho dawn a ni a, a phurawm hle in ka hria a. Pu 
Speaker, a hmasa berah chuan Demand No. 6, Land Revenue & Settlement Department hi 
han sawi hmasa ta ila.  
 

Hei hi kan ram tana mi hrang hrangte thil lo record tu leh In hmun leh Ram ani a, a 
pawimawh khawp mai a. Tin, Surveyor indaihlohna a nasain ka hria a, In hmun teh tur te 
kha kan sawi tam ber a ni a. Chuvang chuan training te pawh hi awm ve thei se, central-ah 
hian hmalakna te pawh a awm in ka hria a, kan Minister zahawm tak pawhin min lo 
chhinchhiah sak ta sela. Tin, land record mumal tak hi kan mamawh a, kan Session hmasaah 
pawh ka sawi tawh a, chutiang project a kal chho tur hi a lawmawm ka ti a. Tunah hian kan 
LSC nei zawng zawng hi belh chhuak dawn ta ila, kan sorkar hma engtik atang emaw nia 
kan pek hi Mizoram ai pawh hian a zau hial ang em tih a ni a, hengte pawh hi record mumal 
tak leh sawrkarin project a siam leh thil dang dangah pawh base ngam, hmantlak tura tih a 
pawimawhin ka hria a. Chutihrual erawh chuan sawrkar hmasa lamah khan Pu Speaker, (thu 
hlui chu ka sawi dawn lo a nia, a in relevant vang a nia) an Flagship Programme NLUP-ah 
khan Revenue-in VC te thuneihna sang tak a pek a vang khan hlawhtling mang si lo khan 
ram kha an lo in pe vak vak mai a. Ka bialah te pawh, a thenah phei chuan vawk Inah te 
khan ‘Pineapple Trade’ tih an tar a. Hengte pawh hi kan hotute hian ‘tihhnawk’ tih hi an 
phal vak lova, amaherawhchu, tihhnawk chu kan ti chiah lo ang a, han chinfel ngai erawh 
hi chu tam tak a awm in ka ring a. SEDP te kan ti chho dawn a, a tak taka kalpui tur ani 
dawn a, NLUP-a hlawhtling mang si lova ram lo awm nual mai te hi chinfel theih a ni em 
tih te pawh kan Minister leh Department te tan pawh a lu hai thlak viau in ka ring a. 
  

Demand No. 26, Information & Public Relations ah hian kan Minister leh a 
thawhpuite fakna tur tam tak a awmin ka hria a. Covid hunlaiin kan dinhmun te hriatnan 
Covid Bulletin te an han tichhuak a. Kan Minister phei hi chu a mu ngai mang lo emaw tih 
tur hian zan laiah leh zing hma deuh deuhah pawh hian group hrang hrangah, MLA ho Covid 
group kan neih angah te pawh hian engzatnge Covid vei tih leh thildang dang a rawn up-
date char char a, lawmthu kan sawi duh a. Tin, vawiina Live Session kan en theihna chhan 
pawh hi I&PR-a thawktute an niin ka hria a. An hnenah leh hemi a tana thawktute zawng 
hnenah khan Pu Speaker, lawmthu kan sawi bawk a ni. 
  

Tin, Demand No.38, Rural Development-ah hian sawi tur tam tak a awm a, mahse 
hun a tlem si a. BADP hi kan chhawr tangkai khawp mai a, ka bialah pawh BADP area kan 
nei nual a. N.E. Khawdungsei leh Khawkawn hi BADP area ah min rawn telh belh sak bawk 
a lawmthu kan sawi duh a. Tunah hian Kawlbem leh Selam inkar atan nuai 90 (additional-
ah) min han dah sak a. Khi lai khi Pastor bial khata awm te an ni a kohhran thenkhatah 
chuan, Hnahlan lama tanga kual chuan bial fanna kha hla deuh mai a ni a. Nikum khan ka 
zawh chhuah ve duh hrim hrim avangin a kawng a chhia a chhiain ka zawh chhuak a, chung 
kawngte pawh nuai 90-a han chei that chuan a fur, a thala kal theih chiah nilo mahse, a hma 
ai chuan a ziaawm dawn hle a, lawmthu kan sawi ni se.  

BADP area huam chiah pawh nilo, Ngopa-ah kan BDO thuthmun ah Ngopa Chhim 
Veng Hall sakna tur nuai 109 lai mai min han pe hlauh te hi, tunah hna hi an tan dawn tawh 
a, lawmthu kan sawi duh a. Kan Hall tam tak hi a khawk deuh vek mai a, badminton khelhna 
tur nena kan hisap a vangin, tuna mi hi chu khawk lo turin, Hall atan liau liau i ti ang 
Committee a ti a, a lawmawm khawp mai a. Vanapa Hall ang deuh hian engemaw function 
neih ni khua pawha khawk rum rum lo turin tunah hian hah takin BDO Chairman-na hnuaiah 
an ti mek a. Remchangah kan RD Minister ngei mai hian a zawh hun ah min hawn sak se 
tih ka ngen lawk nghal bawk a ni.  
  

Tin, Ni 100 Inhlawhna te pawh hi central pek kan ti a, central pek tho kha sawrkar 
hmasa leh hun dangah khan Ni 100 kha a tling ngai lo a ni. Tin, pek tho tur, tihhlawhtlin tur 
hi central hian min tuk thin a, chu chu Minister-te leh a department-in hah taka an bawhzui 
anih loh chuan central-a sum awm sa pawh a tih theihloh fo a ni tih tlem tlem chu ka hre ve 
a, Pu Speaker. Chuvangin kan Minister zahawm tak ho hian RD Department-a thawkte hian 
Ni 100 mipui te inhlawh theihnan hian hah takin an thawk a ni tih a chiangin ka hria a, 
lawmthu kan sawi duh bawk a.  
 

Tin, a bik takin nikumah ka bial Hliappui-ah In 200 chuang rialin zankhat thil thuah, 
tlai khat thil thuah a deng chhe rup mai a, kan mangang a. Mizoram Synod pawhin nuai 10 
lai mai rangva man tur a rawn tum a, khatih lai khan mangang takin RD Minister ka va bia 
a, rangva bundle 100 lai mai a thuin min han pe a, bawhzui a lo ngai a, kan Director te kan 
phone leh a. An kalphung pangngai piahlamah zanah ngei an store kha min va hawn sak a 
ni. A tuka a chung chih nghal mai theih tur khan min rawn tihsak a, chuvangin, kan Minister 
leh RD a thawktute chungah Hliappui mipuite aiawhin lawmthu ka sawi nawn mawlh 
mawlh ni se.  
  

Pu Speaker, Demand No. 21, Higher & Technical Education-ah hian, hei, Mizoram 
University, Southern Campus, kan Minister-in chak taka a bawhzuina zara kan nei mai tura 
lang te hi a lawmawm khawp mai a. A tak pawh hun reilo teah kan hmuh pawh ka ring a. 
Kan Minister zahawm tak, Higher & Technical Education changtuin thahnem a ngaihna 
zarah thawktute pawh tunhnaiah MBSE kaltlangin lak an ni a, hei hi zirlaite tan pawh a 
lawmawm in ka hria a, lawmthu kan sawi bawk a ni.  
   

Tin, a dawt lehah chuan, Pu Speaker, Demand No. 24, Health & Family Welfare 
Department-ah hian sawi tur tam tak a awm bawk a. Ka bial Mimbung PHC-a Laboratory 
Technician kha vanduaithlak takin thla hmasa khan a boral a, amaherawhchu, chat lak awm 
lovin Lab. Technician min rawn dah sak nghal a, kan Minister zahawm tak hnenah lawmthu 
kan sawi a. Tin, Doctor te pawh PHC-ah chuan kan nei kim vek a, a lawmawm khawp mai 
a. Chutih lai erawhchuan ka bial pumah Dental Doctor kan nei lova, ha pakhat phawi turin 
Aizawl rawn pan vang vang a ngai a, damdawiin zawng zawnga a theihloh pawhin kan CHC 
neih chhun Ngopa-ah tal chuan Dental Doctor pakhat a remchang hmasa berah, (tunah chuan 
kan dinhmun hetiang hi a ni a) min rawn ngaihtuah sak se tih kha ka ngen duh bawk a.  

PU L. THANGMAWIA : Tin, Health & Wellness Centre pawh min pe dawn 
niin ka hria a ka bial lamah, lawmthu kan sawi lawk duh a. Tin, ka bial lama kan harsatna 
pakhat chu, damdawiinah (Ngopa tih loah chuan) x-ray khawl kan nei lo a, chu chu kan 
Minister zahawm tak hian min lo hriatsak se. x-ray leh x-ray room tur a specification hi chu 
MLA fund leh SRDC fund-ten Mimbung leh Kawlkulh-ah chuan khawtlangin min ngenna 
angin tih lo tum ve ta ila, Health Department lam pawn min enpui thei ta se, a specification 
ang tak taka tih kha angai ve a x-ray hi chu. Chumi hnuah chuan a thawktu, x-ray technician 
erawh chu kan mamawh dawn a ni, a pangngaiin lehkhate pawn kan rawn la ti ang a. Kumin 
thla 6 chhung hian x-ray room tur leh, x-ray khawl pawh hmanniah x-ray lama kan 
mithiamte nen kan meeting a, x-ray khawl lian vak lo nuai 3/nuai 4 man vel tha deuh a awm 
an ti a, chung chu MLA Fund leh SRDC Fund-in lei turin kan in buatsaih mek a, a thawktu 
lam erawhchu ka lo sawi lawk deuh a nih chu. (SPEAKER: Minute 1 warning bell a ri a, in 
hre phak em?) Aw, hre phak e, Pu Speaker.  
 

Tin, Ambulance hi Covid avangin nikum khan MLA fund atangin pahnih kan lei a, 
Mimbung leh Kawlkulh tan, chu chu he House zahawm takah ka sawi ve duh hrim hrim ni 
ta se la. 
 
 Demand No. 40, Commerce & Industries-ah hian lawmthu sawina tur a awm bawk 
a. Ka bialah ruahmanna thil tam tak min siam sak a, Hliappui-ah nuai 100 chuangin 
sawhthing process-na tur tunah hian project min siam sak mek a, lawmthute ka sawi duh a. 
Bazar te tak te te leh thil dangte kha kan la ti a, project lian tak tak erawh chu kan la ti thei 
lo a. Amaherzawhchu, kan Chief Minister zahawm tak zarah Saitual - Saichal min blacktop 
sak zawhah chuan Saichal hi khaw pawimawh a rawn ni chho dawn a, thil zawrhna tur bazar 
shed Saichal-ah hian kan mamawh em em dawn a ni tih ka sawi duh a ni.  
 

A tawp berah chuan Pu Speaker, a production lam hi chu a harsa ta lovin ka hria a, i 
hova House-a kan han awm hnu hian mipui lam kan dawr hnem a, hei hi ching rawh u, tih 
chuan an ching chak em em vek a ni. Ching rawh u kan tih miah loh ground apple pawh, 
(Member zahawm tak takten in lo hmu ka ring a, hmanniah) amaherawhchu, a process-na 
lai zawk hi Commerce & Industries atang hian kan ngaihtuah deuh chu a ngaiin ka hria a. 
Entirnan, ground apple pawh hmana kan Speaker zahawm tak lo ni tawh thin Pu Vaivenga 
nupui chuan cake siam nan a lo hmang der tawh a ni. Ka tuipui deuh avang hian process 
theite ka zawn bakah MIFCO General Manager hnenah pawh hengte hi process deuh theih 
dan a awm em, a nih loh chuan a raw-a rawn thawn thlak tawp khan, Aizawl bazar sir vela 
a inhun tawp mai mai khan a buaithlak bawk si a. Chuvang chuan, MIFCO-a expert-te 
technical advice pe tur hian hmang tangkai ila, anni khan a khawl te, a tihdan engkim kha 
lo ti thei se. Tunah pawh hian purun hi ching rawh u kan tih miah lovin kumtin hian Aizawl 
bazara hralh zawh sen loh khawp hi Teikhang-ah an thar thei a ni. Ching rawh u, ka ti ngam 
chiah lo a ni kei chuan; han sawihmuh hlek hi chuan khaw pakhata in 30, 40 vel hi an inkau 
nghal tuar tuar zel a ni. Chuvangin, he Department pawimawh tak kaltlang hian semi process 
tal emaw, a process emaw, engtin emawa tih dan hi Pu Speaker, ngaihtuah thei ni se.  



476 
 

Kan Demand hi pass a chakawm tawh viauin ka hria a, Member zahawm tak takte 
pawh, a pawimawhna thiam lo taka ka han sawi atang ringawt pawh khan phur taka pass 
turin ka sawm nghal bawk a ni. Ka lawm e, Pu Speaker. 
 
SPEAKER   : Member zahawm tak Pu Nihar Kanti Chakma ka 
sawm e. 
 
PU NIHAR KANTI CHAKMA: Pu Speaker, ka lawm e. Vawiinah Ministers zawhawm 
tak Demand kan sawiho dawn a ni a. A hmasa berin Demand No. 38, Rural Development 
Department chungchang sawi ka duh a.  
 

Pu Speaker, Tlabung-in RD Block a mamawh zia hi he House zahawm takah hian 
vawi eng emaw zat ka lo thlen ve tawh a. A chhan chu Tlabung-ah RD Block kan neih lo 
vang hian harsatna hrang hrang kan tawk a, Minister zahawm takte pawhin min hriatpui ka 
ring a, vawiinah pawh hian sawilo theilo dinhmunah kan ding ve a ni. Tlabung hi ngaihsak 
a hlawh lo emaw ni tih hial theih a ni. Kuminah a kum 150-na a tling dawn a, ka hriatsual 
loh chuan ropui deuha lawm tur tiin khawtlang hruaitute pawhin an sawiho a ni. Chuvangin, 
hetiang ang kum a tlin hnuah pawh RD Block a la neilo hi pawi ka ti takzet a ni. Ka biala 
hmun thenkhat phei chu Bunghmun RD Block hnuaiah an dah a, thenkhat Lungsen RD 
Block hnuaiah, hei vang hian harsatna hrang hrang kan tawk nasa thin a ni. Nichina zawhna 
chhanna te pawh kan ngaithla a, Bunghmun han thlen te pawh thenkhat tan chuan a harsa 
em em a ni. Chuvang chuan, Pu Speaker, nangmah kaltlangin Minister zahawm tak hian RD 
Block hi min pe dawn em tih ka zawt duh a ni. 
  

Demand No. 24, Health & Family Welfare Department hi, kan hre vek a, ‘health is 
wealth’ an ti a, ka hriatsual loh chuan Mizorama Hospital ding hmasa ber chu Tlabung-ah a 
ni. Pu Speaker, i phalnain a historical background tlem ka sawi duh a.  
 

Kum 1871-ah Lt. Col. L.H. Lewin, Superintendent of Chittagong Hill Tracks khan 
Tlabung-ah hian Damdawi In a lo din tawh a ni. Amahin reilote chhung a enkawl hman a, 
hemi kum hian Dr. Anwar Khan chu Hospital Assistant-ah dah a ni. Hei hi Mizoram-a 
Damdawi In ding hmasa ber a ni a, a rei tawh em em a ni. Chuvangin tun sawrkar hian 
infrastructure lam hi min ngaihtuahpui a ngai a ni. Term hmasaah BADP atangin nuai 30 
leh NEDP atangin nuai 60 hmangin Hospital chu kan sak zawm a, a dang pawh sak belh 
ngai a la awm a. Tlabung sub-Division hi a zau em avangin he hospital cover area pawh a 
zau a. Chuvangin, mamawh hrang hrang kan nei ve a, a thawktute pawh an indaihlo nasa 
khawp mai a. Kan Minister zahawm tak pawhin kumin January khan a han tlawh a, official-
ten pawhin an harsatna hrang hrang Minister zahawm tak hnenah an thlen a. Chung harsatna 
kan thlente chu min tih hlawhtlin sak theih chuan ka lawm khawp ang, Pu Speaker. A hma 
khan X-ray technician a awm thin a, a tel lo chuan doctor leh staff dang tan pawh thawh 
ngaihna a awm lo a, min dah sak ngei ngei se kan duh a ni. Chu mai bakah dental surgeon 
hi tunhma khan Tlabung-ah hian kan nei ve thin a, mahse kum 2012 khan an la chhuak a, 

tun thlengin a ai min la dah sak leh lova. Chuvangin Minister zahawm tak hian min dah sak 
leh theih chuan ka lawm khawp ang. Tin, kan area hi a zau a, Health Sub-Centre-a thawk 
tur staff dangte pawh kan mamawh a ni. Entirnan, Nunsuri Health Sub-Centre-ah Health-
worker pahnih mipa leh hmeichhia an awm ve a, an cover area-ah village tam tak a awm a, 
indaihlohna a nasa hle a; entirnan: Nunsuri Health Sub-Centre hnuaiah Serhuan, Kalapani 
leh khaw dang tam tak a awm a, thawktu staff dah belh a ngai hle a, equipment kan dah belh 
a ngai a ni.  
 
 Pu Speaker, Demand No. 40, Trade and Commerce-ah lut ila. Pu Speaker, Indo-
Bangladesh Border in tlawh a, lawmawm a, nangma chungah pawh Session kaltlangin 
lawmthu ka sawi a ni. Minister dangte pawhin min tlawh a, a lawmawm em em a, 
amaherawhchu, tlawh ringawt ni lovin, engtikah nge kan ngenna a hlawhtlin ang tiin 
mipuiin kan nghak a ni.  
  

Pu Speaker, hmanni ka zawhna Border haat chungchang kha, hemi concept hi a tha 
lutuk a, term hmasa ah Diphu-ah ka va zin ve a, an border haat ka tlawh a. Mizoram-ah hian 
hmun hrang hrang pakua laiah border haat siam tum a ni a, hei hi engtikah nge an siam dawn 
tih hi hriat a chakawm hle a. India-Bangladesh Border-ah pali kan nei dawn a, kan vannei 
a, Nunsuri khua pawh a tel a. A concept hi tha ka ti a, border trade erawh a rei maithei a, 
border haat erawh hi chu hma thei ang berin min tih puitlin sak se kan ti hle a ni. Hei hi a 
hlawhtling anih chuan local area produce zawng zawng a hralh chhuah thei ang a, eizawn 
nan te pawh a tha dawn hle a ni. Indo-Bangla Border hi 318 kms-a thui a ni a, ka bial phei 
chu Indo-Bangladesh Border-ah khaw tam tak a awm a, border hawn anih chuan mipui ten 
an chhawr tangkai hle dawn a ni. Pu Speaker ka lawm e.  
 
SPEAKER   : Member zahawm tak Pu Ramthanmawia  
i lo sawm ang. 
 
PU RAMTHANMAWIA  : Pu Speaker, ka lawm e. Vawiinah Minister zahawm 
tak tak Pu Lalruatkima leh Pu Thangtea-te demand sawiho thei a kan awm hi lawmawm ka 
ti hle mai a, A demand zawng zawng department hming kan lam kim thei lo tur hi chu pawi 
ka ti a ni. 
  

A hmasa berin Demand No. 38, Rural Development Department hi nikum aiin cheng 
vaibelchhe 70,35,76,000-in kum hmasa aiin a lo pung hi a lawmawm khawp mai a, hei hi 
keini thingtlang lam bialtute tan chuan thil lawmawm tak a ni a. Ni 100 Inhlawhna kan tih 
thin NREGS-te, BADP-te hi kan bial hmasawnna hrang hrang kan thawhna vauchher kha a 
ni lo thei lova, BADP hian ka bial chhung khaw 17 a huam thin a, amaherawhchu, Minister 
zahawm tak leh chak tak hmalakna avangin BADP cover area zauh belh a lo ni ta a, sawrkar 
kum tharah hian ka bial chhung khaw 23 hi BADP-in a rawn cover dawn ta a, a lawmawm 
tak zet zet a ni. Chuti laiin Bungzung leh Zotui hi la cover loh a ni a, hengte hi cover thei se 
ka duh khawp mai a, tan min lak sak theih chuan a lawmawm khawp ang.  

Tin, tui harsat zia kha nimin lamah te kan sawi a, kan bial khaw lian tak Vaphai-ah 
khian tui hi a harsa zual emaw tih turin a awm a, chung chu kan harsatnate chu min 
hriatthiam pui a, kan Minister zahawm tak hian ka bial Vaphai tui harsat na hi BADP atangin 
additional fund hmangin Solar Water Pump tunah hian min bun sak dawn a, kan thla a 
muang a, kan lawm hle a ni. Hei hi kan sawi tak ang khan PHE Department-in hma a lak 
tum mek a ni nain khua a tam a, hmalak tumna a zauh avangin department hrang hrang atang 
pawh hian Solar Water Pump hi hmalak zel ni se thain ka hria a, ka bialah ringawt pawh 
khian khaw 14 velah bunna tur a awm a ni. Chungte chu department pakhat PHE atang 
ringawt chuan harsatna kan tawk thei dawn tih hi a chiang reng a, Zoram pum an tuam bawk 
si a, chuvang chuan tuna BADP atang te leh Social Welfare Department, Tribal Affairs 
Ministry atang te pawha project siam a, hengte hi hmalak a tha awm mang e aw tiin 
ngaihtuahna pawh min neih tir a ni.  
  

BADP tangkai zia chu kan hria a, khaw tin maiah Hall hi, YMA, MHIP, MUP te 
hian kan mamawh vek tawh mai a, chung ho sak nan te, kawng siam leh hna hrang hrang 
heng BADP atang hian kan thawk deuh ber a. Amaherawhchu, BADP hi a guidelines thar 
an rawn ti chhuak zel a, tunah hian ‘RUN’ kan tih ang chi ho Hall sakna atan a hman theih 
ta lo hi a pawi khawp mai a. Heng kan hman tangkaina em em ni si, mipuiin kan mamawh 
YMA Library leh Hall-te kha a thun theih ta lo erawh chu pawi kan ti khawp mai.  
 

RD-ah hian sawi tur tam tak a awm ang a, kan bialah hian. A tira central atanga sum 
rawn pek hi a tlem telh telh mai a, a pawi khawp mai a. Nikuma kan hmuh Nuai 247 kha 
khaw 23-in han insem dawn ta ila khaw tin khan nuai 10 tha bakin an chang tawh lo a ni; 
min cover zau rual rualin a pawisa kha a tlem ta zel tawh si hian rilru a tibuai khawp mai a. 
Kum khata khaw pakhatin Nuai 10 vel development-ah a nei tihna a ni a, thingtlangah hi 
chuan kan harsa lo thei lova, development fund chutiang chu lut anih avangin kan hotute 
pawhin min hriatthiam pui se la. A leh lamah chuan thil lawmawm tak chu, Ni 100 
Inhlawhna hian ration supply lakna tur te, ei leh bar chhuan chham lo tura he fund-in mi tam 
tak harsatna laka ta min chhanchhuak tu a lo ni hlauh hian min ti lawm em em a ni. 
Khawbung-ah BDO Office kan nei a, kan bial hi khaw 26 ang kan ni a, khaw 26 hian 
Khawbung BDO hi kan intawm ta a, khingte pawh khi nichina ka hma a thusawitu sawi ang 
khan RD Block thar te hawn theih ni se la, North lam tan block thar kan mamawh hle a ni 
tih kha ka sawi lang duh bawk a. Khawbung pan turin Tiau kam, New Hruaikawn-ah kal 
kual a ngai a, furah phei chuan harsatna kan tawk nasa thin em em mai a. Chuvang chuan 
RD Block thar te pawh hi kan mamawh hle a ni tih kha ka sawi lang tel duh bawk a ni. 

 
Demand No. 24, Health & Family Welfare Deptt. hi han sawi leh ta ila. Kum hmasa 

aiin cheng vaibelchhe 25,87,000-in a budget a tlem a, a tlemna hi sawitham lutuk a ni lova. 
Health Deptt. hi kan hriat angin, Covid-19 avanga harsatna kan tawhnaa a tangkai dan te leh 
a thawktu deptt. an hah zia pawh kan hria a, a lawmawm hle a. Min enkawl dan leh min 
kaihhruai dan zawng zawng te, kan CM hmalakna atanga he Covid hri atanga kan himna tur 

te leh a kaite enkawl dana thurawn leh thupek tha tak tak te avangin tun hi kan thleng niin 
kan hria a, a lawmawm ka ti a. Health Deptt. hmalakna hi India ram pawhin a hria a. Sawi 
tak ang khan Covid-19 enkawl danah chuan ‘pakhatna’ kan ni kan tih kha, inelna chu awm 
lo mahse keini aia ti tha an awm lo a ni. 
  

Ka bial chhung han sawi ta ila; 2019 a he House zahawm taka ka rawn thut ve atang 
pawh khan ka rawn au pui thin, PHC Sesih hi kum 33 zet kal taah khan hawn a lo ni tawh 
a. Amaherawhchu khata tang khan doctor hmel hi a la hmu lo hrim hrim a. Tichuan, he 
House a ka sawi ang khan kan CM zahawm tak leh kan Health Minister zahawm takte’n kan 
harsatna te leh kan dinhmun min hriatchian pui a, kum 33 hnuah Sesih PHC-ah doctor tha 
tak mai min han pe ta hi kan lawm em em a, bial pum angin kan lawm a ni. A khua mai 
pawh ni lovin, Tuipuiral khaw mipui hian kan sawrkar chungah hian lawmthu kan sawi a 
ni. Kan doctor min pek lah hi a tha em em mai a, a tui em em mai a, inhmun te pawh a dil 
nghal hial a ni; kan VC te hnenah pawh, lo pe rawh u, hetiang doctor hi kan hmu leh tawh 
ngai lovang ka ti a, inhmun te pawh dil nghalin a awm a, chutiang mi chu min han pe te hi 
a ropui kan ti a, kan vannei tak zet zet a ni tih kha lawmthu sawi pahin ka sawi duh a.  
 

Chubakah chuan, PHC hi bialin kan nei tha lo hle tawh a, chungte chu hriain kan 
Minister zahawm tak hnenah kan han thlen a, tunah hian Farkawn-ah min sak sak mek a, 
Sesih leh Bungzung-ah kan beisei leh a, hengte pawh hi min sak sak leh turin kan ngai a. 
Tin, Khawbung-ah pawh a building hi a hlui tawh a, hei pawh hi sak that ngai a ni tih kha 
vawiinah kan sawi duh a. Chu mai nilo, Khuangleng Sub-Centre hi Health Awareness 
Centre-ah mi han hlan kai sak bawk a, heta awm tur B. Sc (Nursing) min han pe te leh zel 
te hi kan lawm tak zet zet a. Tin, sub-Centre khaw lian deuh deuh pahnih, Khuangthing leh 
Vaphai te hi Health Awareness-a hlan kai lovin a la awm a, hei hi min han duhsak hmasa se 
kan duh khawp mai, khua a lian si a, health worker an awm a ni mai a, hemi khaw 2 ah hian 
B. Sc (Nursing) emaw min han pe ve leh thei se kan duh a. Mihring tamna a ni a hemi khaw 
2 hi, hei hian kan harsatna nasa takin min chhawk zangkhai dawn a ni tih kha ka sawi duh 
bawk a ni.  
  

Tin, chu bakah chuan, PHC sawi takah chuan Sesih-ah hian doctor pakhat leh nurse 
pakhat bakah Grade-IV pali chiah an awm mai a, hengte pawh hi kan Minister-in min 
hriatsak sela. Farkawn leh Bungzung-ah hian x-ray khawl kan nei a, technician kan nei lo a, 
a pawimawh khawp mai a, kan harsatna hi kan hotute’n min hriatsak ta ula. 
  

Tin, a tawp berah chuan, Pu Speaker, Commerce & Industries-ah hian nichina ka 
hmaa thusawitu sawi ang khan, ka bial chhung khi ramri a ni a, Pu Speaker, nang pawhina 
i han tlawh fo Indo-Myanmar Border Trade, Border Haat atana an lo ruahman tawh Vaphai 
Sakhumphai khi tih puitlin thuai a chakawm khawp mai a. 2019 khan Survey of India 
Shillong atangin an lo chho a, khar 2 zet Saikhumphai ah khian a lei dawhna tur hmun pawh 
an survey tawh niin kan hria a, tiang chuan DPR te siamin NEC ah an thehlut tawh a, hei hi 
kan Minister zahawm tak hian min bawhzui sak sela. Chutiang chuan khilaiah khian 

insumdawn tawnna Border Haat tha tak kan neih a ngai em em a, eng emaw harsatna ramri 
chungchang kan neih apiangin khi lampang atangin kan mamawh te a lo thleng ta thin a. 
Tunah pawh khian bungraw eng emaw zat a lo thleng thla a, chuvangin khilai Border Haat 
pawimawh zia min hriatthiam puia hma min lakpui turin ka rawn ngen bawk a ni.  
Ka lawm e.  
 
PU C. LALMUANPUIA  :  Pu Speaker, ka lawm e. Vawiinah kan Minister 
zahawm tak takte pahnih Demand kan sawi thei hi a lawmawmin a phurawm hlein ka hria 
a. Amaherawhchu a vai hian kan sawi hman lo mai thei a, hun a tlem avangin. Demand No. 
6, Land Revenue & Settlement atang hian ka tan ang a.  
 

Revenue Deptt. hi a pawimawhna khawp mai a, chu chu hriain kan Minister zahawm 
tak pawh hian tan a la khawp mai a, hma pawh a sawn hlein ka hria a. Deptt. inrelbawlnaah 
pawh Land record mumal tak neih a tul a, heng te pawh hian kalpui chho mek a ni tih te kan 
hria a, a lawmawm hlein ka hria a. Tin, chutih rual chuan indaih lo tak an ni tih te pawh hi 
a lang thin a, Surveyor te han mamawh chang hian indaih lo lek lek thin hian a lo lang a, 
hengte pawh hi tan lak thar a tulna niin ka hria a. Kan Finance Minister zahawm tak pawhin 
min lo hriatpui pawh a tulin ka hria a. Tin, a minister zahawm tak pawhin min lo hriatpui 
sela. Department pawimawh tak Zoram neitu department a ni a, tan lak a tul hle a ni tih te 
kha ka sawi lang hmasa duh a ni. 
  

Tin, Pu Speaker, kan Governor Speech-ah pawh khan a lo lang a, he Ddepartment 
pawimawh tak hi a che tha khawp mai a. Tun Financial Year chhung khan Land Revenue 
& Settlement Department chuan House Pass 376 a pe hman a, LSC pawh 1190, Land List 
102 leh LSC for Agriculture tihte Governor Speech-ah pawh a lo lang a, hma a sawn a, a 
lawmawm hlein ka hria a. Tin, lawmawm deuh chu, Registration fee and Stamp duty atanga 
a lakluh hi cheng nuai 1,722 lai a ni a, he department hian a thawh hlawk hle a, a lawmawm 
khawp mai. A hmalakna a ropui khawp mai a, a chhuanawm tak zet a ni. 
  

Ka sawi lawr deuh duat duat ang a, Pu Speaker, Demand No. 26, Information & 
Public Relation Department-ah hian ka lut leh ang a. Department changtlung tak a ni tih a 
langin ka hria a. Covid-19-in min tibuai em em a, harsatna tam tak kan tawk a information 
dik kan mamawh thin a, mipuite kan chiai thin a, chutah chuan information dik tak mai min 
han pe te, a Minister zahawm takin tan a la a, mipuite min thlamuan thin a a lawmawm 
khawp mai tih kha ka sawi lang leh duh bawk a ni. 
  

Demand No. 38, Rural Development Department hi ka sawi leh duh a. He 
department hi a pawimawh em em a, zokhua lam a kawk deuh bikin ka hria a. NREGA 
hnuaiah kan Governor Speech-ah pawh khan a lo lang a, chhungkua 2,11,555 hnenah job 
card pek a ni hi a lawmawm hlein ka hria a. Nichina ka sawi tawh ang khan, Covid-19-in 
min tihbuai avang hian kan economic activity pawh mumal takin a awm thei lo a. Bungrua 
phurh luh leh phurh chhuah te, hemi avanga inkhuahkhirh nasa tak kan neih leh 

inkharkhipna dante avangin inhlawhna leh kawng hrang hrangah harsatna kan tawk nasa em 
em a. Chuti lain Ni 100 Inhlawhna te a lo awm a. Nikum financial year chhung khan Ni 
100-ah Ni 100 an inhlawh a. Tun financial year kal mekah pawh hian kan Governor Speech-
ah pawh a lo lang a, January 2021 thleng khan Ni 96 kha an inhlawh hman a ni a, a lawmawm 
ka ti khawp mai. RD Departmaent hian hripui leng karah mipui harsatna tawka hawi mai 
turte an chhanchhuak nasa em em a, a thlamuan thlakin a lawmawm hle a ni. Tin, hna hi tun 
financial year chhung hian 23,819 a siam hman a, thawh zawh tawh hi 21,509 lai kan 
Governor Speech-ah khan a lo lang a, a lawmawm em em a ni. Financial year 2020-2021 
chhung hian Ministry of Rural Development atang hian cheng nuai 55,543 chuang kan hmu 
te hi a department thawktute an tang hle tih a lang a, a lawmawm hle a ni. He department hi 
a chhenfakawm em em mai a, harsatna tam tak kan tawh karah kan mite’n he department ah 
thlamuanna kan hmu a, ei leh barah pawh harsa miah loin Covid-19 hrileng karah pawh kan 
thlamuanpui tak zet a ni tih kha ka sawi lang duh bawk a ni.  
 

Pu Speaker, lawmawm deuh mai chu RD department atang hian silpaulin kan dawng 
a, kan dawng leh dawn te pawh kha Minister zahawm tak hnenah lawmthu ka sawi duh a. 
(Dy. Speaker-in Chair a la)  
 
DEPUTY SPEAKER  : Chhunzawm nghal rawh le.  
 
PU C. LALMUANPUIA  :  Pu Dy. Speaker, ka lawm e. Silpaulin leh rangvate hi 
an pawimawh khawp mai a, keini khawpuia awm te hian kan mamawh ve emaw ni in ti 
maithei a. Ka bial chhung hi lei che bial a ni a, Hunthar Veng te hi, silpaulin hi kan mamawh 
em em a ni. Kawng hrang hrangah kan mamawh a, kawng sira mi harsa rawra chhute pawh 
han inzar hliahna tur an lo mamawh zel mai a. Huan nei, lo neite pawh ka bial chhungah an 
awm a, thlam te an lo mamawh a, thlam chung atan tunhma angin di lak mai tur te a lo awm 
tawh lo a, a tangkai em em a ni. Lei minah chauh lo pawh ka bial chhungah hian kan hmang 
nasa khawp mai a, rawra chhu mi harsa pawh ka pe zel mai a, ka fund atang hian ka lei belh 
hmiah hmiah mai a ni, mamawh an awm chuan; kha kha kan thawh chhan ni tein ka hre ve 
a. Hnathawk duh an awm anih pawhin thlam sakna atan kan pe a. Tin, tuizem atan pawh an 
khawr a an hmang zel a, silpaulin hi mamawhna a lo sang khawp mai tih kha he House 
zahawm takah hian ka sawi lang duh a ni. 
   

Demand No. 24, Health Department hi ka sawi leh duh a. Health Department hi an 
Minister zahawm tak ho hian an tangkai em em a, an tang em em a, kan duh leh tum vang 
ni loin Covid-19 hrilengin khawvel, India leh Mizoram te min tibuai a, hemi chungchangah 
hian Mizoram sawrkar Chief Minister zahawm tak Pu Zoramthanga kaihhruai hi Covid dona 
kawngah hian theihtawp kan chhuah a, India rama Covid-19 hri vei a tlem ber pawl kan 
nihna hi an tan lakna rah a ni tih hi ka sawi duh a. Kan thenawm state-ah pawh chhiat tawk 
tam tak an awm laiin keini pawh chhiat tawk mi 10 kan awm te hi Pathian leh he department 
hmalakna zar a ni. Department dang kha an hah lo ka tihna ni loin anni hi a kipui ber an ni 
a, an hah em em mai a, mutmu pawh an tuah hmanin ka ring lo a, kan dotor leh nurse leh 

department hnathawk zawng zawngte an ti tha em em a ni tih he House zahawm tak kaltlang 
hian ka sawi duh a, lawmthu ka sawi a ni. Tin, Covid-19 vaccination pawh pek an ni a, hetah 
pawh chak taka hmalak a ni a. Kan Governor Speech-ah khan a lo lang a, healthcare workers 
15,697 pek an ni tawh a. Tunah hian kha aia tam daih kha an pe tawh a, hengah te pawh 
hian tan kan la a, a hun takah vaccination kan pe a ni.  
 

Pu Dy. Speaker, in inthlak chhung hun kha min pek belh theih chuan ka lawm hle 
ang. Kan sawi hmaih hauh lo tur chu Mizoram Healthcare Scheme hi a ni a, a tha ka ti khawp 
mai a. Hetah hian chhungkua 12,427 ziah luh tawh an ni a, cheng vaibelchhe 5,61,20,868 
lai damlo hnena pek a ni te hi a lawmawm ka ti khawp mai. Healthcare atanga damlo 
inenkawlna tur mi harsa zawk ten an hmu thei hi a lawmawm ka ti khawp mai a, cashless 
treatment atan pawh hian cheng vaibelchhe 15 chuang lai hman tawh a ni te hi a thlamuan 
thlak hle a ni. He scheme hi a lawmawmin kan hmang tangkai a, kan hmang tangkai chho 
zel dawn niin a lang a, a thlamuan thlak hle mai. Sawi tur a tam khawp mai, hun a tawp 
tawh si a. Chu chu ka sawi theih tawk ni mai se, Minister zahawm tak tak pahnihte Demand 
hi pass ngei ni se tiin ka rawn thlawp a ni e. Ka lawm e. 
 
DEPUTY SPEAKER  : Tunah chuan Member zahawm tak Pu Lalrinsanga 
Ralte i lo sawm. 
 
PU LALRINSANGA RALTE: Pu Dy Speaker, ka lawm e. Vawiinah kan Minister 
pahnihte chanpual kan sawi dawn a. Sawi tur a tam hle a, department zawng zawng hi kan 
inluhchhuah hman dawn lo a, chuvang chuan ngaihpawimawh zual han sawi ka tum a ni. A 
 

A hmasa berah chuan Demand No. 38, Rural Development Department hi sawi ka 
duh a. A lawmawm hlein ka hria a, nikum khan Covid-in khawvel pum, India ram leh 
Mizoram pawh min tibuai a. A bik takin kuthnathawktute leh thingtlang mirethei leh harsate 
an tal buai nasa em em mai a. Kan Minister chak tak Pu Ruatkima leh midang ten 
thahnemngai takin theihtawp an chhuah a, kan official lam te pawh an fakawm hlein ka hria 
a. Kum kal ta sawrkar term hmasa lama Ni 100 Inhlawhna vawi 60, 70 lek lek te kan hmuh 
theih laiin tun sawrkarah Ni 100-ah Ni 100 kan han inhlawh thei ta zat zat mai hi a lawmawm 
hlein ka hria a. Chulaiah chuan a changtu Minister hi a fakawm hlein ka hria a. A taimakna 
leh thawhrimnate Pathianin mal a sawm niin ka hria a, Ni 100 an inhlawh thei hi thingtlang 
mipuite’n an tangkaipui hle a ni tih ka han sawi lang duh a, BADP lama an hna te hi a thain, 
asset tling tak tak an han khawih te hi a ropui ka ti a, kan ram tana tul leh pawimawh, border 
area te tan malsawmna thlen theihna tura hna an thawk hi ropui ka ti a. Chutia an thawh that 
avang te leh kan Minister te taimakna zarah additional fund an han nawr leh ngar ngar a, 
BADP additional fund nawr chhuaka, an han hmu chhuak leh thei te hi a lawmawm hlein 
ka hria. 
  

DRDA lama APO mi 85 lai dinhmun chiang lo deuha awm thin kha tuna Pu 
Zoramthanga sawrkar hian an dinhmun tur a tih chian chhoh sak dawn ta hi a lawmawm 

hlein ka hria. A changtu Minister pawh a fakawm hlein ka hria a, taima takin a bawhzui sak 
a, ruahmanna te a neihpui zung zung a, ka hriat sual loh chuan approval pawh an nei tawhin 
ka hria a. Tunah chuan sorkar hnuaiah an dinhmun tur chiang taka awmin, Mizoram sawrkar 
hnuaia lakluh tur an ni dawn ta hi lawmawm ka ti a, ka lawmpui takzet a ni tih kha ka han 
sawi leh duh bawk a ni. 
  

MzSRLM kan tih atang hian ka bial khu min rawn duhsak a, Bilkhawthlir-ah khuan 
kuhva hi kum khatah nuai 500 chuang man khaw khat ngawt pawh khuan kan hralh thin a 
ni. Chumi awmzia chu, Bilkhawthlir ringawtah pawh khuan kuhva ching kan tam hle a ni 
tih a hriat theih a. Kuhva kung tam tak te a awm a, a hnah tla ro mai tur leh paih mai tur kha 
MzSRLM hnen atangin kuhva kawr atanga plate siamna min rawn tihsak a, kan lawm takzet 
a. Amaherawhchu, demand a sang si a, kan indaih lo khawp mai a. Kan Minister hian min 
lo chhinchhiahsak se, kuhva kawr atanga plate siamna hi min rawn tihsak leh theih chuan 
Bilkhawthlir mai ni loin, Vairengte lamah te pawh dah theih anih chuan kan lawm takzet 
ang tih kha ka han sawi duh a. A kuhva kan hralh mai bakah a hnah leh kawr ro tla mai mai 
tur sumah kan chantir leh theihna a ni a, nasa zawka ruahmanna min neihsak a, Bilkhawthlir-
ah mai nilo Vairengte-ah te, Saipum-ah te, Saiphai-ah te min dahsak theih chuan a 
lawmawm ngawt ang tih kha ka han sawi lang duh bawk a ni. 
 
 Lawmawm em ema ka hriat leh chu, ka bial chhunga Thingthelh leh North Hlimen 
khu a then Thingdawl RD Block chhungah an awm a, a then Bilkhawthlir BDO hnuaiah an 
awm bawk a, hei vang hian an buai thei em em mai a. A khaw mipuite duh dan angin kan 
Minister chak tak mai hian Bilkhawthlir BDO hnuaiah Thingthelh leh North Hlimen khua 
te hi min dahsak a kan lawm takzet a ni tih kha House record atan pawhin a tulin ka hria a, 
ka han sawi chhuak a ni. 
  

Tin, Rurban Cluster hi Mizoram-ah hian 3, 4 vel kan nei a, an hnathawhte han enin 
a tha khawp mai a, thingtlang mipuite hmasawnna tur nasa tak an thawh thin avang hian a 
ropui ka ti takzet a. Tunah hian RD changtu Minister leh a department-in central lamah 
Rurban cluster neih belh an dil niin ka hria a, kan hmu thuai turah ka ngai a, Bilkhawthlir 
BDO khu a hmasa berah min dahsak thei se tih kha ka sawi lang duh a. A hmar area deuh 
te hi min duhsak a ngai a, BADP area kan lo ni lo bawk nen, BADP area-a rurban a awm 
kawp bawk nen keini eng area engmah nei ve lo tan chuan tihngaihna a awm lo hle a. Hei 
hi Darlawn-ah te, Bilkhawthlir lam tlangdungah te kan mamawh hle tih ka rawn sawi duh 
bawk a, District thar pathumah DRDA hawn a ni tur te hi a lawmawm hlein ka hria a ni. 
 
 A tawp berah chuan, Bilkhawthir khu YMA General Conference thleng tur kan ni a, 
department lamah eng vak mah kan nei lo a, PWD leh RD hian hma min laksak loh phei se 
chuan kan General Conference thlen tur hi kan mualpho thei a ni. Chuvangin, RD atang 
pawhin duhsakna min pek kan beisei a ni tih kha ka han sawi duh bawk a ni. 
  



484 
 

Demand No. 6, Land Revenue & Settlement-ah hian sawi duh ka nei a. Kan Minister 
leh officials te an hah khawp mai a. Ka han sawi lan duh chu, staff lak belh emaw staff 
indaihloh chhuanlama hmang lem lo hian Kolasib District-a Surveyor leh staff pahnih khat 
hi Vairengte-ah khuan min attach sak thei se, SDO Civil staff te khuan lo buaipui bawk se 
kan indaih theiin ka ring a, Kolasib-a awm khawm mai lovin. Surveyor pakhat dahthlak kha 
a tul em em chhan chu Vairengte leh a chhehvel khu notified town vek a nih vangin LSC 
neih theih vek a ni a, LSC loh vekin a la awm a. Kan dep Assam lam khuan ramri khu 
Periodic Pata te, LSC te an pe zung zung mai a, document lamah hian kan hneh leh thin lo 
va. Chuvangin hei hi sawrkar revenue pun theihna tur anih bakah Surveyor hi kan dah thlak 
chuan ruahmanna fel tak siamin min han tihpui zung zung chuan Kolasib District-a kan 
revenue hmuh hi a letin a pun ka ring a, Vairengte leh a chhehvel khu LSC ni lovin VC Pass 
deuh vek a ni tih ka han sawi duh bawk a ni. 
  

General discussion kan neih ni pawhin ka sawi lang tawh a. Vaihote nen kan innawr 
vakna lai, auto-rickshaw stand-ah khuan tunah hian VC-te nen tang hoin ram kan theh a, 
mimal leh mipuiah kan pe chhuak dawn a. In te sak a ni tan dawn a, lei pawh kan lai tawh 
a, a panna kawng te pawh kan buatsaih fel tawh a ni. Chungte pawh chu LSC vat anih loh 
chuan nakin lawkah chuan kan buai leh thei a ni. Chuvangin, he kan ram, kan hnam chhan 
nan hian kan Revenue Department hi rawn in pawt fan se, a pawimawh zia rawn hria se a 
thain ka hria. Tin, ramri hrul hrang hrang leh zau hrang hrangah leilet nei tam tak an awm 
a, chungte pawh chu eng pass mah awm lovin an awm tawp a, hengte hi periodic pata kan 
pek zung zung a tul takzet a ni tih kha ka han sawi duh a. Revenue Minister zahawmtak hian 
hei hi chu min react ngei se a thain ka hria. 
  

Hun a tlem tawh si a, Demand No. 24, Health & Family Welfare Department-ah hian 
ka han kal nghal mai ang a. Kan Minister te hmalakna a ropui khawp mai a, kan Chief 
Minister zahawm tak kaihhruaina leh department-te hmalakna zarah Covid hri leng karah 
pawh Mizoram mipuite thi tam lovin kan awm a, a lawmawm hlein ka hria a, ram ropui tam 
takah pawh mi a nuai tel an thih laiin keini state pa chhe tak, thiamna leh khawl pawh nei 
tha lo zawkah Pathian kaihhruainain, kan Chief Minister leh Health Miniater te remruatna 
leh hnathawhna Pathianin mal a sawm a, mipui kan inchan hnem lo te hi lawmawm ka ti a. 
Covid donaah India ram pum huapa a ti tha ber pawl kan ni thei te hi a ropui takzetin ka hria 
a, hetiang kan nih theihna tura mipuite pawhin thu kan awih hi a lawmawm hle in  
ka hria a ni.  
 

Health Department-ah hian lawmthu sawina tur hlir a awm a. Bilkhawthlir PHC 
building thar min sak sak a, kan lawm takzet a, kan bial chhungah Health & Wellness Centre 
engemawzat min pe bawk a, kan Minister-in min duhsakin ramri khuaah te min han dahsak 
a. Hmun 5, hmun 6 velah he center min pe hi a lawmawm hle a ni. Thawktu tur B.Sc 
(Nursing) training chhuak, a hranpa pawha damdawi chawh ve theihna tur neia training 
chhuak leh thiamna neite min dahsak bawk a, tunah chuan kan thla a muang hle tawh a ni 
tih ka han sawi lang duh a. Chutih rual erawh chuan, sub-Center dawrawm te teah an han 

thu a, hmanrua an neih tur ang an neih loh avangin kan function that theina turin ruahmanna 
min siam sak thei se ka ti khawp mai, Pu Deputy Speaker.   
  

Tin, ka bial chhungah hian sub-Center leh clinic awm lohna khua engemaw zat a la 
awm a, a pawi hle in ka hria a. MLA kan han nih ve atang hian clinic center te MLA fund 
atangin kan han sa chho tan a, tunah hian Bukvannei leh Thingthelh-ah Clinic Center tura 
ruahman building engkim neih sa kan nei tawh a, hei hi Clinic Center-ah official-in min 
puan sak se. Tin, Saihapui ‘V’ ramri chiahah pawh khuan Clinic Center kan la nei lova, 
tunah hian MLA fund atangin kan sa dawn a, kan tan chho mek a ni. Heng khaw pali: 
Thingthelh, Bukvannei, Saihapui ‘V’ leh North Chhimluang-ah te hian Clinic Center 
official-a min puan saka min pek ngei kan beisei a, chutiang tur chuan a hmanrua pawh kan 
lo inchhawp lawkin hmanrua tur pawh kan lo nei vek a, a thawktu min rawn dah sak turin 
ka rawn ngen bawk a ni. 
 
 A tawpna atana ka sawi duh chu, Vairengte CHC khu Mizoram-ah chuan a lun ber 
a nih ka ring a, nikhata OPD-a in entir khu average-a lakin mi 80 vel an ni. Zoram chhuah 
ka kan ni kan ti a, mikhual kan tam bawk a kan buai thei khawp mai a, chuvangin CHC-ah 
khuan doctor specialist pakhat tal hi min dah sak theih chuan a lawmawm ngawt ang. Tin, 
Health Supervisor leh Staff quarter mumal kan nei lo bawk a, min ngaihtuah sak thei bawk 
se. Tin, Vairengte CHC khuan eng pass mah a nei lova, land lease tak ngial pawh a la nei 
lova, hei hi ruahmanna min neih sakin min bawhzui sak thei ula kan duh hle a ni. Sawrkar 
ram hmun pawimawh a ni a, land lease buaipui vat hi a tulin ka hria. Chu chu ka sawi theih 
tawk a ni e. Ka lawm e. 
 
DEPUTY SPEAKER : Tunah chuan Member zahawm tak Pu Lalrintluanga 
Sailo i lo sawm ang. 
 
PU LALRINTLUANGA SAILO: Pu Deputy Speaker, ka lawm e. Vawiin hian ka 
ngaihtuahna a thui khawp mai a, kan Minister zahawm tak Demand kan sawi dawn hian ka 
rilruah Pathian thu lo lang a awm a, “Lalpa tih chu finna bul a ni a” tih ang chiah hian, kan 
Chief Minister zahawm tak hian portfolio a siam dawn hian Covid lo thleng tur hi Pathian 
hian a hmuh lawk tir emaw ni chu aw, tih angin leh keini thingtlang bialtute min enkawl 
tura RD Minsiter tha tak mai min han pek chungchangah hian ka ngaihtuahna a kal thui hle 
a ni tih klha ka sawi duh a. 
  

Ka sawi hmasak ber duh chu Demand No. 6-na hi a ni a. Kan Minister chak takin 
land record fel tak nei turin hma a la a ni tih kan lo hria a. Kei pawh Pu Zoramthanga sawrkar 
hmasaah khan Aizawl Town Expansion Committee-ah kan Chief Secretary kal chhuak ta te 
nen khan kum 5 chhung kan thawk hova. Khata recommendation ang khan Pu Zoramthanga 
Ministry hmasa khan Aizawl leh a chhehvelah In hmun te kan han plot a, kan han sem kha 
a ni a. Amaerawhchu, pass te lak chhuah fel anih hmain sawrkarna te a intlak leh rih a. Ka 
sawi duh chu party induhsakna awm miah lovin In hmun a sem a, tah chuan rawngbawltu 

pawimawh tak tak mi 84 kha kan pe a ni. Mahse kum 10 chhung khan ngaihsak a ni lova, 
sawrkar hmasa khan nasa takin an party workers ten an pawngsual a ni. Sawrkar hmasain a 
tih tawh sa zawng zawng kha vawiin thlengin hma lak a ni ta lova. Israel faten Jordan an 
kana Kannan ram an luah khan rawngbawltu pawimawh Levia chite pawh kha an sem lo 
niin hmun ram a kha. Pu Zoramthanga sawrkar kha chuan kan Levia chite zawng zawng kha 
a sem a, mahse vawiin hian a taka hma laa Pastor pension lo ni tawhte, khatiang ang chi kha 
ti hlei thei lovin a awm tlat mai a, a bikin Revenue changtu hian min chhinchhiah sak se ka 
ti khawp mai a, a windup-naah pawh min react se ka ti khawp mai tih kha ka sawi duh a. 
  

Kan bialah te pawh land record fel a awm loh avangin NLUP an insemna ah te ram 
an insem a, enkawl mumal loh kha Aizawl milianin an lei zel a, a ram luah tak tak tute hian 
ram mumal kan nei ta lo tih khawpin thil a kal ta zel a, hei hi enfiah ka duh khawp mai tih 
ka sawi duh a ni. 
  

Tin, Forest-ah ram hralh kan ching deuh reuh a khawthlang lam khuan, Serhmun 
pawh In tinin a lakh dawn an ti ral vek mai a. Ka bial chhung West Phulpui pawhin hma an 
lo la a, an lo intin uai uai mai a, thatnain khap lo mah ila that lutuk lohnain khap a tha ka ti 
a. Forest ramah kan ram a tluk luh hian sawi theih kan nei tawh si lova tiin theih tawp 
chhuahin kan indang a, vawiin chuan kan indang fel thei rih a, chuvangin enfel a ngai hle 
mai tih kha ka sawi duh a ni. 
  

Tin, Demand No. 40-ah hian a bikin Trade & Commerce-ah, MNF remna thuthlunga 
la tihpuitlin loh awma hi kan Chief Minister hian a ngawipawimawh hle a, kan Speaker 
zahawm nen November thlaah khan Chief Minister zahawm hriatpuinain kan zu kal a, 
Silsuri lamah te kalin Bangladesh hmalakna te kan han en a. Khulai khu member zawng 
zawng pawhin kan hriat a thain ka ring a, Border Trade kan kalpui chho zel dawn anih chuan 
khu lai khu kawng hnai ber a ni a, Aizawl atangin Silsuri khu km 160 vel lek a ni a, Silsuri 
atanga Mahmuam khu km 18 vel lek a ni a, Silsuri thlengin kawng hi Bangladeshin an rawn 
lai tawh a ni. Khulai khu kan ngaih pawimawh chuan, Khawthlang pa mai nilovin 
Khawchhak pa thlengin border trade hi kan chhawr tangkaina tur hnai ber a ni a. Khulaia 
kan tlawh pawh tur khu zofate vek an ni a, chuvangin helamah hian kan sawrkar-in beng a 
chhi a a lawmawm hlein ka hria. Trade & Commerce enkawltu kan Minister zahawm tak 
hovin kan zu kal a, engkim a hria a, hengte hi nakinah min rawn re-act se ka duh khawp mai 
tih kha kan tarlang duh a ni. 
  

Awle, Pu Deputy Speaker, Demand No. 21-ah hian ka ngaihtuahna hi a kal deuh 
ngut ngut a, a bik takin kan Institution neih pawimawh tak takah hian khawvel thang zelah 
traffic jam leh ri bengchheng te a lo tam ta a, chu chu kan Chief Minister zahawm takin a 
ngaipawimawh hle a. A bik takin Aizawl West College khulai traffic ti jam tu leh Health 
Directorate a lo awm bawk nen, khu khu a ngaipawimawh a, kan Minister changtute nena 
hma lain Lungmual lama sawn tum a ni hi a lawmawm hlein ka hria a. Hrangbana College, 
Zirtir College leh a dang te pawh sawn tum mek a ni tih kan lo hriat hian lawmawm ka ti a 

ni. Zirna atana environment tha zawk leh in concentrate theihna tur hmuna kan hotute’n 
sawn duhna thinglung an pu hi a lawmawm hlein ka hria.  
 

Tin, deparment lian deuh hlek tarlan duh ka neiha chu Rural Development hi a ni a, 
kan sawi duh lai taka chu, kan Minister hi a fakawm hlein ka hria a. Zan reiah pawh harsatna 
thingtlang lamin kan neihin bial fanga hmun hla tak atanga kan phone pawhin a ni hian 
harsatna sawi miah loin min lo dawngsawng tha thin a, chhiat kan tawh te pawha  a awm 
ang ang sawrkhawmin leh kangmei ka bial ten an tawh chungchangah pawh tan min laksak 
thin a, a lawmawm hlein ka hria a. Chutih rualin central ministry lamin kum tam tak BADP 
hnuaia khaw sawikhawm tawh hnu, kan Minister zahawm takin chak taka central lama hma 
a lak avangin ka bial chhung khaw sarih ngawt mai BADP cover area atanga BADP project 
hmang thei tura min han rin lut leh hi a bik takin lawmthu ka sawi duh a, kan lawmna hi 
sang tak a ni. Rural Development Department hi keini thingtlang tan chuan kan Nu leh Pa 
department tak tak a ni a. Vawiinah hian awmlo pawh ka ti lo mai ang a, a enkawl turin kan 
Director thleng mi fit tak mai kan han nei hi lawmawm ka ti takzet a ni tih hi ka tarlang duh 
a. Anni zarah hian hmasawnna pawhin hmalam a pan chak hle a ni tih ka sawi duh a. 
Member zahawm tak tak ten an sawi tawh ang khan, keini tan chuan rangva leh silpouline 
hi a hlu em em mai a, a bikin silpouline hi keini tan chuan kan concrete building sak ve 
theihna a ni. Mau hnah leh di a awm loh chuan silpouline kan pek hian kum hnih kum thum 
inchung atan a lo daih thin a, khatiang kha kan mamawhna tizualtu a ni. Vawiinah pawh 
Question Hour-ah Minister zahawm takin rangva leh silpouline chungchang a sawilang kha 
kan lawm lutuk hi kan mittui a tla lek lek a, a lawmawm kan ti takzet a ni tih ka sawi duh a.  
 

A dawt leh ah chuan BADP cover area-ah hian works eng eng emaw a awm thin a 
ni. Member zahawm tak tak ten an rawn sawi ang khan, kan Minister hi chak viau mah sela 
a hmu vek seng lo a, amaherawhchu chutah chuan a Minister concern emaw a deprtment te 
dem mai lo hian bialtu kan nihna angin kan bialah hian mawh kan phur a ni tih Member 
dangte pawhin kan hriat a thain ka hria a. Ka bialah pawh thawk tha vak lo chu awm thin 
mahsela thatna duh a tihtakzeta mawhphurtu ka ni tia, a chhiat leh a that thuah hian mawh 
ka phur a ni tia mawhphurtu nihna kan lak chuan miin an siam tha mai zel a ni tih ka sawi 
duh a. Kan Minister zahawm tak leh a department ten tha lo an duh avanga lo tichhia an ni 
chuang lo a, a thawktu mihring kan in anglo tih te kan hriat a thain ka hria a. Felfai taka kal 
thei kan ni vek bik lo a, chutah chuan keimahniah hian mawhphurhna sang zawk kan bial 
chhungah kan nei a ni tih te hi kan hriat nawn tha ka ti a. Ka zo tep e, Pu Deputy Speaker.  
 

Vawiina ka sawi leh duh chu, Demand No. 24, Health & Family Welfare hi a ni a, 
hetah tak hian a ni ka ngaihtuahna ti kalthui em em a chu. ‘Thihna ata kan chhuak a nunnaah 
kan lut ta a ni’ tih ang deuh hian Covid-19 avanga kan sawrkar Pu Zoramthanga’n a mimal 
tak pawha a kaihhruai leh a finna hmanga a advice-na lo dawng sawng thintu kan Minister 
zahawm tak te hmalakna leh department official ten Covid-19 donaah Vairengte atanga 
chhimtawp thlenga anmahni workers te hmel kan hmuh hian tih taktakna hmel kan hmu a. 
Chu chu Pathianin mal min sawm a, vawiinah hian thihna lak ata min chhanchhuak a, 

nunnaah kan ram mipuite kan lut ta a ni tih a langin ka hria. Chuvang chuan an hmalakna hi 
a fakawm thlawt ka ti a ni.  
 

Tin, Healthcare Scheme chungchang hi a duangchhuaktu chu kan Chief Minister 
zahawm tak a ni a, lawmawm ka ti a. A ni hi kum 47 vel a thim, a var pawh thlu loin ka lo 
zui tawh thin a, Pathianin a hriselna a veng nasa em em a, remna kan neih khan a damlo ve 
deuh tih loh chu ha na, awmvel tih vel kha a ni mai thin a. Chuti khawpa pa hriselin kan ram 
hrisel lohnate hrechianga Healthcare Scheme an duangchhuak ringawt mai pawh hi Pathian 
malsawmna ropui tak amah kaltlangin kan ramin kan dawng a. A bikin Dampa biala mi 
hnuaihnung zawk ten kan dawng a ni tih hi he House zahawm takah hian ka sawi lang duh 
kher a ni. Chuvang chuan, ropui ka ti takzet a, vawiinah hian thil dang tam tak pawh ti lo 
mah i la he mi ringawt pawh hi chuunglam khian mal min sawm ang tih hi ka ring tlat a ni.  
 

A dawt lehah chuan mahni bial chhungah han lut zawk ila. Ka bial chhungah hian 
Pu Deputy Speaker, tunhma zawngin PHC kan neih, entirnan Marpara-ah te khuan doctor 
kan nei tha ngai lo a, Synod nen pawh agreement neiin hma lo lak tawh a ni a. 
Amaherawhchu Pu Zoramthanga sawrkar lo din atangin kan Minister zahawm tak kaltlangin 
tunah hian doctor kan nei tha thap tawh mai a. Amaherawhchu harsatna kan la neih erawh 
chu Bawngthah, Darlung, South Sabual leh Bawlte ten Health sub-Centre an intawm a, a 
buaithlak khawp mai a. Tunah chuan kawng te pawh kan Chief Minister zahawm tak 
hmalaknain tlemin a lo ziawm ta deuh mai pawh a. Helaiah hian PHC te pawh hi min dinsak 
dan a awm em tih te pawh min rawn react se la ka duh a, hengah te hian hma min laksak 
thei ang em tih ka ngaihtuahnaah a lian hle a ni. Tin, chubakah chuan West Phaileng PHC-
te pawh khu a population leh cover area te enin CHC-ah hlankai theih a ni ve tawg em? 
Khulaiah khuan LESDE-in sawrkar hmasaah khan building lian pui pui a sak luah si loh a 
awm teuh mai a, enga tan nge hman tur tih hriat loh kum hnih chhung kan sawrkar hma 
khan an lo siam tawh a. Japan hlo leh tlangsam-in a bawhkhat a, kan fund neih ang tein kan 
han sam fai lawp lawp a. Kan CM leh Health Minister zahawm tak te pawh a hmunah min 
kalsak tawh a ni a. CHC hi min dahsak anih chuan khulaiah khuan luah sen loh building kan 
nei a ni. Khungah te khuan a tihdan a awm tawh em tih te vawiinah hian ka  
tarlang tel duh a.  
 

Sawi tur a tam hle mai a, a tawp bera ka sawi duh chu, Pathian leh kan ram tana 
thawktu hruaitu duhawm tak kan neih avanga thihna laka ta chhanchhuah kan lo ni ta te, 
Rural Development Area-a awm tena harsatna kan lo neih thin khaw tam tak central atanga 
lo kal thin BADP-in a cover tawh loh min han cover tir leh ta te hi vawiinah hian ring takin 
lawmthu ka sawi a. Chuvangin Minister pahnihte Demand hi lungrual takin he House hian 
i pass ang u tiin kan thlawp a ni e. Ka lawm e. 
 
DEPUTY SPEAKER : Minute 5 a la awm a, tunge kan sawm leh ang? Pu 
Lalchhuanthanga, Member zahawm tak ka sawm e. (Pu LALCHHUANTHANGA: Sawi 
zawh ka rawn tum ang e.) 

PU LALCHHUANTHANGA: Pu Deputy Speaker, Demand-a kan luh hmain 
niminah tui harsat zia kan sawi a, keipawh ka harsa tih thu ka sawi a. Inah ka haw a tui kan 
lo nei khat luau mai a, a lawmawm viau a; amaherawhchu kan thenawmte pawh tui harsa 
tak takte an ni a, an dawng ve ta si lo kha a inthlahrunawm ve deuh a ni. Ka lawm khawp 
mai tui kan dawng a.  
 

Demand No. 38-ah hian sawi tan ta i la. District-te a lo piang zel a, RD Block area 
tihdanglam a ni lo hi a buaithlak viauin ka hria a. Development khawih dawn pawhin 
remchan lohna lai deuh te pawh a awm theiin ka ring a. Chuvang chuan, a lian emaw, a te 
emaw a awm theiin ka ring a. Chuvang chuan a lian emaw, a te emaw a develop area ramri 
hi a tihfel theih mai lawm ni tih kha ka rilruah a lo lang a, kha kha Rural Development 
Minister hian min lo hriatsak se. 
  

Demand No. 24, Health Department hi nikum lam khan Covid-19 hrilengah an che 
tha hle mai a, an hah bawk a, a vei te an tlem phah a, thihna tawk pawh state dang aiin kan 
tlem a, amaherawh chu tan lak zel erawh chu a ngai hlein ka hria a. Tin, Medical College 
saw ngaihtuah a ngai hlein ka hria. Zirlai, Professor te leh teaching faculty hote tan pawh a 
hmun hmate hi tihchangtlun chhoh mek zel a ni chung hian chak deuh zawka tih a tha lawm 
ni aw ka ti a ni. Tunhnai maiah pawh Professor pahnihin an bansan leh niin ka hria a, an 
quarters te pawh a tha tawk lo a ni maithei a. Hei hi kan State-ina rohlu a neih ve a ni a. (Dy. 
SPEAKER: Lo ngawi lawk la, kan hun a zo a, minute 3 emaw chauh ala sawi si a, a sawi 
tlang law law mai dawn em ni ang? Awle, sawi chhunzawm rawh le.) Pu Deputy Speaker, 
ka lawm e. Kan Medical College hi ngaihtuah that a ngai hlein ka hria. Tin, Pu Deputy 
Speaker, Civil Hospital hi kan duh khawp ta lo hle mai a, demand a sang si a. Chutih lai 
chuan Kulikawn hospital hi tihlen theih dan a awm em aw ka ti a ni. Hmun hma a zau a, a 
fianrialin a thengthaw tha bawk a, kan sawrkar hian hma a lak duh chuan a hmun hma khu 
chuan a zo hle a ni tih kha kan Health Minister hian min lo hriat sak sela. 
  

Demand No. 21, Higher & Technical Education hi ka han sawi leh ang a. Nikum 
lam khan hlawh atan 22,170 lakh a ni a, kuminah hian 19,407 lakh a ni a, nikum lam aia 
a tlemna hi 1,762 lakh a ni a. Chutiang chuan medical treatment-ah pawh hian nikum 
revised estimate ah 358 lakh anih laiin tunah hian 180 lakh a ni a. Tin, RUSA hnuaia 
hnathawkte state matching share-ah 157 lakh anih laiin tunah hian dah a ni lova. Tin, 
scholarship leh stipend velah 394 lakh SMS-ah dah anih laiin tunah hian dah a ni lova. He 
kan budget hi hriatthiam harsa ka ti a, a chi tur ang hian budget hi kan siam a, sawi thiam 
pawh a har khawp mai. Post matric scholarship-ah pawh hian 394 lakh a awm a, chu chu 
SMS a ni, tunah hian engmah dah a ni lova. A budget puitling deuh hlek hian a chi tur 
ringawt ni lo hian a ruahman theih lawm maw ni le? Han sawi hian sawifel a har khawp 
mai, kan Finance Minister zahawm tak hian min hriat sak se tih kha ka sawi duh bawk a ni.  
  

Tin, Higher & Technical Department hnuaia kan school hote hi school changkang 
zawkte anih laiin a hmunhma te, teaching faculties te leh equiptment reng reng hi a 

changtlung lo em em mai a. Zirna sang zawk zirna anih lai hian tih changtlung deuh leh 
thawm that deuh hi a tul khawpin ka hria a ni. Chungte chu ka sawi theih tawk ni mai sela, 
Pu Deputy Speaker, ka lawm e. 
 
DEPUTY SPEAKER  : A lawmawm e. Awle, kan hun a tawp a, kan chawl 
ang a, chawhnu dar 2:00-ah kan tan leh dawn nia.   
 
2:00 P.M. 
 
DEPUTY SPEAKER : Awle, kan rorel kan tan leh ang a. Tunah Member 
zahawm tak Pu B.D. Chakma ilo sawm. 
 
PU B.D. CHAKMA  : Pu Dy. Speaker, ka lawm e. Hei, vawiinah Minister 
zahawm takte Demand sawiho tur a ni a, a hmasa berin R.D. Minister zahawm tak Demand 
No.38 hi ka sawi ang a.   
 

A hmasa berin PMAY chungchangah, ka bial ringawt nilo Mizoram pumpuiah 
harsatna hi kan tawng a ni a. Hei hi tun sawrkar demna thu pawh nilo, hman atangin RD 
chungchangah a bik takin PMAY leh MGNREGA scheme kan kalpui danah hian thil diklo 
tam tak awmin kan hria a. Hei ka bialah hian PMAY Grahmin leh Urban awm a, keini hi 
Grahmin-ah kan awm a. Hmanah pawh khan RD Minister zahawm tak hnenah zawhna pawh 
ka thehlut a a chhanna pawh ka nei tawh a. Selection-ah hian random selection hi a awm fo 
tihna a ni a, Pu Dy. Speaker. Hei, socio-economic leh Census, 2011 base priority list-a serial 
ang ni loin, random-in tun thlengin tih a ni a. Chu mai bakah, sawrkar hnuaiah regular 
regular employee pawh lak a ni a, tun thlengin. Session hmasaah pawh ka sawi tawh a, hei 
chu dik lo a ni. Chawngte RD block-a BDO vawi khat chu ka zawt a, ‘Ka pu, hei hi Gram 
Sevak meeting-ah a tel anih chuan kei chuan tihngaihna ka hrelo’ a ti bawk si a. Chuvangin 
hei hi chu VLAA leh DC staff-te tih dikloh a ni.  
 

PMAY selection danah hian a hmasa berin Gram Sevak meeting neih a ni a, mahse 
Gram Sevak meeting thuchhuak pawh hi engmah zawm a ni lova, VLAA leh DC staff-ten 
a hranin BDO-ah register an pe lut zel a, chuvangin hei hi chu BDO lam tihdik loh a ni lova, 
grass root level-ah hian an ti diklo a ni. Chuvangin, hei hi tih engtik a nge siamthat anih ang 
aw? Hei hi tun sawrkar demna pawh a ni lova, hman atanga thil kal zel a ni a, kawng tha 
zawk kan zawnchhuah lova hetianga hian kal zel chuan nakin zelah pawh a awm zel ang. 
Hei, Pu Modi scheme PMAY plus pawh kan nei tep tawh a, hetiang dinhmuna kan awm 
anih chuan kum 100 chuang pawh he scheme hi awm se ‘Housing For All’ hi a hlawhtling 
chuang lovang. Pu Dy.Speaker, chu chu kan dinhmun a ni.  
  

Tin, MGNREG-ah pawh hian ‘ghost job card’ tam tak a awmin ka hria, job card lem 
tam tak a awm a ni. Khaw tam takah nupaa job card neite pawh an awm a, hei a recordah ka 
rawn keng a, hei hi ka bial chhungah a ni a, Pu Dy. Speaker, khaw te tak te a ni a, mi 16-in 

double job card an nei a ni. Hei, nu ber hmingin a awm a, a pasal hmingin a awm tho bawk 
a ni. Hei hi BDO-ah an thehlut a, copy to: Area MLA bakah DC leh PD-ah pek a ni bawk a, 
tin, CEM, CADC-ah pawh an pe bawk a, hei hi keima copy zawk a ni. Pu Dy. Speaker. 
Hetiang hian ‘ghost double job card’ tam tak a awm a ni. Hetah hian VLAA a mawhphur tu 
ber a ni a, chuvangin, lehkha min pek laiin ka zawt a saptawngin, signature pek pahin. ‘Ka 
pu, GK zawhna ka zawt ang che, enge ni VLAA full form hi, ‘Very Lucky Area Assistance’ 
tihna a ni mai lo maw’ ka tia. Hei hi chu ‘Village Level Area Assistance’ tihna niin ka hria 
a, engatinge nangin ‘Very Lucky Area Assistance’ i tihna chhan”a ti a. Kei chuan, ‘E, VLAA 
chu thla 1 ah remuneration cheng 15,000 vel dawn tur anih laiin, khita hna zawng zawng 
enkawl laiin Royal Enfield, leather jacket leh sunglass man to tak tak nen in kalpui thin a ni 
a. Chuvangin VLAA hi ‘Village Level Area Assistance’ ni lovin ‘Very Lucky Area 
Assistance’ tihna ni zawk awm a ni ka ti a, ‘A dik chiah, an corrupt ber’ a ti a. 
 

Hei hi DISA meeting Lawngtlai-ah pawh vawi tam tak ka sawi tawh a, hei hi kan 
control loh chuan khawiah nge kan kal dawn hriat a har a ni. NREGA-ah hian thil diklo tam 
tak a awm a ni. Tun tumah ka bialah audit an nei a, a hmaa tar nilo signboard thar social 
audit neih hma chauhin VC ten hmanhmawh takin an tar a ni. Tin, CADC Agriculture 
Department area chhungah terrace siamin signboard tar a ni bawk a, hei hi enge a awmzia, 
hei hi chu CADC hnuaia Agriculture ram a ni si a, engah nge DC ho khan NREGA material 
component atangin signboard an tar ka ti a, mahse, DAO pawhin a chhang thei lova, a ngawi 
reng a ni. Hetianga thil a kal anih chuan tihngaihna a awmlo, Pu Dy. Speaker, NREGA leh 
a bik takin PMAY hi kan siam that loh chuan, a Dan tha tak hi kan hman loh chuan ‘We 
will be nowhere’ ka ti a ni.  
  

Tin, RD block, keima bialah khaw 88 a awm a, RD block pakhat chauh a ni a, 
chuvangin, Lawngpuighat-ah RD block pangngai min dah sak theih chuan a lawmawm hle 
ang. Hei, Pu Nihar pawhin vawi tam tak a sawi thin a, Tlabung leh Chawngte bialah hian 
RD block pahnih tal chu awm thei se mipuite tan a ziaawm ngawt ang.  
  

Tin, Higher & Technical-ah ka lut ang a. Hmanah pawh zawhna ka zawt tawh a, 
Minister zahawm tak (Dy. SPEAKER : Minute 1 ila nei e) Awle, Pu Dy. Speaker, tlemte ka 
sawi ang e. Lecturer-ho chungchangah pawh ka sawi tawh a. Common subject-ah pawh a 
bik takin English-ah hian college zirlaite zawng zawng room khatah an awm a ngai a, 
lecturer hall-hi a awm miah lo a. Khawngaih takin hei hi min sak sak thei se. Tin, college 
campus hi Kamalanagar area atangin tlem a hla deuh a, km 1 vel a ni a, Saizawh leh 
Kamalanagar inkarah tunah college campus thar chu a awm a. College bus term hmasa khan 
MLA LAD fund atangin ka leisak a, mahse, diesel hi an lak theih loh avangin sikul naupang 
ho kha mahni pawisa sengin an donate a ngai a, thingtlang mi an ni hlawm a.. (Dy. 
SPEAKER :  I hun a tawp e.) Chuvangin Pu Dy. Speaker, fuel lampanga hi Higher & 
Technical Education atangin ngaihtuah dan awm thei se.  

Tin, Health & Family Welfare-ah kan lut lawk ang e Pu Dy.Speaker, khawngaihtakin 
minute hnih khat vel lek. Boraponchori PHC hi hmanah kan zawhna chhang in PPP Mode-
ah CADC sawrkar in a nei thin a, mahse tunah sawn State sawrkar in a la tawh a. Mahse tun 
thleng in an hlawh hi CADC hian a pe thin a, kha kha enge a chhan min chhang thei se. 
  

Tin, Lawngpuighat PHC Building pawh nikum hmasa daih ah an sa zo tawh a. 
Mahse, tun thleng in an la hawng thei lo a ni a. Chuvang in Lawngpuighat PHC hi engtik ah 
nge min hawn sak theih ang tih kha zawhna ka nei a. 
  

Tin, Parva lam phei chu International Triangular Junction a ni a, khilamah 
Bangladesh a ni a, a lehlamah Myanmar a ni a, keini India ram kan ni a. Kum tinin mipuite 
sawn an tuar nasa lutuk thin a, a bikin furah hian communication gap a awm thin a. Chuvang 
in Parva lamah hian nakin zel atan pawh PHC pakhat tal chu min sak sak thei se tih kha ka 
ngen duh a ni. Pu Dy. Speaker, ka lawm e. 
 
DEPUTY SPEAKER : A lawmawm e. Tunah chuan Member zahawm tak Dr. 
Vanlaltanpuia i lo sawm ang. 
 
DR. VANLALTANPUIA : Pu Dy. Speaker, ka lawm e. Vawiinah hian kan 
Minister zahawm tak te pahnih demand han sawiho thei tura pharh a ni hi a lawmawm ka ti 
a. Covid-19 avanga kan ramin harsatna kan tawh laia Minister taima em em te pahnih an ni 
a, a phurawm ka ti em em a ni. 
  

Demand No. 6, hi ka han sawi ang a, a zavaiin sawi vek hman ka duh avangin rang 
deuh hlekin ka han sawi ang a.  
 

Land Revenue & Settlement-ah hian Minister fit tak leh chak tak mai kan nei a, a 
chhuanawm a. Land Record fel tak pawh neih tumin tunah hian hma a la mek pawhin ka 
hria a, a lawmawm ka ti a. 
  

Problems and challenges thenkhat hi sawi ka duh a. Ka sawi thin a, hei hi 
khawngaihtakin Minister hian min ngaih pawimawh sak se ka duh a, Mizoram tan hian. 
Armed Forces ten ram an acquire hian hei Nagaland te leh State dangah te hian an ti thin a, 
an ram pek hi ‘kum 99 atan’ tih tein an pe ve tawp ngai lo. Keini ramah hian kan pe tam thei 
lutuk a, hei hi khawngaihtakin an acquisition dan system hi en that ni se ka va duh em tih hi 
ka sawi duh a, a tih dan a awm theih chuan. 

 
 Tin, Land Ceiling System siam hi ka rawt duh a ni. Milian ten ram an ngah em em 
thin a, mi harsate tan ram neih tur a awm thin lova. Sawrkar hmalakna tur te pawh chutiang 
chu a ni a. Land Ceiling System hi neih hlan kan nghakhlel hle a. 

Tin, ka bial bikah, Mizoram University South Campus tur hi Pukpui VC ten an pe a. 
Chulai hmun lam chu notification te pawh tichhuak tawhin tumahin helai hmunah hian 
encroachment awm thei lo turin leh ram claim pawh a theihloh turin min tihfel sak thuai 
sela. Khami hmanga Fund pawh lak tur anih avangin Land Lease kha University atan kan 
mamawh ngawih ngawih a ni tih kha ka sawi duh a. 
  

Tin, Pukpui hmun hlui hi ka sawi thin a, sipai hmun hlui ram zau tak a la awm a. 
Heng zawng zawng hi Cadastral Survey neih a ngai tak meuh meuh a, hei hi khawngaihtakin 
hma min lak pui se ka duh a ni. 
  

Rural Development, Demand No.38-ah hian kal ta ila. RD hi hma kan sawn pui hle 
mai a, MGNREGS-ah te hian. A bik takin ka bialah Material Component-ah te hma ka sawn 
pui tak zet a, heng avang hian lawmthu ka sawi a. Kan Minister hnenah pawh hian ka lawm 
em em a ni tih kha tunah hian ka sawi duh a. 
 
 Tin, kan Minister hi a fel khawp mai a, a ngaihzawng nih hi a nuam thin ngawtin ka 
ring a a tlangval lai chuan. Present pek hi a hrat em emin ka hria a, kan Session apiang hian 
Silpauline leh eng emaw hi min hum haw tir ziah mai hian ka hria a. Chuvang chuan kan 
Minister hi a fakawm ka ti a, a chungah hian kan lawm em em a ni tih kha ka sawi duh a. 
  

Tin, helaiah hian han ngen duh ka nei a ka bialah hian. Chhipphir-ah RD Rest House 
a awm a, hei hi a chhe lutuk tawh a. Bial han fan nikhua pawh hian riahna tlak ni tawh loin 
a awm a tun dinhmunah hian. Khawngaihtakin hei hi tun kumah hian min siamthat sak thei 
se tih hi ka duh takzet a ni tih kha ka sawi duh a. 
  

Tin, Pangzawl-ah tunah hian Mizoram-a project lian ber National Highway 54 
siamthat hna a kal mek a, NHIDCL leh ABCI te company hrang hrangin hma an la mup 
mup a, hemi avangin Tourist Lodge hi tunah min demolish sak a, min tihchhiatsak vek a. 
Helai hi In 600 awmna khua a ni a, khilai tlangdungah khian Rest-house pakhatmah a awm 
lo a. Chuvangin hei hi a remchan chuan kan Minister zahawm tak hian min siamsak thei se 
tih hi ka han sawi duh bawk a ni. 
  

Tin, I&PR, Demand 26-ah hian kan Minister bawk hi han fak leh ka duh a. Covid-
19 avanga harsatna kan tawh laiin kan hriat angin a tirah kha chuan ‘discreet knowledge’ ti 
mai i la, eng eng emaw a lo kal a, helamah chuti zat chu a ni, hetiang hian a ni tih information 
kha a lo kal nuai nuai a. Khang lai khan kan Minister chak tak I&PR Minister hiana rawn 
khai ta lawp a, tun thlengin Covid update leh information hi aman min rawn pe thin a, a 
department staff-te a fakawm ka ti a, hetah hian lawmthu ka sawi zawk duh bawk a. 

 
Demand No. 21, Higher & Technical Education-ah hian Minister changtu zahawm 

tak assist tu Vice Chairman ka ni ve a, hei hi mahni department chu a ni ve ta mai a, han 
sawi ve ka duh a. Education pawimawh zia chu kan hria a, Tony Blair, British Prime 

Minister khan a term hnihna a campaign lai khan term khan, ‘Our top priority was, is and 
will be education, education and education’ a lo ti a. Education hi ram khaichhuahna atan 
thil pawimawh ber a ni tih kha a lang a. 
  

Higher & Technical Minister hi Covid avangin a buai em em mai a, a buai ber zinga 
mi a ni a, chuti chung chung chuan hmalakna a ngah hlein ka hria a. MZU South Campus 
hi tihian min rawn sawichhuahsak a, ‘in principle approval’ kan hmu tawh a, kan lawm hle 
a. RUSA teacher-ah hian India ramah a nei nasa ber turin zirtirtu 80 chuang niin ka hria 
RUSA teacher, Asst. Professor min laksak a. Tin, new teacher eng emaw zat hi College 
level-ah min pe a, Principal thar pawh mi panga chuang a hnuah lak an niin ka hria. 
‘Professorship’ kan han tih University leh Mizoram college hnuaia mite pawh hi min pe a. 
Tin, RUSA-I liam tur pawh hi a nihna takah chuan India ramah hian Minister hote zingah a 
zuk sawichhuaktu leh tuna a program min prolong sakna, min lo extend sakna pawh hi ama 
zar a niin ka hria a, a lawmawm ka ti em em mai a. 
  

Tin, Mizoram a college zawng zawng ten tunah hian NAAC accreditation an 
kaltlang deuh vek tawh a. Hmannia ka sawi tawh angin Mizoram-a college zawng zawngte 
hian Hall lian pui pui te, Lecture hall tha tak tak te kha an nei deuh vek tawh a ni. Nichinah 
khan Pu BD-a khan Lecture Hall kan nei lo a ti a, Kamalanagar college kha a niin ka hria, 
kha kha ka hriatsual loh chuan accredited college a la nih loh vang a ni a. Chuvang chuan 
NAAC accreditation tur khan kan inbuatsaih ngei ngei a ngai a, khami anih loh chuan fund 
kha eng kawng mahin a tap theih loh hrim hrim tih te kha hre ta i la. Chuvang chuan, quality 
lamah kan thana NAAC accreditation kan paltlang a ngai a ni tih kha hre ta i la. 
  

Higher & Technical concern-ah hian problems and challenges thenkhatah land lease 
NIT, NIIT atana neih tur hi ka nghakhlel khawp mai a, a chhan chu ka tem ve deuh thuak 
tawh avangin heng institute ho hi an tunlai hunah chuan India ram institute a hot ber ber an 
ni tawh a, IIT, NIT-te ho hi. Chuvang chuan Mizoram hi ka nghakhlel tawh khawp mai a, a 
rei tawh angreng a. Chuvang chuan hengte hi kan Minister chak tak hnuaiah hian tihfel thuai 
ni se ka duh hle a, min chhinchhiahsak ta se la. 
  

Tin, land lease for MZU Southern Campus kha tihfel thuai ni se. Tin, temporary 
campus tur kha Mizoram Engineering College, Pukpui, Kawmzawl hmun a mi tur RUSA 
sum ₹26 crore-a saksa kha a ding ut tawh a, kha kha a theih anga chakin hma la ta i la. Tui 
te, kawng te electricity te pek a ngai a, khang ho kha hma chak takin min laksak se  
tih ka duh a. 
  

Institute thenkhatah hian Pu Dy. Speaker, National Institute of Fashion Technology 
(NIFT) te pawh hi a din ve theih lawm ni tih te hi tun ang institute ringawt ni lo, institute 
changkang deuh te pawh kan state hian a nei ve thei lo em ni? Hengte pawh hi aspire ve i 
la, tang i la tih te kha ka han ngen duh a. Chuvang chuan kan horizon, kan khawvel te ti zau 
deuh hlek ta ila thangthar te tan tih kha kan sawiduh a.  

A tawp berah chuan Demand No. 24, Health & Family Welfare hi ka han sawi leh 
duh lawk a. Kan hriat angin Minister chet that zia te, a taihmak zia te kan hmu a a lawmawm 
ka ti a. India ramah hian Covid combat-ah phei chuan No. 1 tak tak hi kan ni a, ‘kan ni lo’ 
pawh ti mah ila miin ‘in ni’ an ti vek hrim hrim a, lawmawm ka ti a ni. Pu Dy. Speaker, hei 
te hi kan sawi zo ve a nge aw khawngaih takin.  
 

Ka bialah hian hmalakna hrang hrang a awm a, Pangzawl PHC leh quarters te pawh 
min sak sak a kan lawm hle a. Mamawh kan neih len em em ka sawiduh chu Haulawng PHC 
a ni a, hei hi khawngaih takin Minister pawhin min react sak thei se ka lawm hle ang a. 
Haulawng PHC-ah hian x-ray khawl kan nei lo va, a dahna tur hmun pawh kan nei lo va, 
chutiang chuan dental doctor kan neih thin te pawh tunah kan nei ta lo a. Hei hi Highway a 
awm a nih vangin accident te leh eng emaw chhiat tawhna hmun te a ni a, kan in equip tha 
lo em em a ni tih hi min hriat sak se ka duh a ni tih kha Haulawng PHC bik a tan  
ka sawi duh a.  
  

Tin, Pukpui hi Lunglei khawpui thanna ber area anih avangin helai suburb area-ah 
hian institution te leh sawrkar hmun pawimawh a tam avangin Health Sub-Centre hi urban 
PHC-ah hian min leh sak se tiin a hnenah D.O. letter pawh ka drop tawh a. Hengte hi chak 
takin hma min lak sak se la ka duh a. Tin, Pu Zodintluanga, Member zahawm tak thlavang 
vawiin chu han hauh ve ta ila. Aerial Type PCR, hetiang khawl ropui tak te hi Lunglei 
khawpui hian an hman theihna turin Lunglei-ah te hian vuah sak tawh ila a tha lawm ni tiin 
vawiin chu a thlavang ka han hauh sak a. Hmanniah MLA Fund chungchangah tlem khan 
kan han inkhawih deuh hlek tawh kha a ni a. Chuvang chuan, a thawh ve hauh si loh kha 
keini thawh tam deuhte kha min han ti nghek tawh kha a ni a. Mahse vawiin chu ka han fak 
ang a, a khawl ropui hi khawngaih takin vuah sak thei tawh ila tih te kha kan sawi duh a.  
  

A tawp berah chuan, Pu Dy. Speaker, Demand No. 40, Commerce & Industries-ah 
hian ka bialah Handloom Park project kan dil a, vaibelchhe 15 kha Union Minister Smithi 
Rani khan min commit tawh kha a ni a, ‘Project DPR te hi rawn siam tha leh se la, hei hi 
chu kan consider ang e’ tih kha a ni a. Khawngaih takin hei pawh hi a rang lama min umzui 
sak turin, a Minister ngei kha Delhi-a a chenna Inah te hmuin he Handloom Park hi min 
commit tawh a ni a. Khawngaih takin hei hi Minister zahawm tak hian min umzui sak se la 
tih te kha. Handloom producing area, Mizoram-a handloom puantah tamna ber bial kan ni 
a, sawlai Mualthuam tlangdung ho saw. Chuvang chuan he mi development project hi 15 
crores kha a ni a, a tam tham a. Khawngaih takin hei hi min umzui sak se la tih te kha kan 
ngen duh a ni e. Ka lawm e.  
 
DEPUTY SPEAKER : A lawmawm e. Member zahawm tak Pu 
Zothantluanga i lo sawm ang.  
 
PU ZOTHANTLUANGA : Pu Dy. Speaker, ka lawm e. Hei, Demand paruk lai 
mai sawi tur a awm a, sawi zung zung mai ila a tha awm e.  

Demand No. 6, Land Revenue & Settlement chungchang hi ka hmaah khan kan thian 
ten an sawi teuh tawh a. Ka han sawi ve duh chu, Revenue ram pass atanga chhiah kan lak 
hi a pawimawh rual rualin tunah hian chhiah kan lak theihna tur ram settlement kan la siam 
loh hi a tam hle mai a. A bik takin ka bial Govt. Complex khu tunhmaa kan tih dik loh nge 
ka hre lo va. Govt. Complex ni siin VC kan pe a, tichuan LC a lo awm leh a. Tichuan khu 
Complex chhungah khuan In hmun pass an pe a, chhungkaw tam tak 500 dawn an lo cheng 
ta a. Khu mite khuan settlement an la nei lo va, umchhuah ngaihna a awm tawh lo a, an 
cheng a, an khawsa a, kum tam tak an lo awm tawh a ni a. Chuvang chuan khu lai venga In 
neia khawsa tawh te khu In hmun pass pek a, chhiah lak bawk a, thlamuang taka an chen 
theihna tur ngaihtuah a ngaiin ka hria. Tin, PTC kan tih thin Lungverh-ah khuan Police 
trainingna a awm thin a, tichuan sawrkar in land lease a peka kha lo hrechiang loin a aia zau 
kha Home Department hian alo enkawl a, alo luah a ni. Nimahsela land lease dik tak han tih 
chhuah khan Sakawrtuichhun ram, ram zau tak mai kha ala awm a, mi rethei leh harsa In 
hmun neilo tam tak an awm a, khung te khu chin fel nise, mi rethei leh harsa zawk ten In an 
neih ve theihna tur atan.  
 

Tin, nichinah Member zahawm tak Dampa bialtuin Geology & Mining bulah khuan 
MNF sawrkar hmasaah khan ram plot a ni a, nimahsela kal kawng te a awm loh avangin In 
ala sak hleitheih lo a, khutah khuan mi rethei leh harsa tak takte, In hmun neilo ten insak an 
chak a, chutih rual chuan kan kohhran rawngbawla kohhran hrang hranga mite In leh lo 
neilo hmun pek te pawh an ni a, khu pawh khu chin fel vat nise a duhawm hlein ka hria a, 
chu chu Land Revenue & Settlement Demand a kan sawi duh chu ni sela.  
 

Tin, Demand No.38, Rural Development Department-ah hian, hei, Aizawl bial kan 
nina a, Sairang khu RD-in hma min lak sak theihna a ni a, NREG tih te chu khawtlang 
hmasawnna tur atan VC ten tha takin an hmang a. Tichuan RD Minister zahawm takin 
ruahmanna min siampui a, material components atangin vawi leh khata hall han sak nghal 
mai theihna tur sum a harsa a ni ang e. A tirah nuai 15 min pe a, a dawtah nuai 10 min pe 
leh a, tunah hian kan sa chho mek a, tunah hian nuai 10 kan pe leh ang che u an ti a. Airport 
kal kawng, vai ram atanga lo haw zawng zawng te, Zoram atanga zin chhuak zawng zawng 
tena kan kal kawng, hmun pawimawh tak maiah RD hmangin Hall kan nei dawn a ni tih kan 
hriat hian kan lawm a. tunah hian kan zo tep a, nuai 10 min pek leh chuan kan complete thei 
ka ring a. Chutiang bawk chuan a khuaa kha tlem mahsela a area cover khu a zau em em a, 
Tlawngdung, Sihhmui, Sairang Dinthar a ni a, tah khuanin veng dangte pawh khuan Pu 
Deputy Speaker, hall te kan la nei lo a, helam atanga zuk tih theihna tur hmanrua emaw, 
source emaw dang a awm silo a. Chungah pawh chuan RD Minister khan min lo hriatpui 
zel ka duh a. Tin, hmannia kan sawi tawh ang khan, tui lakna tur pawh material components 
atangin pipe leina turte khatiang khan ruahmanna min siampui zel a, RD Minister leh a 
deparment chungah hian kan lawm em em a ni.  
  

Tin, Demand No.26, Information & Public Relations chungchangah hian tlem han 
sawi ila. Ni e, he deparment hi a pawimawh khawp mai a, sawrkar hmalakna te, development 

hrang hrang sawrkarin a thawh te publicize tu a ni a, sawrkar tan an hlu a. Amaherawhchu 
kan officer ten hetianga thil pawimawh han chhuah tur hian a facilities an neih that vak loh 
thu te hi kan hre thin a, chuvang chuan a officer te facilities kan pek that erawh chu a 
pawimawh hlein ka hria a. Tin, hei kumtin mai calendar kan siam a, tin, sawrkar diary kan 
siam bawk thin a, hei hi MLA te leh officer-te hian kan hmu thin a, kan dawng thin a, a 
lawmawm em em a ni. 
 
 Kan biala mite pawh hian Mizoram Calendar I&PR-in a siam hi an ngaina em em a, 
neih ve hi an chak a, kan theih ang angin kan han lakhawm thin a mahse a daih a awm lova, 
kan duhsak zawngte, kan biala mite pawh han pek ve kan duh a, chuvang chuan tam zawk 
siam thin nisela tih hi tha in ka hria a, ka rawt duh bawk a.  
 

Tichuan, Demand No. 21, Higher & Technical Education chungchangah hian, hei 
kum hmasa lamah khan Assembly Subject Committee-II ah khan member ka ni ve a, 
Mizorama college hrang hrang engemaw zat, a vai chuan ka tlawh chhuaklo naa RUSA 
hmangin kan college infrastructure-ah te, hall sakah te hostel sakah-te leh college mamawh 
thil tam tak kan enin an lo phuisui ta em em mai hi a ropui ka ti a. College tam zawk ka 
tlawhte RUSA project hmanga thuam that a ni hi a lawmawm ka ti a, kan college te 
khawilaiaa mite pawh hi an zahpui awm tawh lova, a building-ah te, a compound enkawl 
chungchangah te pawh hian an tha hlein ka hria a. Tun hmain Aizawl-ah mihring kan tam 
lova, kan tawt lova, vawiinah erawh chuan Thingtlang atangin kan pem lut zel a, Aizawl 
pawh a lo lian ta a, a lo congest ta em em a, traffic chungchangah pawh harsatna kan tawk 
a. Chuvang chuan kan college Aizawl College te, Zirtiri College te, Hrangbana College te 
pawh khawpui pawn deuh hlekah tunah hian kan inruahman chho mek zel a, an awmna 
mekah hian thanna tur emaw, han tihlen lehzuala college hmasawnna tur alo awm tawh lova. 
Chutiang bawk chuan Aizawl West College te pawh hi vawiinah chuan khawpui chhungah 
Health Directorate nen khuan an awm kawp leh nghal a, khawpuia kal thin te chuan harsatna 
kan tawk nasa em em a ni tih kan hria a.  

 
Traffic jam chungchangah te pawh naupang tam tak an awm a, ke in an kal vek lova, 

lirthei te an keng a, tunah hian Geology & Mining bul Handloom & Handicraft ramah sawn 
kan Chief Minister leh Higher Education Minister te, kan Revenue Minister te leh kan 
Minister pawimawh tak tak ten a sawn hi a ngai ve a ni. Tin, environment pawh a tha lova, 
a atmosphere pawh a tha lo hrim hrim a, chuvang chuan zirna atana naupangtena zirna tha 
an hmuh theihna tur atan hmun biru deuh, boruak pawh tha tiin khulai khu a sawnna tur atan 
ruahmanna min siam pui mek a ni tih kan hria a. (Dy. Speaker: Minute khat i la nei e.).Kan 
Chief Minister-in verbal chuan min pawmpui tawh a, khulaiah khuan khawpui tibuai silo 
naupang tan zirna hmun tha, privacy awm tak, motor parking-a harsatna awmlo, chutiang 
turah chuan ruahmanna siam mek a ni tih ka sawi duh a. Hetianga ram tak tak, kan harsatna 
tak tak ngaihtuaha a solve-na tur ngaihtuahtu sawrkar kan nei hi a ropui ka ti a, a awmna tur 
bialtu ka nihna ang pawhin lawmthu ka sawi a ni. 

Tin, H & FW hi, Pu Dy. Speaker, tlem tal han sawi ve ka duh a. Covid avangin kan 
buai a, tunah pawh kan la himdam lova, ngaihtuah a la ngai reng a, Covid lo thlen dawn 
khan SoP a awmsa lova, inenkawl dan tur engmah kan hre lova, nimahsela, kan CM leh 
Health Minister-te, kan sawrkarin uluk takin a ngaihtuah a, sum harsatna karah pawh he hri 
kan beihna tur atan hian a awm thei ang ang pawt khawmin hmalak a ni a, a rethei kan bang 
chuang lova, kan zavaiin kan tuar anih kha. Chuti chung chunga vawiina he natna hri kan 
beihletna kawnga kan tih thatna hi kan hotute Pathian tih vang te a ni tih kha a langin ka 
hria a. Kohhran, kan thlarau lam nun ngaihtuahtute an han kuahbet chat a, kut kea a hman 
tur NGO member ngah ber YMA te a han kuah bet a. Chutiang chuan sawrkarin agency a 
neih sa Police-te hmang tangkaiin, tin, kan sawrkar hnathawk zawng zawngte pawhin 
theihtawp kan chhuah rah kha Pathianin mal a sawm a vawiinah hian kan tlem chho ta zel 
a, a ropui ka ti a, a lawmawm takzetin ka hria a. 
 

Tin, Pu Dy. Speaker, Demand No. 40, Commerce & Industries hi tlem te ka lo sawi 
leh lawk teh ang, khawngaihin. Kan in lockdown lai zawng zawngte pawh khan Commerce 
& Industries ten ‘vegetable chain’ te an kalpui a, khawpui miten chawhmeh nghei lo leh 
tlachham lova kan awm theihna te kha a ropui a. Tin, kan boruak a lo that deuh takah pawh 
hian a aia changkang zawk, systematic zawka la kalpui leh zel pawh hi thain ka hria a, 
chungte chu kan sawi leh duh bawk a ni.  
 

Tichuan, Pu Dy. Speaker, Industry-ah te pawh sawi tur tam tak a awm a, a ti tak tak 
lote hnena ram kan allot-a ngaihsak leh reng reng silo an awm lai hian, vawiina thawk duh, 
an mahni pawh in ready tawh, production nei duh tam takte dala hun reitak ram kan pek si 
Industrial Growth Centre-ah te, Lengpui ramah te pawh khuan inpek dan te pawh kha a awm 
lawm ni, ti lo na na na te chu cancel-a, ti mai duhte pek dan te hi awm thei sela tih kha ka 
han sawi duh bawk a ni. Chuvang chuan, vawiina kan Minister zahawm tak takte Pu 
Ruatkima leh Dr. Thangtea te demand hi pass turin ka support ve e. Ka lawm e. 
 
DEPUTY SPEAKER : Tunah chuan member zahawm tak Pu Lawmawma 
Tochhawng ka sawm ang a, a niin a sawi zawh hian Member zahawm tak Dr. K. Pachhunga 
a lo inring dawn nia. 
 
PU LAWMAWMA TOCHHAWNG: Pu Dy.Speaker, ka lawm e. Vawiinah 
Department pawimawh tak tak kan Minister zahawm tak takte pahnih enkawl kan han sawi 
leh thei ta hi a lawmawm ka ti a, sawi tur a tam a, tlemin speed deuh hlek pawha han sawi 
kan tum ve ang e. 
  

A hmasa berah chuan Demand No. 21, Higher & Technical Education hi ka sawi 
hmasa duh a. Department pawimawh tak, mihring puitling thawkhat tawh, zawh tur lam 
nunkawng bul tanna inbuatsaih hunlai a ni a, zirtirna leh kaihhruaina mumal tak an mamawh 
hunlai tak pawh a ni awm e. Pu Dy. Speaker, tun kan sawrkar, kan Chief Minister zahawm 
tak Pu Zoramthanga kaihhruaina hnuaia he department kan Minister Pu Thangtea 

kaihhruaina leh a department staff-te hmalaknaa zarah Lunglei leh Chhim bial lampang hian 
lawmthu sawina tur kan ngah hle mai a, a zawng zawngin kan sawi hman dawn lova, a 
tlangpuiah chuan hengte hi han sawi ila –  
 

Lunglei-ah college lian pui pui pahnih kan nei ve a, JB College leh Lunglei Govt. 
College-te an ni. JB College-ah sawn zirlai 453 an awm a, saw saw chhim bialah chuan 
commerce kan zir theihna college awmchhun a ni nghe nghe a. Tun sawrkar hian commerce 
zir theihna tur ruahmanna min siamsak a, chutianga min pek chu a ni nghe nghe a, a 
lawmawm kan ti a. Saw College JB College tan sawn RUSA fund atangin infratstructure 
leh equipment lamah te nasatakin tunhnaiah hian pek an ni a. Tin, Zirtirtu part-time te, 
contract te, casual teacher te engemaw zat pek belh an ni a. Indaihlohna nasa tak kha 
phuhrukin a awm a, Principal leh a thawktute an lawm em em a, chhim lam kan mamawh 
min phuhruk sak a ni. Tunah hian he College hian harsatna pakhat a neih leha chu, Library 
enkawltu pakhat chauh a nei sawn harsatna a thlen ve tlat mai a, hei hi pek theih nisela chuan 
a lawmawm khawp ang. 
  

Tin, Lunglei Govt. College saw college hlun ber pawh a ni awm e, Mizoram-ah 
chuan, he college-ah hian Science leh Arts line stream-ah zirlai 1029 an awm mek a. 
Tunhnaiah hian Zirtirtu indaihlohna phuhruk turin casual teacher 6 sawrkarin a pe a. Tin, 
Library Building saw RUSA-II fund a tangin cheng vaibelchhe 1 leh SEDP fund atanga sak 
a ni a. Vertical extension sak zawh luah mai theih a peih tawh a ni a, a lawmawm tak zet zet 
a ni. Lunglei zirlai, zirna sang zawkah hmasawnna tam tak kan nei a. Tin, STA Fund nuai 
519.50 senga sak Auditorium, an Annexe Building pawh saw peih tep a ni tawh a, college 
kawtzawl te pawh saw PCC works a thawm a ni a. library building thar panna motor kawng 
metre 100 lek, saw leh Auditorium kawtzawl saw black-topping tih theih ni sela chuan 
college nuam leh zual, lawiluh nuam tak a ni thei dawn a ni.  
  

Chubak-ah Boys Hostel pakhat leh Girls Hostel 2 kalpui a sak kalpui mek sawn 
Chaw chhumtu (Cook) kan neilo an ti mauh mai a, kan Minister hian min lo hriatsak thei ta 
sela a lawmawm khawp ang, phuhruk sak theih nise an duh hle a ni. Tin, Tui khawlna Tanky 
lian deuh zawk an mamawh thu an sawi bawk a ni. 
  

Pu Deputy Speaker, Demand 40, Commerce & Industries-ah hian tawi te ka sawi leh 
ang a. Lunglei-a Industry leh Commerce office building-ah sawn, training-na tur tha tak tak 
leh a hmanrua pawh kan nei a, sawrkar hmasa lamah engmah tih lohin a awm a, a uihawm 
khawp mai a, a building chu a tha thlawt a, a mawi pawh a mawi a, amaherawhchu hman 
tangkailoha a awm saw a pawi hle mai a. Kan sawrkarah hian ruahmanna eng eng emaw a 
awm tih kan hria a, a hlawhtlinna hi hmuh kan inbeisei hle a ni. 
  

Kan sawi ngawrh, a ri kan hriat reng thin, thangkhat lian aia tam kan lo hriat thin 
‘Tlabung Border Trade’ saw ka han sawi thar ve leh duh a ni. Saw saw sawrkar hmasa lamah 
engemaw chen lo kalpui tawh ni mahsela, hmabak a la tam hle mai a. Saw Tlabung Border 

Trade saw a bika ka han sawi duhna chhan, tihhlawhtlin a tul bikna chhan chu, ram laili, 
hmun laili lai tak a awm a ni a, heng Vairengte kan tih te chu hmar tawpah a awm a, 
Zokhawthar kan tih pawh khawchhak tawpa awm a ni a. Tin Akyap kan tih pawh saw chhim 
tawpah a awm bawk a. Tlabung erawh chu Mizoram hmun laili taka awm a ni bawk a, 
chuvang chuan ram hian a chhawr tangkai thei dawn a ni. Tin, Tui kawng zawh tur anih 
avangin bungraw chawkluh leh phurh chhuah kawngah pawh a awlsam bik a, a man a tlawm 
dawn bawk a, a man hla dawn bawk a ni. 
  

Tin, kan sumdawn pui tura hnai berah chuan Bangladesh an nilo thei lova. Chumi te 
mamawh em em mai, thlai chi hrang hrang, heng- aieng te, balhla te, iskut te, sawhthing, 
serthlum leh chhawhchhi te hi, chutiang vel han chinna tur atan chuan a ram saw potential 
dik tak a ni a, buaipui vak ngai lova heng thlaite hi tharchhuah mai theih anih a vangin. 
Thing leh Mau te ngat phei chu a kumtin a kumtinin, a km a km-a thui tak an lo tawlh dul 
dulna a ni a, a uihawm thlawt mai a. Chuvangin sawlai border trade hi chu han tihlawhtling 
ngat phei ila chuan ram pumpui hian kan va chhawr dawn em aw kan ti a ni. Lunglei-ah 
sawn market building thatak mai kan nei a, mahse a hlui tawh a, a hlauhawm hle Vertical 
extension han tih dawn pawhin a foundation sawn a zo dawn si lova, tih ngam a ni si lova. 
Chuvang chuan a hmun ngaiah sawn a thara sak a ngai a, chu chu kan Minister zahawm tak 
pawh hian min lo hriatsak sela, bial thil pawh niloin Lunglei pumpui hian kan mamawh tak 
meuh meuh a ni. Hmanni lawkah pawh khan vanduai, tla palha nunna chan an  
awm hial a ni. 
  

Demand No. 24, Health & Family Welfare chungchangah hian, nikuma hripuiin min 
nuaia an chet dan thlirin, Pi Pute hunlai ang kha chu ni sela, kan Chief Minister zahawm tak 
ho hian Health Department leh enkawltute hi chu ‘Tlawmngai No Pui’ pek tlak an niin ka 
hria a. Lunglei lam chauh lo hian he Health & Family chungchang hi a zual pui han thlir leh 
lawk teh ang. Lawmthu sawina tur hi kan ngah hle a ni he sorkar hnuai ah hian.  
 

Lunglei Civil Hospital-ah sawn Covid 19 hripui dona kawngah mamawh zawng 
zawng an han thlen te kha, sawrkarin a ngaihtuah zar zar a, True Nat khawl hmanga Covid 
test ti hmasa ber rampumah kan nih phah a, a hunlaia staff indaihlohna pawh sawrkarin a 
ngaihtuah sak a, Laboratory Technician engemaw zat han rawih nawk nawk te khan Lunglei 
khawpui saw min chhanhim ti ila dawt kan sawi tam lo khawp ang. Tunah sawn sawrkar 
hmalakna zarah Trauma Centre, ICU awm theihna tur te, hei hi sawrkar hmasa atanga lo 
buaipui tawh tunah chak taka kalpui mek zel a ni a. Type-IV quarter Unit 6 awmna te, Type-
III quarter Unit 5 awmna te sak mek a ni. 

 
Hmasawnna hrang hrang, lawm thusawina tur hmuh tur tam tak sawrkarah kan nei 

a ni. Chutihlai chuan mamawh zual kan nei a, Doctor Specialist Medicine-ah te, 
Gyneacology-ah te, Anaesthesiology-ah te pakhat theuh tal chu nei thei i la chu; kan 
mamawh hle mai a, mipui kan au a ni. Tin, Group D staff an indaih lo nasa mai a, boral leh 
pension an lo tam tawh bawk si nen, hei hi engemaw zat min pek belh thei se, a department 

changtu Minister pawh hian min lo hriatsak se kan ti khawp mai. Chu bakah Hospital hian 
Overall reparing & renovation a mamawh tawh hrim hrim a, lift te saw a awm a, a thar tirh 
atangin vawikhatmah la hman loh a ni; sawi pawh kan sawi zing tawh bawk a, hei hi min lo 
hriatsak hram hram se ka duh a ni. 
  

Tin, kan Minister zahawm tak pawhin a a lo tlawh tawh, Zobawk PHC saw sawrkar 
hmasa atanga hma lo lak tawh, building thatak, Doctor Quarter thatak awmna a ni a. Covid 
vanglai pawh khan Covid Care Centre (CCC)-a hman a ni tawh a, anihna tur ang taka a 
function saw kan nghakhlel em em mai a, a chhawrtu mipuite an tam dawn bawk si a. Saw 
saw kan Minister hian khawngaihin min lo ngaihpawimawh sak thei se ka ti hle mai. 
  

Tin, Pu Deputy Speaker, Demand No. 38-ah hian ka kal leh ang a. Rural 
Development chungchang kan ngaihthla nual tawh a, an ni hi khawtlang lam tan chuan an 
hlu khawp mai a, an thawhrimna zarah hian Ni 100 Inhlawhna hi 100% kan kalpui thei niin 
a lang a, hei hi khawtlang tan leh chhungkaw tin tan an nghahfak, an innghahna pakhat a ni 
ve a, an ei hmuhna pakhat a ni. Kan Minister ten hetiang kawnga hma an la hi a lawmawm 
a. Tin, ho te anga lang, kan sawi zin em em pakhat chu, MLA te Silpaulin sem tur min 
thehchhuah thin hi a ni a, kan tangkaipui hle a, chhunzawm zel ni se a lawmawm  
|khawp ang.  
  

Tin, Insak tanpuina, hei hi SECC, 2011 atanga tan niin a buaipuitu hmasa sawrkar 
ten duh thalin an han buaipui a, an han kalpui a, ruahmanna fel tak hnuaiah an kal zel a. Pu 
Speaker, point hnih chiah ka nei tawh a, min lo hriatthiam hram hram theih chuan ka lawm 
khawp ang. Hei hi Insak tanpui ngai ten an dawn, an hmuh a ni a, a lawmawm khawp mai 
a, Rural Development hnuaiah kalpui a ni hi a lawmawm a. Tunah hian mi tam zawkin an 
dawn theihnan mapping pawh neih chhoh mek zel niin kan lo hria a, a lawmawm khawp 
mai. Rangva sem kan sawi thin kha, a mamawhte’n hnukulh teuha an dawng lai han hmuh 
hian, a dang pek belh a chakawm ngawt thin a ni. kalpui zel ni thei se a lawmawm  
ngawt ang. 
 

Pu Deputy Speaker, Information & Public Relations lam Demand No.26 hi tawite 
ka sawi leh duh a. Tun hma deuh kha chuan khawvela thil thleng hi a dik em, a dik lo em 
tih BBC-in a puan hma kha chuan rinhlelhna a awm thin a, BBC-in a han puan chiah erawh 
kha chuan, ‘E, a ni e’ kan lo ti thei thin a. Chutiang deuh chiah chuan tunah hian Information 
& Public Relations Department-in ‘hei hi a ni e’ tia thuchhuah a rawn siam hma chuan mipui 
kan chiai a, rintlakah kan ngai vak thin lo a. Tunah chuan Covid-19 chanchin a ni emaw, 
sawrkar thuchhuak leh thildang pawh a ni emaw, I & PR-in a rawn chhuah hi chuan ‘a ni e’ 
kan lo ti thei thin a, kan lo nghak ta thin a, hei hian hmasawnna a tilang a. Covid-19 thu 
hlaah phei chuan kan rin rawl a lo ni ta hi department inthlahdah lo, ram tana tangkai a ni 
tih hi a lang chiang em em a ni. Tin, Lunglei-a PRO sawn motor a neilo tlat mai a, chet velna 
kan ngah si a, khawngaih takin kan Minister zahawm tak hian min lo hriatsak thei sela ka 
duh hle mai.  

A tawp berah chuan Pu Deputy Speaker, Land Revenue & Settlement hi fakna tur a 
awm a, an ni pawh hi an buai a, an hah a, fak tur a awm laiin thil pakhatah chauh ngen duh 
erawh chu ka nei a. Tunah chauh ni lo, hman ata tawh, in leh lo pass buaipui chungchangah 
a rei lutuk thin hi ram neitute, In leh lo neitu thingtlang zawka mite tan pawh mangan thlak 
khawp a lo ni tawh thin a, an indaihlo ang tih chu kan ring a, khawngaih takin tan an lakna 
tur ni se, ka han fuih pawh ni ve ta sela a thain ka ring a. Tin, Lunglei bikah sawn Settlement 
Officer hian BDO hna a kawp bawk a, mi pakhat tan chuan phur rit tlingin a lang a. Mipui 
vantlangina an dawr ve ve department an ni si a, a hrang a vil chu duhthusam a nih lain, 
officer indaihlohna a awm anih pawhin Settlement Officer tal saw mipuiin an dawr huk huk 
lo deuh hlek Election Department ang te hi kawp tel zawk se la chuan BDO leh SO saw a 
hrangin office-ah an han thu thei ang a, mipui tan harsatna kan sukiang thei deuh ang a, kan 
awlsam phah deuh ang a tih ngaihtuahna a awm a. Sawlai siam remna saw min lo ngaihtuah 
sak thei se la a lawmawm ngawtin ka ring. Land Revenue & Settlement phei hi chu 
department pawimawh berte zinga mi, sawrkarin sum kan hailuhna, kan sum hnar a ni a, 
uluk lehzuala enkawl/kalpui a tha ngawtin ka ring.  
 
 Pu Deputy Speaker, Minister zahawm tak tak pahnih Demand-te hi kan zavaiin 
lungrual taka pass turin ka thlawp a ni tih ka han sawi a ni e. Ka lawm e. 
 
DEPUTY SPEAKER : A lawmawm e. Tunah chuan Member zahawm tak Pu 
K. Pachhunga ka sawm ang a, anin a sawi zawhah Member zahawm tak Pu C. Lalsawivunga 
a lo inring dawn nia. 
 
PU K. PACHHUNGA : Pu Deputy Speaker, ka lawm e. Vawiinah kan 
Minister zahawm tak pahnihte an taima em em a, kan hriat angin office ban hnu zan dar 7, 
dar 8 thlengin Covid vanglai phei kha chuan tlaivar emaw tih tur khawpin ram tan an thawk 
a, an zahawmin an inpekna ropui ka ti a.  
 

Demand No. 38, Rural Development hi han sawi hmasa ila. Keini ang bial thingtlang 
ngah tan chuan RD Department hi a tangkai tak zet a, kan lifeline a tih loh theihloh a. Tuin 
kan tawng haw lo se, Job Card economy hi kan la tam ve ang reng a, kan sawrkar hotute, 
kan Minister zahawm takte leh kan Chief Minister hmalaknain Job Card tun ang hun Covid 
harsatna karah ni 100-ah ni 100 kan han thawk thei hi a ropui ka ti a. 2014 khan ka biala VC 
pakhat chuan tihian mi hrilh a, kum 2014-ah khan Ni 100 Inhlawhna hi ni 22 chiah kan 
thawk a ti a. Chuvang chuan kan hotute an tang hle mai, Pathian malsawmna kan dawng a, 
kan lawm tak zet tih kha kan sawi duh a. RD Department kal tlangin Hall-te kan sa a, a 
dangte pawh min pek belh se kan duh khawp mai a, min chhinchhiah sak se la. Hall 
mamawhna khua kan nei ve nual a, khaw pathum vel hi chuan kan mamawh khawp mai a 
ni. Tin, material component hi kan bialah chuan kan chhawr em em mai a, dan dik thlapin 
VC hna tur VC-in tha takin an thawk a, bial hi ka fang ngun thin a, an hnate pawh a tha a, 
departmental hna tur departmetal-in tha takin an thawk a. Hmanni lawkah Lungrang-ah 
pawh RCC pavement, Upper Lungrang kawng panna kum 10 aia rei tawh khaw pakhat 

panna tur kha kan zo tep a, a zawhna tur tlem kan mamawh a, nuai 4 nuai 5 vel chu min pek 
belh leh se la kan zo tha viauin ka ring a ni, kan lawm tak zet a ni.  
 

Tin, RD Department kal tlang hian BDO thenkhat fel deuhte chuan Mizoram native 
crops kan tih vaihoina an lei thin ramngaw a mi, aromatic plant ‘Anchiri’ chin hi BDO 
thenkhatin Mizoram-ah an kalpui a, kan bialah hian min kalpui ve se kan duh tak zet a. A 
chhan chu western belt-ah a tha em em a, aromatic plant a ni a a hralhna a buai lo a, min 
kalpui se kan duh tak zet a ni. Tin, RD kal tlangin rangva te kan sem a, a lawmawm tak zet 
a. Member zahawm tak Pu Ngunlianchunga bialah kan kal tumin, ‘kan MLA hi opposition 
ni mahse rangva a sem a nia’ an ti a, kan RD Minister hian thlei bik nei lovin a lo pe thin a 
ni tih pawh kan hria a, kan thik tep a ni a ruling pawh hian, a lo duh sak hle tih kha kan hria 
a, a dang pawh a pe leh mai thei a ni. Silpauline-te min pe a kan lawm tak zet a, mamawhna 
a sang ani ang, pawisa leh silpauline hian daih ni a awm thei lo a, hei hi chu a buaithlak 
khawp mai.  
 
 Demand No. 24, Health & Family Welfare-ah hian mahni bial chhung han sawi 
hmasa ila. Ka bial chhungah Hrangchalkawn-ah PHC building sak kan zo tep a. Tin, 
Tawipui South-ah PHC kan sa dawn niin kan hria a. Tawipui South-a PHC saw a tangkai 
lutuk a, ka tlawh thin a, a bang dap leh pit latrine te ala ni a, mahse a thawktute an fel a, a 
fai em em a, mipuiin an tangkai pui a. Highway a ni a chhim lampang, accident thilah pawh 
a tangkai a, building tha kan nei dawnin kan hria a, kan lawm tak zet a. Tin, thawktu doctor 
pakhat chiah kan nei a, maternity leave-a a kal chan tein kan buai thin a, Minister-in min 
hriatpui a, tunah pawh hian Supervisor-te min thawm sak zel niin kan hria a, kan lawm tak 
zet a. Ka bialah thingtlang khaw te reuhte te pawh kan nei a, khaw 31 thingtlang kan nei a. 
Sub-Centre kan sa ve mek a, Health & Wellness Centre tha tak kan neih zel pawh kan beisei 
a, sawrkar hmalaknaah kan lawm tak zet a ni. Tin, ka bial chhungah hian Nursing School 
kan nei a, a tha em em mai a, Salem Nursing School Salem Venga awm a ni a, a thawktute 
pawh an fel a. Kawr bula awm a ni a, fur tuihawkin a fencing kha a lo la a, vawiin thlengin 
sum kan harsa deuh nge, theihtawpin sawrkarin hma a la a, hriat pawh a hria a, hei hi min 
han tih sak selang chuan, a dang chhiat zel kan hlauh avangin khawngaih takin Minister-in 
min lo chhinchhiah sak se tih kha kan sawi duh a.  
 

A danga ka kal hmaiin Health & Family Welfare-ah hian kan hriat angin Covid kan 
sawi tam tawh a, mipui kan tha a, khawtlang leh kohhran tawngtai mite, kan YMA-te leh 
kan thawktu department zawng zawng kan tang khawm a, kan Chief Minister leh Health 
Minister-te leh a thawktu kan hotute tawngtaina nen theihtawp kan chhuah a. Kan ram 
medical facility kan hria a, diagnostic machine-ah kan tla bal em em a, Covid hrik test-na 
kan nei miah lo a, awmlo atangin kan hotute’n tawngtaina nena inbuatsaihin vawiinah chuan 
Lab tha tak kan nei ta a, Aizawl-ah chuan ZMC-ah, chutiang in District dangah te a kang 
kai ang tih hlauin kan Chief Minister-in District Hospital tina dah tur Truenat PCR ve tho 
Scientist-ten tha an tih em em hmun tinah daha buai loin, Aizawl rawn pan ngai loin mahni 

district theuhah kan test thei te hi medical diagnostic-ah nasa takin Mizoram hi a thang a ni 
tih pawh hi kan hmuha kan hriat a thain ka hria a.  
  

Tin, Cancer kan vei nasa em em a, kan hre vek a, phai kan kal a kan neih zawng 
zawng nen khawl kan hmang a, kan doctor-te an tha lo a ni lo, khawl kan tlak chham 
avangin, chu chu hriain kan Minister leh kan sawrkar hotuten Cancer Hospital tha te pawh 
tunah kan bei mek a, a lawmawm tak zet a. Tin, oxygen, damlo mihring chaw pawimawh 
ber hi Silchar-ah kan phur thin a, kan hre vek a, hei hi kan ramah a siam chhuah ve theih a 
ni tiin private-te pawhin an rawn ti a. Tin, kan sawrkar, tuna sawrkar tharah hian oxygen 
plant te pawh hospital lian leh teah te neih tumin hma a la mek te hi a ropui ka ti a, state 
intodelhnaah hma kan sawn zel a ni tih pawh kha a lang chiang em em a ni.   
  

Pu Deputy Speaker, Demand No. 21, Higher & Technical Education-ah kan hria a, 
ka tawng tu huat ni lo se, tun hma chuan college-ah kan thawk ve a, zirlai kan nei chau thin 
em em a, mahse engnge maw lai atang khan Mizoram college hmun hrang hrangah zirlai 
naupang an tam ta em em te hi a lawmawm a, Mizoram college-a thawktute, zirtirtute 
inpekna avangin kan college-te a lo tha ta em em zel a. Lunglei bikah pawh Govt. College 
pahnih awmin Kohhran College HATIM College tha tak a awm a, hengte pawh hi RUSA 
hmang tein infrastructure building leh teaching faculty-te pawh improvement tih zel a nih 
hi a ropui tak zet a ni. Tin, Member dangte pawhin an sawi Southern Campus, Mizoram sum 
ni lo University Grants Commission suma din tur hi chhim lam ta chauh a ni lo a, Northeast 
Student-te an rawn lut vek thei a, Aizawl atang te, tin, Foreign Student, Bangladesh leh 
Myanmar-te pawh kan nei dawn a, a Campus chauh a ni dawn lova. Hun a kal zel anga 
University thlan a ni ang a, Mizoram-ah University pakhat chauh din kha a dang pawh kan 
nei thiang em em a ni tih kha kan hria ang a, state dangah pawh a awm teuh a ni. Sawi tur 
tam tak a awm ang a, College Zirtirtu Associate Professor tih te leh Professor service matter, 
an Service Rules hi kan Minister khan min lo chhinchhiah sak se, en that a ngai a ni. Director 
an ni ve thei ang em, an thei lo ang em tih pawh hi en that a ngai riauin ka hria a ni.  
 

Pu Deputy Speaker, Demand No. 40, Commerce & Industries hi, kan hria a, kan 
sawrkar hotute kan Chief Minister leh Minister-te theihtawpin an tang a. International 
Border Trade kan buaipui a, Kawrpuichhuah, Tlabung khu a hmunah te pawh kan Minister 
hote pawhin kan kal a, ‘Eagled-Waterway’, tui hmanga insumdawn tawnnaa cheapest 
method a ni a. Hei, kan hriat angin Assam nen ramri chungchangah kan intibuai a, kan duh 
emaw, duh lo emaw Highway an dang a, kan dam leh damloh kha an ngaihtuah lo a ni. 
Khatah khan kum 5 pawh min block se, kan sawrkar hian mipuite damna tur hi a ngaihtuah 
a, khawchhak lamah kan hotuite’n an bia a, essential commodity, chutiang chuan 
Bangladesh-ah gas-te pawh kan be fel deuh vek a ni. Chutiang a lo nih chuan kan thar 
chhuah leh kan lak luh tur te Eagled Waterway hman theihna Kawrpuichhuah hi vawiinah 
kan sawrkarin theihtawp a chhuah mek te hi a ropui ka ti a. Mizoram leh hnam tan he 
sawrkar hi a chhenfakawm ni pawhin ka hria a, heng kan Minister pahnihte demand pawh 
hi pawm pui ngei a tha ka ti a, ka rawn support e. Ka lawm e.   

DEPUTY SPEAKER  : Awle, tunah chuan kan Member zahawm tak Pu C. 
Lalsawivunga ka sawm ang a, a niin a sawi zawhah Pu Lalrindika Ralte, Member zahawm 
tak a lo inring dawn nia.  
 
PU C. LALSAWIVUNGA : Pu Deputy Speaker, ka lawm e. Vawiinah kan 
Minister zahawm tak Pu Ruatkima leh Dr. R.Thangliana te demand kan sawi ho a ni a, 
department pawimawh changtute an ni a, sawiho tur pawh a tam a, amaherawhchu, 
department zawng zawng erawh chu sawi ka tum lo a. Tin, demand-a ka luh hmain heng 
minister pahnih chungah hian lawmthu sawi tulin ka hria a, lawmthu ka sawi a. A bik takin 
hripui chungchangah ngat phei chuan kan Health Minister-hi Pa nih a tling hle a,  
kan fak a ni.  
  

Demand No. 38, Rural Development Department-ah hian central scheme tam tak a 
awm a, pawisa pawh tam tak a lo kal thin a ni. Central atanga kan sum hmuhte lo doletna 
tur hian State matching share pawh kan mamawh a. Amaherawhchu, kuminah hian kan 
budget-ah central atanga pawisa kan hmuh lo dolet vena tur State matching share dah a ni 
lo hi eng nge a chhan tih kha a hmasa berah ka tarlang duh a. Tin, BADP-hi fimkhur taka 
kalpui a tul awm e. Sawi neuh neuh a tam khawp mai a, kan fimkhur hle a tulin a lang a ni.  
  

Tin, Ni 100 Inhlawhna, a bikin material component-ah pawh hian sawi neuh neih a 
tam khawp mai bawk a. Heng BADP leh Ni 100 Inhlawhna material component-te hi ruling 
party-te induhsak bingna a tana hman a ni thinin a lang a, hei hi thil fel lo tak pawh a ni awm 
e. Tin, Ni 100 Inhlawhna material component-te hi guidelines ina min hrilh angin DC-in 
emaw, CEC ten emaw an khawih tur niawm taka a lan laiin ruling party ten an hauh fai vek 
a tih a ni a, hengte hi a dik anih chuan kan in enfela, kan in enletna atan thil tul tak anih ka 
ring a. A changtu Minister tan pawh hetia sawi neuh neuh a awm hi a tha loin ka hria a, 
chung chu ka tarlang hmasa duh a ni.  
  

Tin, Demand No.6-ah hian han lut leh ta mai ila. Land Revenue & Settlement 
Department-ah hian thawktute hlawh atan 2021- 2022-ah hian kum kalta ai khan Nuai 
993.07 zetin a hniam a, tin, temporary post mi 96 leh Provisional Employees mi 85 te hlawh 
tur pawh budget-ah hian dah a ni lo bawk a, heng mite hlawh hi khawi atanga pek tur nge? 
Surveyor indaihlohna hi a nasa em em a, kan mamawh a ni. Post ruak 45 lai a awm a, hei hi 
hnawhkhat turin sawrkarin hma a la em? Engtin nge a kalpui? Tin, Surveyor, Survey 
Training Institute Hualngohmun-a kum 2006 atanga bul tan daih tawha project pawh siam 
tawh vawiin thlenga kutthlak la awm lo hi eng nge a chhan? Hengte pawh hi kan mamawh 
a ni. Revenue Department-a Survey hna hi Mizoram tan sum hnar a ni a, kan sum hnar, kan 
pawisa lak luhna ber a ni a, mahse a thawktu Surveyor-te an indaihlo si a, chuvang chuan 
sawrkar pawhin helaiah hian ngaihtuahna tak tak a seng a. Heng surveryor kan mamawh em 
emte leh a thawktu dangte lak belh thuah hiah tun aia chak zawka ke kan pen hi kan mamawh 
a, kan ramin a mamawh a ni ti ta ila a sual awm lo e. 

Tin, Pu Dy. Speaker, Demand 24, Health & Family Welfare-ah hian han lut leh ta 
ila. Hei hi department pawimawh ber a tih theih hial awm e. Kum 2020- 2021 ai hian 2021-
2022 budget-ah hian pawisa dah a tlem daih mai a. Tin, PHC tih changtlunna tur pawh 
budget-ah hian dah a ni lova. Tin, Mizoram State Health Care Scheme atan 2021-2022-ah 
hian sum ruahmanna dah a ni lo bawk a. Tin, AIDS dona atana pawisa dah cheng nuai 2 
pawh hi a bei tham em em bawk a, hei hi kan Minister zahawm takin min hrilhfiah thei se. 
Kan ramah hian damdawiin tha tak tak a awm ve tawh a ni, mahse natna khirh buaipui awm 
tak tak natna enkawlna tur hian khawl tha kan la nei lova, damdawiin pawh a la changtlun 
tawk lova, chuvang chuan India ram state dang te nen han khaikhin hian kan state, kan ram 
hi a la hnufum bik em em a ni.  

 
Tin, Mizoram-in Medical College te ka han nei ve bawk a, kan Medical College 

pawh hi a nihna takah chuan kawng tinrengah tihhmasawn ngai, tihchangtlun ngai, 
hmanruaah leh damdawiah te pawh tih changtlun ngai a la ni. Chuvang chuan damdawi lama 
mithiam chher chhuak tur leh damdawiina damlo enkawlna tur hmanrua leh damdawite hi 
tun aia changtlung zawka buatsaih thuai thuaia kan neih ve hi a hun tawh a ni. Falkawn 
Referral Hospital bul tan anih lai khan Shillong NEIGRIHMS-ah bul tan a ni ve a, pawisa 
sanction pawh thuhmun a ni. Tunah chuan NEIGRIHMS, Shillong-ah chuan sum senso tlem 
te te hmangin damlo inenkawl a ni a. Bul tan dan inang reng, sum sanction inzat reng, 
Falkawn hospital heh NEIGRIHMS-te inthlauh dan hi inthlau tak a ni. Hei hi Pu Dy. 
Speaker, vawiinah hian ka sawi langlo thei lo a, chuvangin Pu Dy. Speaker, nasa taka tan 
kan lak a ngai a ni tih hi ka sawi duh a ni. Damlo phai rama in refer enkawlna atana sawrkarin 
sum a senso nasat thin zia te, kan ram chhungah ngei pawh damdawiinah damlo enkawlna 
sum senso hautak zia te hi kan hre vek a, mi harsa zawkte tan phei chuan phur rit a tling a 
ni. Chuvangin kan sawrkar hian damlote enkawlna tur atana damdawiin buatsaihna kawngah 
hian ngaihtuahna tak tak senga tun aia nasa zawka ke pen hi a tul tak zetin ka hria a ni. 
Mizoram Larsapin damdawiin changtlung zawk kan mamawh zia hriain Prime Minister 
hnenah leh Union Home Minister hnenah AIIMS Mizorama din turin a dil a nih kha; hei hi 
kan sawrkarin a bawhzui em tih te vawiin-ah hian ka sawi chhuak duh a, a la bawhzui lo 
anih chuan rang taka bawhzui ni se tih kha rawtna ka siam bawk a, Ka zo tep tawh a, point 
khat chiah.  
 

Pu Dy. Speaker, Covid avanga mimal pawisa ba hi kan rul tlingtla tawh em aw? 
Kolasib district-ah tangkhang te lo haw hruaina te leh an ei leh in senso te cheng vaibelchhe 
1,41,22,137 ba la awm nia sawi hi a dik em, dik ni se engtikah nge rulh anih ang? Tin, 
Aizawl leh hmun dang dangah ba dangte a la awm em tih kha ka zawt duh bawk a.  

 
A tawpna berah chuan Demand No. 40-ah hian tawngkam hnih khat lek ka sawi duh 

chu, border trade Zokhawthar leh Saisihchhuahah-ahte buatsaih chhoh zel a ni a, hetih rual 
hian border haat hmun tam takah buatsaih tum a ni bawk a, hma pawh thui tak lak an ni 
tawh bawk a. Saikhumphai Vaphai hmuna border haat khi building te sak a ni tawh a eng 
emaw chen chu, mahse enkawl lovin a awm a, tunah chuan zahpuiawm tak a ni tawh a ni. 

Khi khi ti changtlunga ti puitling turin kan Minister hian hma min laksak theih ang em tih 
kha kan sawi duh a ni e. Pu Dy. Speaker, ka lawm e. 
 
DEPUTY SPEAKER  : Tunah chuan member zahawm tak Pu Lalrindika Ralte 
ka sawm ang a, a sawi zawh hian Dr. F. Lalnunmawia, Member zahawm tak a lo inring 
dawn nia. 
 
PU LALRINDIKA RALTE : Pu Dy. Speaker, ka lawm e. Thu han sawi ve vak pawh 
a chakawm rualin, thu lam hi chu kan ngaithla viau a. Khawvel hi a practical em em mai tih 
hi kan hriat vek mah ni se, practical hi a pawimawhin ka hria a. Thuhma tlem ka neih duh 
chu Pu Dy. Speaker, ka ngaihpawimah deuh Session hmasa lamah pawh ka sawi tawh a, 
kan bell hi electronic te pawh a hman theih lawm ni tih hi, han hlum let vel lai hi ka 
ngaipawimawh ve deuh hlek a, ka han sawi ve mai mai duh a. Tunlaiah chuan thil a 
changkang tawh a, electronic thil han hmeh zeuha tih mai theih dan awm se tih kha  
ka sawi duh a.  
  

Tin, Session hmasaah khan kan bial chu cctv hnuaia hnathawk angah inngai rawh u 
tih te kha kan sawi a, ka lo chhinchhiah ve kiau a, sawrkar hmalakna hrang hrang te pawh a 
awm a, kan sawi ve chiam chiam lem lo a. Ka rilrua awm danah chuan hmasawnna lo kal 
zawng zawngte hi thla kan la ang a, nakinah inthlan dawnah mipui hnenah kan sem ang a, 
a amount te nen. Tin, MLA kan nihna anga MLA fund kan hman dan te pawh mipuiin felfai 
taka an compare mai theih tur khan chhawpchhuah sak mai ila a thain ka hria a. Opposition 
bial a ni a, opposition bial anih avanga kan rawn ti lam ni loin, hna ningnel tak hi a tam riau 
mai a, MLA fund-ah pawh kan lo ti ve a nih pawhin mipuite’n an duh loh chuan min paih 
thla thawk ang a, MLA kan ni lo leh mai ang a tih kha ka rilruah a awm a, chutiang lo tur 
chuan ka inbuatsaih deuh a, kan biala hnathawh khu kan lo thlir ve reng a ni tih kha min lo 
hriatsak a thain ka hria a ni. 
  

Tin, thil hi kan ti ngam anih chuan a tuar pawh hi ngam ila a thain ka hria a, kan tuar 
ngam chin hi felfai takin thil hi a kal mai te pawh kan ring a. A buaithlak ber chu thil hi kan 
han ti a, mahse kan thil tihah kan ding leh ngam thin lo hi a buaithlak em em mai a, midang 
tan hian a fiah zo lo a ni. Chutiang chu ni lovin kan din ngam chinah hian thil hi tih a thain 
ka hria a, chu chu ka sawi tel duh bawk a ni.  
  

Tichuan Demand No. 24, Health & Family Welfare-a ka sawi duh chu Pu Dy. 
Speaker, rural-a mi te hi dik tak chuan Aizawl rawn thlen pawh hi an tan thil harsa a ni a, 
sumo chuan man ringawt pawh hi an tan thil harsa a ni a, chungah chuan Aizawl rawn thlen 
ngai kher loa district capital-ah te hi chuan khawl leh doctor tha te hi chhawp sak thei i la a 
thain ka hria. MRI te hi district capital-ah a theihloh anih pawhin CT scan te, x-ray te tal hi 
chu tha taka englai pawha tih theih tur hian siam sak i la a thain ka hria a.  

Tin, chumi lo lehah chuan Free Clinic kan tih ang chi te hi zu chhawp hnai chi zawk 
niin ka hria. MLA fund te pawh hi hman kan inhuam theuhin ka ring a, chutiang ang zawnga 
kan kal te pawh hi a thain ka hria a, an tan hian Aizawl rawn thlen te pawh hi thil harsa tak 
a ni tih pawh kan hriat sak vek ka ring. Chutiang tura hmalak theih chu nise a lawmawm 
ngawt ang. 
  

Tin, Demand No. 6-ah hian, Revenue Department hnathawh hi a hautak hle mai a, 
kan hria a. Ram engtinnge a inthuah theih hi a mak ka ti a, heng hi uluk zawka en a thain ka 
hria. A inthuah chhan hi chu tih luih a ni maiah ka ngai a kei chuan. Hemi kawngah hian tan 
lak a pawimawh hlein ka hria. File kal chak tawk lo te pawh an sawi a, file kal muan dan hi 
chi hnihin ka thliar a - harsa bik a awm chuan, a muang a. Tin, a pahnihna ah chuan, thluaka 
file tang ka ti mai a, thluakah hian file hi a tang ve thei a, hetiang hi umzui a buaithlak em 
em mai a ni. Khatiang ang chi kha awmlo se a thain ka hria a, chu chu thahnem ngaih thilah 
ka sawi ve duh a ni. 
  

Tin, Demand No. 38, Rural Development hi kan hria a, BADP-ah hian sum tam tak 
hman atangin a lokal reng a, mahse kan hman dan hi enfiah a thain ka hria a. BADP hi 
tangkai takin hmang ila chu kan ram leh hnam tan hian assets ropui tak tak awm thei turah 
ka ngai a, mahse kan kalpui dan hi a fuh tawk lo niin ka hria. Central pawisa a ni a, kan hria 
a, kan ram tan he pawisa hi uluk leh zuala kan hman a thain ka hria. Kan Minister leh 
department te pawhin a bik takin BADP hi a area-a mite mamawh tak hi tihsak a thain ka 
hria a. Chutiang tur pawh chuan ngaihtuahna nei ila, tangkai takin BADP sum hi hman tum 
ang u tih kha ka sawi ve duh a ni e. Ka lawm e. 
 
DEPUTY SPEAKER : Awle, tunah chuan Member zahawm tak Pu F. 
Lalnunmawia ka sawm ang a, a dawt lehah chuan Er. H. Lalzirliana alo inring dawn nia. 
 
DR. F. LALNUNMAWIA : Pu Deputy Speaker, ka lawm e. Kan Minister zahawm 
tak Pu Lalruatkima demand hi ka sawi hmasa ang a. 
  

Demand No. 6, Land Reform-a sorkarin hmalakna a nei chho zel hi a lawmawm 
hlein ka hria a, hma te pawh a sawn chho ve zel nite pawhin ka hria a ni. Tin, LSC mumal 
zawka pek chhuah dan te a siam a, Inhmun inthuah te pawh chinfel mek zel niin ka hria a, 
chunga kan Minister hmalakna hi han tarlan zel thain ka hria a ni. 
  

Tin, Inhmun teh fel loh tlema zawng la awmin ka hria a, hengah te pawh hian tan 
han la zual chho zel se tih kha kan sawi ve duh a. Tin, Hualngohmun-ah hian surveyor indaih 
lohna a nasat avangin training center hi propose a ni a, enge a an tak zel ka hre rih lo va, a 
hlawhtlin thuai pawh kan beisei a ni tih kha hemi department bikah chuan ka sawi  
theih ni sela. 

Tin, Demand No. 26-na, he department hi sawrkar thu pawimawh puang darhtu an 
ni a, Pu Deputy Speaker, kan hriat angin kum kal ta Covid 19 pandemic chhung pawhin 
I&PR hian nasa takin hma a la a, Health Department nen tangrualin mipuite thudik min hrilh 
thin a, mipuite chiaia taka hrileng chungchanga kan awm laiin a hun takah thudik min hrilh 
thin a, an hmalakna hi a ropui hlein ka hria a. Heng zawng zawng kan Minister leh 
department te thawhrimna zar a ni tih kan hria a kan lawm hle a ni. 
  

Tin, kan Minister zahawm tak duhsaknain Mizoram Journalist Welfare Society 
Govt. Board-ah hian member ka ni ve a. He Board hian MJA hamthatna kawng hrang 
hrangin a ngaihtuah a, chungah chuan sawrkar leh MJA te thawh hona pawh a tha hlein ka 
hria a ni. He Welfare Society hnuaiah hianin MJA member-te an dam mawh hritlan te leh 
chhiat an tawha chhawdawlna tur dah a ni a, mi engemaw zahin an hmang tangkai tawh a, 
chuvangin lawmthu ka sawi duh a. He department, chanchinthar min puan darh saktu leh 
journalist te nena hma an la chho thei hi a lawmawm hlein ka hria a, lawmthu kan sawi duh 
bawk a ni. Chumi rual chuan nasa leh zuala tang leh tur pawhin kan fuih bawk a ni. 
  

Tin, Rural Development Department hi sawi kan duh a, budget-a kan hmuh angin 
kum kal ta aia a pung hret hi a lawmawm hlein ka hria a. Nikum BE ai khan RE-ah khan 
nasa takin sum a pung a, kan Minister-in nasa taka hma a lak vangah kan ngai lo thei lo va, 
state leh central atangin crore 167 zet mai an hai chhuah belh a, a ropui hlein ka hria a, hemi 
vang hianin Ni 10 Inhlawhna pawh a full-in kan hmu thei niin ka hria a, lawmthu pawh kan 
sawi duh a ni. NERGS hi mipuite innghahna a ni a, kan hriat angin nikum Covid pandemic 
kara economy a tlakhniam laiin Mizoram innghahna ber pakhat NERGS tluang taka kan 
kalpui thei hi a lawmawm hlein ka hria a ni. Hemia ka rilrua lo lang chu, Mizoram hian 
economy innghahna tur teh chiam hi kan lo nei lova, sawrkar hna leh Ni 100 Inhlawhna hi 
kan rinpui ber a lo ni a. NERGS tha taka kalpui theitu kan Minister zahawm tak leh 
department chunga lawmthu ka sawi rualin, heng zawng zawng a khaikhawmtu kan Chief 
Minister zahawm tak kaihhruainaah hian lawmthu ka sawi duh a ni. 
  

Tin, kan bial Aibawk RD block-ah hian SPMRM kan tih Urban Mission hi kalpui a 
ni a, hemi hi kan hmang tangkai khawp mai a, khawchhung kawng inkalpawhna siam leh 
khaw kar kawng chei that te, Community Hall chei that te, sanitary complex siamthat leh 
thildang tam tak min tihsak a kan tangkai pui em em a, hengah pawh hian kan Minister-in 
nasa taka tan min lak sak avang hian kan lawm hle a ni. 
 
 Tin, kan Minister zahawm tak Dr. R. Lalthangliana demand-ah hian ka kai leh ang 
a, Demand No.21 chungchang hi tlema chi dang deuhva han sawi ka duh a, department 
pawimawh tak a ni a. Zirnaah hma kan sawn zel a, higher education-in hma a sawn zel a. 
Chutih rual chuan zirlai lehkhathiam MA, M. Sc. lehkhathiam rual hna neilo hi kan pung 
nasa em em a, a manganthlakin ka hria. Ka tarlan zawk duh chu, kan MYC Chairman ho 
hian nikum kum tir khan Thailand-ah AMPI programme hmangin kan kal a, chuta kan hmuh 
pakhat chu Thailand-ah Vocational Education Commission tih kan hmu a, kan zir chiang a, 

Vocational Education and Training an lo kalpui a UNESCO nen tang rualin. Chutah chuan 
thalai an mahnia eizawn theihna tur thalai lehkhathiam hna hmulote training an lo pe a, 
tourism lamah te, food processing lamah te, industry kawng hrang hrangah training an lo pe 
a, an ram tan a tangkai hle a ni. Chung chu kan ram atan hian ka awt ve hle mai a. Tin, 
central sorkar MHRD leh UGC te hian National Skills Qualification Framework (NSQF) 
hnuaiah hian thalai lehkhathiamte training peka hna hmu thei tura train chhuah kha a tum a 
ni. Chu mia tana kawng pakhat, kan Minister zahawm tak pawh khan min lo chhinchhiah 
saka ka duh chu, community college din an rawn promote a, hei hi kan university MZU-ah 
pawh hian an kalpui tan a, vocational course hi introduce tan a ni a, B.Voc. certificate course, 
degree course te a ni a subject hrang hrangah. Chumiin a tum chu BA, MA zo tawh te pawh 
lehkhathiam hna hmu lote tana training pek a ni. MHRD leh UGC hian community college 
dina, vocational subject leh job oriented training peka thalaite train chhuah kha a tum a ni. 
Chumi zawng chuan keini pawh kan kal a hun hlein ka hria a, anih loh chuan MA, M.Sc., 
M.Com. lehkhathiam hna neilote hian min hual thep thup a, a mangan thlak tan tawh a ni. 
Kan ram hi hetiang zawnga kan hruai chhoh hi a tul tawhin ka hria. 
  

Chutah chuan a changtu minister-in a chan a lo ni tho a, Demand No. 40 Commerce 
& Industries nen hian a sawi zawm theihin ka hria a. Thalai lehkhathiam ten sawrkar hna 
ringawt hmuloa industry leh mahni kut-kea dina banking & financial service-ah te hma an 
lak theihna tura ruahmanna kan siam sak hi a pawimawh hlein ka hria. 
   

Tin, Pu Dy. Speaker, ka bialah sawn ti leh daih ila, kan Minister zahawm tak 
hmalaknain Handloom House puanthuia eizawngte tan min sak sak a, ZOHANCO ten min 
tlawh sakin puantaha eizawngte chhawmdawlna min kalpui sak a, lawmthu ka sawi rualin 
tih phuisui leh zual a tul a, min hriat sak reng turin ka ngen duh a ni. 
  

A tawp berna atan Demand No. 24, Health & Family Welfare chungchangah hian 
tawi te ka sawi duh chu, kan minister zahawm tak leh kan CM ruahmannain Mizoram 
Healthcare tha tak mai kan kalpui thei hi lawmawm ka ti a. Kum kal ta kan en chuan 
thingtlang hmun hrang hrangah damlo mangang an tam em em mai a, sawrkar Damdawiin 
a bik takin Falkawn ZMC khar a lo nih khan private hospital-ah mi tam tak an lut a ni. Kan 
healthcare avang hian mi tam tak mangang te chhanchhuah an ni a, sum harsatna avanga 
mangangte hemi hmanga tanpui an ni tih kha ka sawi duh a. Sialsuk-a kan Damdawiin PHC 
building thar sak mek a ni a, kan lawm em em a ni. Chutih rual chuan doctor quarter pawh 
kan mamawh hle a ni tih kha ka tarlang duh a. Tin, Sialsuk-ah sawn Supervisor hriselna 
thatloh avangin a thawk theilo a, Medical Officer-in Health-worker senior a pawt ringawt a, 
Supervisor tha kan mamawh a ni tih ka tarlang duh a ni. Tin, Health-worker neilo khua kan 
awm min lo hriat sak ka duh a ni. Pu Dy Speaker, a tawp nan, kan biala State Referal 
Hospital hi karlehah hawn a ni dawn tih ka lo hria a, kan lawm hle a, mipuiin kan mamawh 
a ni a, nikum hripui len chhungin khar a ni a, mirethei tam takin private hospital an pan a, 
tunah pawh hian sum bain mi tam tak an awm a ni. Chung karah hospital hawn a ni leh thei 
dawn hi kan lawm hle a ni tih ka tarlang duh bawk a. Sawi sen a ni lo a, Health Minister 

zahawm tak leh kan CM zahawm tak kaihhruainain Health Department-in hma nasa takin a 
sawn a, kan hospital hrang hrang tih changtlun a ni thei leh, covid vaccine mi heti zat min 
pe chho tan thei hi an chungah lawmthu ka sawi a. Kan minister zahawm takte demand hi 
phur takin i pawmpui ang u tiin ka rawn thlawp a ni e. Ka lawm e. 
 
DEPUTY SPEAKER  : Tunah chuan Er. H. Lalzirliana ka sawm ang a, a sawi 
zawhah Pu VL Zaithanzama, Member zahawm tak a lo inring dawn nia. 
 
ER. H. LALZIRLIANA  : Pu Dy Speaker, ka lawm e. Vawiin chu ka phar ngun 
tlauh tlauh hle mai a, kan inhmazawn tehlul nen i rawn hmu fuh theilo riau mai a, i rawn 
hawi thin emaw ka tih laiin hetilai sana hi i lo en thin anih dawn hi. Vawiinah kan Minister-
te demand kan sawi tur hi ka lawm khawp mai a, Zoram dung leh vanga an hnathawh that 
te, departmentin nasa taka hma a lak te lawmthu sawina tur kawng hrang hrang a awmin ka 
ring a, kan bial chhungah pawh a awm a. Chuti lam chu sawi vak ka tum lo a, kan thian ten 
an sawi nual tawh bawk a. Keini chu Aspirational District atanga lokal kan ni a mamawh hi 
kan ngah khawp mai a, demand sawi niah hian kan sawi ve chawrh mai loh chuan 
vawiinniah minister-te mai bakah MCS te awm ni a ni bawk a, chhinchhiah turte min 
chhinchhiah sak turin ka beisei bawk a ni. 
 

Demand No. 6, Pu Lalruatkima, Minister zahawm tak demand, Land Revenue & 
Settlement hi sawi ve ka duh a. Department zawng zawngah hian most challenging 
department anih ka ring a, hna hautak tak niin ka hria. Record hrang hranga a lan danah phei 
chuan Mizoram zauzawng hi 21,000 sq. km an ti a. Record thenkhat a lan danah chuan 
Periodic Pata leh LSC ringawt hi Mizoram pumpui let 3 vel awm niin an sawi a ni. Chumi 
anih avang chuan a hnawk hle ang tih a rinawm a, a challenging hle a ni. Amaherawh chu 
Minister chak tak hnuaiah engkim hma an la tih te kan hria a, land reforms chungchang te, 
ram inthuah dan LSC te pawh mumal zawkin an regularise chho dawn ni tein a lang a, a 
lawmawm ka ti a. Chutih mek lai chuan ka sawi duh chu, district capital kan ni ve a, Mamit 
khu vawiinah hian revenue officer loin kan awm a, SDO Sadar-in min hmui a a buaithlak 
khawp mai a, a rei tawh a ni hei hi. Min pe mai dawn emaw kan tih laiin pek lohin kan awm 
reng mai a, min lo hriatsakin tih hram dan te min ngaihtuah sak se, a hmui lo zawngin a 
department mi ngei kha nei thei ila tih kha kan duhthusam a ni. Tin, tunlai tak hian Tripura 
atanga gas pipeline rawn kal tur rumour hi a awm a, chumi avang chuan LSC leh survey 
pawh an ti theilo a ni tih hi hun rei tak atangin ka mu tan chho a ni. Eng chen nge a awh 
dawn pawh kan hrelo a, back log a tam em em a ni tih min lo hriat saka tihfel ran dan min 
ngaihtuahpui se kan duh hle a. A office building hrim hrim pawh khu a chhe khawp mai a, 
fur lai phei chuan a far tluk tluk mai a, an machineries, equipments te leh office property te 
pawh tuiin a ti chhe thin a ni tih te pawh min lo hriatsak turin ka han ngen a ni. Tin, I&PR-
ah hi chuan staff indaihlohna hi a nasa khawp mai a, han tihbuai pawh inthlahrunawm 
khawpin an mi leh sa te khu an indaihlo a ni. 

 RD demand ka han sawi ve leh ang a. RD ka sawi hi chuan ka hnuk hi a ulh deuh 
tlat mai a, hei vang hi ani ang a, Mamit Constituency hi ‘bial sakei’ te pawh an lo tih tihte 
pawh ka ngaihtuah hial a ni. Mamit Constituency khuan RD Block pali kan handle a, 
Lengpui khu Tlangnuam RD Block hnuaiah a awm a. Rawpuichhip leh a chhevel khaw 9 
khu Reiek BDO hnuaiah a awm a, a thlang lam ho, Damparengpui te leh West Block lam 
khu West Phaileng RD Block hnuaiah a awm a, Mamit leh a chhehvel, Phaizau thleng khuan 
Zawlnuam RD Block hnuaiah a awm a ni. Ka bial chhungah hian RD Block pakhat mah a 
awm lova, chuti chung chuan RD Block pali hi kan handle a ni. Management pawh a harsa 
khawp mai a, kan in monitor seng lo a ni. Zawlnuam RD Block hnuaiah khuan VC 46 a 
awm a, heng khua, a bik takin, Khanthuam, Phaizau, Chilui, Tlangkhang te phei hi chuan 
kan BDO hmel pawh hi an la hre lo a. Zawlnuam BDO Office khu vawikhat mah an la tlawh 
lo a ni. Chuvangin Mamit leh a chhehvelah khuan Luangpawl RD Block emaw North 
Chakual RD Block emaw min dinsak ve ngei se la, chutichuan Zawlnuam RD Block pawh 
a lo zang ve hawk ang a, keini tan pawh monitor a lo awlsam ang a, kan mi leh sa te tan nasa 
takin a tangkai dawn a ni tih kha min lo hriatsak se ka duh hle a ni. 
  

Tun thawhtanni khan ka bial chhung Khawhnai-ah vanduaina thlengin In 7 ngawt 
mai bungraw chuh hman lova a kan ral vek avangin ka zuk kal ve a. He mi ni hian mi 700 
bawr vel Phaileng atang te leh a khaw chhehvel atangin hnatlang an lo nei a Community 
Hall mumal pawh an nei lo a ni. Han inhmuhkhawmna leh thil pawipang han tihna tur pawh 
kha an nei lo a. Chungte pawh chu min lo hriatsak se la tih ka han sawi duh a. Kan hun a 
kal zel si a. Kei chu hun hmang pel ngai vak lo ka ni a. 
  

Minister zahawmtak Dr. R. Lalthangliana Demand hi tlema zawng ka han sawi leh 
ang a. Health & Family Welfare lamah hian kan bial chu kan lawm khawp mai a, District 
Hospital te pawh kan han nei dawn a. Tin, December Ni 12 khan Mamit District Hospital-
ah Anaesthesiologist min dah sak tur thu kha mipui hmaah min sawisak tawh a, he mi 
chungchangah hian kan thlen tawh chin hi mipuite ngaihven tak a ni. Surgeon kan nei ve a, 
amaherawhchu hnimhlum pe tu tur a awm loh avangin minor surgery tak ngial pawh a tih 
hleihtheih loh a, mit zai tur tak ngialah pawh Aizawl kan rawn pan vek a ngai a ni. Hachhek 
Bialtu pawhin a rawn sawi tawh ang khan, District Hospital-ah hian manpower full strength 
chu kan beisei lo va, amaherawhchu, a pawimawh zual lutuk kha chu min han 
tihhlawhtlinsak thei se la kan duh hle a ni. 
  

Tuipuibari-ah hian PHC building sak a ni tawh a, function mai thei tura kan beisei 
laiin vawiin thlengin a la function thei lo a. Hei hi kan Minister hian khawngaih takin min 
lo hriatsak se, Tuipuibari-a PHC khu a rang thei ang berin function tir turin kan ngen a ni. 
Phaizau, Vangawnzo, Chilui, Tlangkhang, Teirei, Khantlang, Andarmanik, Khanthuam, 
Venghlui, Tuirum, Bawngva, Nghalchawm leh Dilzawlah te hian health clinic emaw sub-
centre emaw a la awm lo a ni. Andarmanik-ah khuan In 300 awmin, mihring sang chuang 
an awm a, khutah khuan health clinic pawh kan la nei lova. Tin, Rajiv Nagar-ah khuan 
Health Clinic a awm a, Health-worker pakhat a awm a ni. In 850 bawr vel a awm a, mi 3000 

chuang awmna a ni. Chuvangin heng khaw 13-ah hian Health Clinic emaw Sub-Centre 
emaw takngial pawh la awm lo anih vangin khawngaih takin hma min laksak se la, kei 
pawhin dilna te, explanation leh justification mumal tak nen, data felfai takin ka thehlut 
tawh a… (Dy. SPEAKER: Minute khat i la nei e.) Heng te pawh hi eng chen nge hma kan 
lak tawh a, eng chen nge kan thlen tawh tih kha min rawn react theih chuan kan lawm hle 
ang. Mamit khawpui hrim hrimah khuan mi 30,000 chuang kan awm tawh a, NRHM norms-
ah chuan mi 3,000 bawr velah hian Sub-Centre awm tura ngaih a ni a, chutilaiin Mamit 
khawpui chhungah khuan pakhat chiah a awm a, District Hospital nen khuan a ni mai a. sub-
Centre emaw clinic emaw tal min han tihsak thei se la kan duh hle a ni. 
  

 Higher & Technical Education hi hmanhmawh deuhin tlem ka han sawi leh lawk 
ang e.  Mamit College-ah Geography introduce phalna min pe a, kan Minister chungah kan 
lawm hle a ni. Tunah hian MLA fund atangin zirtirtu kan ruai a, zirlai pawh kan nei nual a 
ni. Kan fund pek hi thla hnih khat daih a la ni a, qualified Lecturer kan la a, a ni hian min 
regularize sak thei ang em tih hi khawngaih min ngaih pawimawhsak thei se la kan duh hle 
a ni. (Dy. SPEAKER: I hun a tawp ta.) Tin, District Capital anih ve avangin ngaih 
pawimawh a tul hle a. Khulamah khuan college pawh kan nei mumal lo va, Zawlnuam-ah 
khuan a awm ve a, chu pawh a lian lo va. District Capital-ah khuan Arts subject chauh ni 
lovin Commerce emaw, Science emaw tal kal ve theihna awm se la tih kha ka han ngen e. 
Vawiina kan Demand te hi ka thlawp a, member ten pawmpui vek turin ka ngen a ni. Ka 
lawm e. 
 
DEPUTY SPEAKER : A lawmawm e. Tunah chuan Member zahawm tak Pu 
VL Zaithanzama ka sawm ang a, a sawi zawh hian Dr. Vanlalthlana, Member zahawm tak 
a lo inring dawn nia. 
 
PU VL. ZAITHANZAMA : Pu Deputy Speaker, ka lawm e. Vawiin chu i dinglama 
mi te kha an phur riauin ka hria a, chawhma lam khan kan phar tha ngam ve hlei nem maw 
le. Vawiina kan Minister zahawm tak takte Demand kan han sawi tur hi department 
pawimawh tak tak leh sawi chakawm tak tak te phei chu a ni ngei a, fakna pawh kan dawng 
malh malhin ka hria. Demand No. 24, Health & Family Welfare Department-ah hian ka han 
lut ve ang e.  
 

He department hi pawimawh leh enkawl hautak zet mai a ni a, kuminah phei chuan 
a hnathawh tam tak kan hria a, hripui leng karah fak pawh an hlawh nasa viau a ni. He 
Department kan sawia ka rilrua lo lang fo thin chu, Healthcare Scheme hi a ni a. Healthcare 
Scheme hi thil tangkai tak a ni a, tun aia kan chhawr tangkai theih nan awareness te pawh 
hi ti tam i la. Kan thian te an ni ve em ka hre lo a, ka bial chhungah harsa tak tak damloin 
damdawiinah an awm a, lo inziak lut lo palh kan inchhar leh hlauh mai thina a zia lo khawp 
mai. Chuvangin Healthcare Scheme-a inziak lut hi an pun zel theihna turin tan lak a ngai 
niin ka hria a. Governor speech-ah khan Healthcare Scheme-a inziak lut hi mi 1,12,427 an 
ni a, chhungkaw 19,591-in an chhawr tangkai tawh a ni. Amaherawhchu kan budget hi ka 

en a Pu Deputy Speaker, kan budget-ah hian Healthcare Scheme hi a lang tlat lo mai a, sum 
dah a ni lo a. Insurance Company kan zawm bawk si loha sum kan dah bawk si loh chuan a 
tawp mai dawn em ni tih kha kan Minister zahawm tak ka zawt a. Tin, PHC tih changtlunna 
atan sum dah a ni lo a, a nil ringawt mai a. Tunlawk khan Mamit bialtu MLA zahawm tak 
hnen atangin kan ngaithla a, Health Centre an mamawh zia te a sawi a. Primary Health 
Centre tam tak Mizoram-ah a awm a engtin nge kan enkawl dawn tih ka rawn zawt nghal 
bawk a. Tin, Health Development Board-ah, SEDP kum kal laiah cheng nuai 2,34,000/- kan 
dah kha kumtharah hian hlawh leh an senso dah a ni ta lo bawk a. Khangte kha ka han ti 
lang ve a ni.  
 

Tin, rawtna pakhat siam ka duh a. Damdawiina chaw supply-na rate hi Pu Deputy 
Speaker, tlem ka ti lutuk deuh a, Health Department Notification Ni 9.10-a an tihchhuaha a 
landan khan cheng 120/- a ni ringawt mai a. Hei hi zing leh tlai chaw leh zing leh chhun 
thingpui a ken tel phei chuan damlo chaklo, chak mamawh em emte tan a tlem lulai deuh ka 
ti a, ka han sawi ri a, hei hi tihpun dan a awm em tih ka zawt nghal a ni.  
 

Demand No. 6, Land Revenue & Settlement-ah ka han lut ve leh ang a. He 
Department hi Mizote mamawh em em department a ni a. Mizote hi mahni In leh Lo ngeia 
khawsak duh hnam kan ni a, a chhia emaw a tha emaw mahni In leh Lo ngei hi kan ngaisang 
a. Mahse a budget hi 24.46 laiin a tlahniam dawrh mai a, a tlakhniam vang hi nge, nichin 
khan kan ngaithla tawh a, salary kha nuai 993 zet maiin a tlahniam a. Sawrkar hnathawk 
engemaw zat kha an pension thup dawn nge Supplementary Demand lamah an siamrem 
dawn ka hrethiam lo a, heti em ema a tlahniam hi a mak ka ti khawp mai; engtin emaw 
siamrem an tum a ni chek ang chu! Tichuan, nichina kan ngaihthlak pakhat Digital India, 
Land Record Modernization Program kha kalpui a ni a, hetah hian survey leh land record 
tam tak siam a ni a, Govt. of India program a ni nghe nghe a. Kan MLA zahawm tak, Serlui 
bialtu pawh khan a ngaih pawimawh thu kha a sawi bawk a, ka han sawi belh ve ang a, hei 
hi a pawimawh hle in ka hria a. Tuna kan tih mek hi kan State Government pawhin 
chhunzawm zel se la, agriculture based land area survey te, horticulture area leh plantation, 
entirnan, SEDP-ah khaw thlan bik ran vulhna tur kan tih te pawh kha survey report siam 
mek a ni a, ka ngaih pawimawhna chhan chu kuthnathawktuten an eizawnna tih hmasawn 
an duhin bank te dawr an duh ve thin a, bank lamin an ram, In leh Lo document te an lo dil 
thin a. Chuvang chuan bank te dawra an eizawnnaa hma an lo sawn ve theih na turin land 
survey record hi thingtlang lama kan unau ten an mamawh ngawih ngawih tih kha  
ka sawi duh a.  
 

Tin, Revenue Department Secretariat leh Directorate lamah ka zawh kualin thubuai 
(court case) a lo tam em em mai a, file sang khat chuang zet a awm tih kan hria a. Hetiang 
anih si chuan case chinfel har avanga sum chawi belh te a awm reng a. Case chinfel zung 
zung anih loh chuan sum a kal zel si a, legal cell din dan te hi a awm lawm ni tih ka zawt tel 
a ni. Tin, Revenue Deparment-in a hman mek paruk a awm a, central sorkar dan Council of 
Ministers-in an pawmpui hi chu thu dang ni se la, Dan paruk lai an neih te hi mipui chhiar 

theih turin Mizo tawngin letling ta ila thubuai tam tak hi a chinfel theih ang em? Kan 
harsatna tam tak hi Dan kan hriatloh vang te pawh a ni a tiin kan rawt tel nghal bawk a ni.  
 

Pu Deputy Speaker, Demand No. 40, Commerce & Industry-ah hian ka han lut leh 
ang a. Supplementary Demands 2020-2021 ah khan P-SAMIAN LLP hnenah engagement 
fee cheng nuai 81,25,000/- pek a ni tih kan hmu a, Village & Small Industries hnuaiah a ni 
nghe nghe a. Hei hian engnge hmachhawp min pek, kan hlawkpui em tih ka zawt tel duh a. 
Tin, Industry promotion atana hmalakna tur he budget-ah hian kan hmu lo a. Commerce & 
Industry ka luhchilh hian ka rilrua langsar deuh mai chu Border Trade chungchang hi a ni. 
State dang nena kan inkalpawhna, Assam nena kan inkalpawhna kawngpui Assam lamin an 
dan chuan reiloteah kan buai mai zel a, chuvang chuan Myanmar leh Bangladesh kal tlanga 
insumdawn tawn hi Mizote tan a pawimawh hle a, chuvang chuan chak taka hmalak zui zel 
ni se. (Dy. SPEAKER : Minute khat hun ila nei e).  

 
Pu Deputy Speaker, Border Haat sakna tur ram tihfel anih tawh thute, pakhat sak 

nan 50/- lakh ruahman anih thu te kan hria a, a technical lam kha ka luhkhung vak dawn 
lova. Ka rilrua lian ber chu, engnge kan thawnchhuah ang tih a ni. Nichin khan kan Minister 
zahawm tak khan lung te kha a sawi a, kan lung neih thatloh avangin kan kawngpui te hi a 
tlo lo ni hian kan hre bawk si a. Khawthlang lamah khan lung tha a awm a ni awm a, a awm 
anih chuan a lawmawm viau ang. Kha kha kan hlawkpui ang em? Tuna kan kalphungah hi 
chuan kan inzirtira kan insiamtha fe anih loh chuan Mizote hian border trade hi kan hlawkpui 
lovang tih hi ka hlau a ni. Kan tharchhuah te man man thei ang bera hralh chhuaha, lak luh 
tur a tlawm thei ang bera lakluh hi kan tum ber tur ni awm tak a ni a. (DY. SPEAKER : I 
hun a zo e.) Pu Deputy Speaker, reilote aw.  
 

Zu kan zawrh lai te khan state pawn atanga kan lakluh nalh takin kan pho thut a, 
mahni siam ve zawrh kan phal lova, kan economy hi chu thang zia a ni lo a ni. Tun hnaiah 
vawksa 50/- a a to belh avangin kan buai hluai a, hengte hi ka sawi tel duhna chhan chu 
tunhma chuan vawksa hi bawngsa aiin a to thin a, bawngsa chu a rawn to zel a, vawksa a 
khum ta a. Vawksa a to deuh chuan kan khu hluai zel a ni. Chumi ka han sawi duhna chu 
Pu Deputy Speaker, vawk tam zawk hi keimahni thar a ni, a hlawkna hi kan unaute’n an tel 
zel a ni. Bawng erawh chu ram pawn atanga kan lakluh a ni a, ram pawn atanga kan lakluh 
hi eng ang pawhin rawn to se kan ngawi mai mai a, keimahni thlai thar leh ran vulhte tlema 
a to deuh hian kan khu hluai zel a. He rilru hi paih tura kan inzirtir loh chuan border trade-
ah pawh hian a lakluh lam ringawt kan buaipui ang a, keimahni hlawkna tur Mizoram-a kan 
tharchhuah leh siam ‘Made in Mizoram’ chawi lar nachang kan hriat loh chuan kan 
chhiatpui ang tih hi ka hlau takzet a ni. Hnamdang sumdawngte sumdawnna kalpuituah 
chauh hian kan tang ang tih hi ka hlau takzet a ni. Hei hi thahnemngai takin ka han sawi a, 
mahni neih hnualsuata, rampawn atanga lakluh hmanga hmasawn tum kan nih hi  
ka hlau a ni.  

Pu Deputy Speaker, a tawp ber atan tawngkam khat chauha ka sawi leh duh chu, 
Mizoram-ah hian kan thing leh mau leh ran vulhte hi Mizoram boruak leh leilung mila 
Pathian min pek a ni a, Pathian aia kan fin ka ring lova, a aia tha hi a awm ka ring lo a ni. 
Chuvangin, rampawn atanga thil lakluh hi ka tuipui ve vak lova, kan thil neihsa hlawk 
lehzual leh eizawn nana kan hman theihna tura zir chiana promote hi thil tha berah ka ngai 
a ni. Pu Deputy Speaker, ka lawm e. 
 
DEPUTY SPEAKER  : Dar 4 a ri a, nimin khan dar 4-ah kan chawl a. Member 
tam tak ten ei leh in lam kha a laklawh riau mai an ti a, engtin nge ni ang le? Dar 4:30 ah 
kan chawl mai dawn em ni? Awle, dar 5:00-ah zawk kan chawl ang a, tunah kan insawm 
chhunzawm zel ang a. Dr. Vanlalthlana, Member zahawm tak ilo sawm ang. 
 
DR. VANLALTHLANA : Pu Deputy Speaker, ka lawm e. Vawiin chu sawi tur 
ka ngah hle mai a, a department-a ka luh tak tak hmain, Demand for Grants, heta ka lo luh 
atanga ka rilrua awm lian ta em em a awm a.  
 

Kan budget-ah hian kan salary hi a tlahniam vak hlawm mai a, ka rilruah chuan mau 
phena sai bihruk tum ang vel hian ka chan a. Revenue expenditure tihsan kan hlauh avangin 
salary kan tihniam a, kum tin kan hlawh hi increment kan hmuh vangin a pung a, a pung tur 
anih avangin kan tihniam lui tlat a. 82.67% kha revenue expenditure a ni a, min enkawlna 
atana hman tur a ni. A bak kan tih leh chuan a tam lutuk ang e an ti ang a, an meeting ngeiin 
ka ring a. Chuvang chuan hlawh hi an tihniam vak niin ka hria a. A chiang reng si a, meng 
reng kha inbum kan tum deuh te pawh a ni ang a. Department thenkhat chu hlawh bikah 
hian kumdangah chuan 34% te, 20% tein a pung a, chutiang chuan kal zel se chu 90% dawn 
hi a hawlh dawn a. Kan capital expenditure, hmasawnna tak tak tur hi a takah chuan ava 
hniam dawn em ka ti a. Nakinah Supplementary Demand for Grants-ah an rawn dah leh teuh 
ang a, chu chu central atanga kan pawh chhuah te kha an rawn ti leh ang tih te ka  
hlau khawp mai.  
 
 Pu Deputy Speaker, Minister zahawm tak Dr. R. Lalthangliana department enkawl 
ho hi ka han luhchilh phawt ang a. Heng ho hi ka tuipui ve em em te a ni a, Minister zahawm 
tak Pu Lalruatkima department chan ho kha a hnuhnung zawkah ka sawi ang a.  
  

Demand No. 24, Health & Family Welfare Department hi Covid-19 chungchangah 
a che tha hle mai a, a lawmawm ka ti a. A changtu minister hi kan sawi kan sawi a, a 
thachhang dawltu Dr. Thiamsanga pawh hi sawi tel a ngaiin ka hria a. A hah em em a, fak 
a phuin ka hria a ka han sawi tel a ni.  
  

AIDS control programme-ah 2 lakh kan dah a, funding a tlem tial tial kan ti bawk 
si. SEDP lehkhabu ka han en khan society tanpui tur list-ah khan No.1-ah an dah bawk si a, 
hei hi dahbelh dan a awm ang em?  

AYUSH Directorate-ah kum hmasaa 21 lakh dah kha 742 lakh-ah a kang chho 
dawrh mai a, directorate tak tak kan hmu tawh dawn a ni ang tih ka beisei a ni. Heng hi 
hmasawnna zel a ni a, a lawmawm hlein ka hria a ni.  
 
 Civil Hospital-ah leh hmun dangah khawl lian leh tha tak tak te kan hmu a, ICU leh 
hmun dang dangah te wiring chhiat avangin hman theihloh a ni tih ka hmuh hian hrehawm 
ka ti thin a. A Minister emaw, Director emaw, Medical Superintendent emaw tan va hmuh 
vek theih a ni lova, an thiamloh pawh niin ka hrelo. Mahse work supervisor te accountability 
hi chu kan phut chhuak tur niin ka hria a. ZMC-ah pawh Covid-19 damlo kan neih hma lawk 
khan kan va kal a, ICU khum pakhat chauh hman theih a ni a, a bak zawng chu wiring chhiat 
vang tih a ni a. Khatiang te kha a ni a, civil hospital-ah pawh vaibelchhe tel man tunah pawh 
sawn hman theih lohin a awm a, a chhan chu wiring chhiat vang tih a ni leh a, kan ngaihven 
a ngai khawp mai.  
  

Tin, NHM (National Health Mission) hnuaiah Nurse leh post hrang hrang tam tak 
lak ni a, heng mite hi dah ngheh beiseiin a then an awm a, Minister-te pawh an hmu thin a 
ni awm e. Chutiang chuan nghakhlel takin an awm a ni awm e. Minister hian min han react 
sak se ka duh chu, engtin nge, lak belh tumna te a awm em, absorb tumna te a awm em tih 
kha min lo chhang thei sela ka duh khawp mai a.  
 

Tin, ka bial Ramhlun North-ah sawn sub-centre kan nei lova, Ramhlun Venglaia mi 
kan ring a, sawlai hnathawk hote tan sawn hma lak a har a, report pek te a har thin khawp 
mai a, Ramhlun North-ah hian sub-centre dah dan te a awm em tih kha ka ngen duh a. Tin, 
Mizoram Healthcare Scheme hi a tha ka ti khawp mai a, ka fak zel thin a, ka kalna apiangah 
hian. MNF sawrkar leh sawrkar hmasa te pawh ani ang a, an tiha kha tha tak mai a ni a, an 
sawrkar hmasak laia an tih kha a ni a. Hetah hian premium hi tihbelh deuhin, dil belh dan 
awm ta se, mipui atanga bill theih hi nuai 4, nuai 5 te emaw han tiha, tin, SEDP atang pawn 
pawisa han dah belh leh deuha, a capital-ah khan han dah belh leh deuh theih dan te kha a 
awm ang em tihte rilruah alo awm a.  
  

A dawt lehah chuan, Higher & Technical Education Demand No.21-ah hian, hei, 
keini college zirtirtute kan lo ni ve a, ngaihven a awl khawp mai a. Study tour hi revised 
estimate-ah nuai 50 a awm a, kuminah nuai 50 dah leh a ni a, nikuma mi kha an la hmang 
rih lo turah ngai ta ila. Kumin chu zirlai ho an luck dawnin ka hria a, nuai 100 vel hman 
theih tur an nei dawn a. Zin theihte anih dawn chuan an tei suau suau turah ngai ila. Tin, 
RUSA-ah hian hlawh kha nuai 704-ah khan nuai 544 atangin an kai chho dawrh a, zirtirtu 
kan lak belh dawn ni turah kan ngai a, kha kha lawmawm ka ti bawk a. Tin, non-salary, a 
development lampangah vaibelchhe 50 dah a ni bawk kha a lawmawm ka ti a, college 
changtlung tak tak zirna sang tak tak kan neih pawh ka beisei khawp mai. Tukinah pawh 
kan Chief Minister zahawm tak khan a rawn sawi tawh a. Aizawl North College saw zirlai 
te awmna tur awmlo khawp sawn an chep a, kawngsirah te an thu a, an khawngaih thlak thei 
khawp a. A chang leh an bulah te ka han tei ve a, thil te kan zawt ve thin a, building an 

mamawh belh khawp mai a. Kan Chief Minister zahawm takin hma a han la te kha a 
lawmawm ka ti a.  

 
Tin, Govt. Zirtiri Science College saw Durtlang-ah an insawn dawn a, kan Minister 

hian min han sawi sak se ka duh chu, sawlai building an kalsan tak saw engtianga hmanzui 
tur nge ni ang tih kha kan hre chak khawp mai a. Tin, niminah Congress Legislature Party 
Leader-in a sawi tawh thil pakhat kha hei a inzul deuh bawk a, han tarlan leh hram ka duh 
a. Mizoram State Council for Technical Education-in CCC, Computer Certificate kan tih 
mai chauh kha Mizoram-a hna dil nan a hman theih a ni a han tiha kha chu a fuh loin ka hria 
a. Phaiah zirna tha tak takte a awm ve a, khang ho kan pawmlo tawp kha chu a fuh ka tilo 
a. Tin, College-ah te hian computer course midang nena tang hoin siam a ni a, khangte pawh 
kha pawm a ni ta lo nge ni tih kha rilruah a awm a. He thil hi chu siamthat vat a ngaiin ka 
hria. Tin, college-ah hian IAS tih te, Civil Service lampang lut tur ten kan han duh thin a, 
chutah chuan, specialize library-hi kan neih a ngaiin ka hria a. Hetiang lampanga tuite tan 
leh mahni kea ding duh tan entrepreneurship emaw innovation lampang buaipuite tan hian 
library kan dina kan ngaihven sak angaiin ka hria a. Chutiang lampang atan chuan hmalak 
a tha ka ti khawp mai a, rawtna kan siam tel a ni.  
  

Demand No.20, Commerce & Industries-ah ka lut leh ang a. He department hi a 
pawimawh ka ti a. Mizoram pawh hei, covid-19-ah kan buai a, min khaichhuak thei 
department a niin ka hria a. Handloom & Handicraft lampang hi ngaihven a ngai a, Board-
te chu kan nei ve a, an thu khat khawpin ka hria a. Ka bialah sawn, han ti ve khanglang ila 
handloom chungchangah hma kan la a, MoU kan han sign ve a, cheng sing 5 kha ka sanction 
ve a. Tunah sawn chhungkaw 50 market nen kan link a, puan an tah suau suau a. Tunah hian 
hma kan la leh mek a, chutiang chuan, market nena thil kan link chuan mipuite hian hma an 
sawn thei dawn a ni tih hi rilru ah alo lang a.  
 

Thil pakhat han sawi leh ka duh chu, tukin zingah khan kan Minister zahawm takin 
kuhva kha kan chan a nilo a ti a. Amaherawh chu he notification siamtu DGFT hi Ministry 
of Commerce hnuaia awm a ni a. Border trade hi Department of Commerce-ina  a lak thin 
a ni. Chuvang chuan, an ngaihdan emaw department lam, central lama ministry emaw 
hriattir kha chu an mawh niin ka hria a, hei hi chu an take-up turah ka ngai a. Tin, ‘Ease of 
doing business’ lam hawi website te kan han nei a, bill-te pawh hei put luh an tum a, an 
rawn tarlang uaih uaih tawh mai a, a lawmawm ka ti khawp mai.  
  
 Pu Lalruatkima department lamah hian ka han lut leh ang a. Rural Development 
Demand No. 38-ah hian, NRLM lam hi kei ka tui a, National Rural Livelihood Mission, 
thingtlang mite, khawpui pawna chengte tih hmasawnna programme a ni a, vaibelchhe 98 
lai mai dah leh a ni. Hei hi thingtlanga awmte, leh khawpui pawna awmte tih hmasawnna 
atan hian nichina ka sawi ang khan market linkage hi a pawimawh ka ti a, ‘kha, intodelh 
rawh u le’ tia pawisa kan pek ngawt hi chuan an tan a har thin a. A then chu college pawh 
an rap lova,  a then chu pawl 10 pass lo te pawh an ni a, an dinhmun a harsat avangin; 

chuvang chuan, sawrkarin mi lo biaksak a, a hnuah hi chuan, ‘nagmahniin lo ti tawh rawh 
u le’ tih mai hian an lo inhai kaw tawh thin a ni. Chuvang chuan, market linkage kan neih 
hi a pawimawh ka ti a. Sawitur tam tak karah tikhan RD chu ka kalsan mai ang a. 
  

Pu Dy.Speaker, Land Revenue & Settlement Department-ah hian, hei SEDP-a kan 
hmuh hman niah pawh ka sawi tawh ‘progressive taxes system’ kha ka beisei khawp mai. 
Ram tam takin an nei a, an neih tam pauh leh chhiah pe tam mai se. A vawi 1, 2, 3-naah 
chuan pe tam vak rihlo mahse, a vawi 4-na vel atangin a tam tan ang a, a vawi 10-na velah 
chuan chhiah kha pe tawk mai se, khatiang anih chuan land reforms system tha tak niin ka 
hria a. Tin, ‘land ceiling system’ Dr. Tanpuia rawn sawi ang kha keipawh hei ka lo inring 
nasa mai a, hun a rei tawh deuh a ka sawi tawhlo mai ang a. Land ceiling hi kan neih a ngai 
ka ti khawp mai. Tin, saw ka bial, Ramhlun Sport Complex-ah LSC tih hleih theihloh lai 
deuh saw a awm a, sawlaia mite saw harsatna tam tak tawkin an awm a. Tin, Laipuitlang 
leimin PWD Building chima nunna hial chan ta te, khang ho kha a then LSC nei hleithei lo 
te an awm a. Hei hi kan Minister-in min lo ngaihven sak se a lawmawm khawpin ka ring a. 
  

A tawp bera tan Demand No.26, I&PR hi tawi tein ka han sawi ang a. Covid-19 
update naah kan Minister a fakawm ka ti a, zing dar khat thleng te a meng a, zingkar hma 
takah te a rawn update leh thin a, a lawmawm ka ti khawp mai.  
  

Tin, ‘Grant-in-Aid to Journalists Welfare Society’ atan nuai 20 lai mai ka hresual a 
nih loh chuan, khangte kha lawmawm ka ti a. Kan Journalist-te hi mipuite thudik min 
hriattirtute, ngaihdan min siam tir tute an ni a, kan ngaihven pawh a tul khawpin ka hria a, 
a lawmawm ka ti hle a ni. Ka lawm e, Pu Dy. Speaker. 
 
DEPUTY SPEAKER : A lawmawm e. Tunah chuan Member zahawm tak Pu 
H. Biakzaua i lo sawm ang. 
 
PU H. BIAKZAUA  : Pu Dy.Speaker, ka lawm e. Kan Minister mawng zang 
tak leh chhuanawm tak pahnih Pu Lalruatkima leh Dr. R. Lalthangliana te demand kan han 
sawiho thei hi a lawmawm ka ti khawp mai a. Hun a tawi hle mai a, sawi tur a tam bawk si 
a, Demand-ah hian lut nghal ta mai ila. 
  

Demand No. 6, Land Revenue & Settlement hi sawi tur ka nei nual nain thil pakhat 
chauh han sawi ta ila. Hman kum, kum 15 vel liam taah khan Zemabawk-ah sawn mi 
pakhatin inhmun lei rawh a ti a, leina ka nei lova, ka lei thei lova. A hnuah midangin an lei 
a, hung an tum ta a, kut an han thlak dawn chiah kha mi pahnihin an lo chuh nghal a ni. Eng 
chen nge an buai zui ka hre lova, ka lei lo kha ka thiltihah chuan ka inchhir loh pawl tak a 
ni, an buai nghal khawp mai. Chumi ka sawi duhna chhan chu Pu Dy. Speaker, kan Minister 
zahawm tak hian Survey leh Record lam te tunah hian tha takin a buaipui chho niin ka hria 
a, lawmawm ka ti a. Tunah pawh hian ram inneih thuah, inhmun inneih thuah hi an tam 
viauin ka ring a, hei hi chinfel a tul khawpin ka hria a ni. 

Demand No.26, I&PR-ah hian kan ngaihthlak tawh thin angin Covid-19 hri len tirh 
khan kan biala mi kaite an lo awm ve a, phailam atanga lo hawte leh helai tualchhung a mite, 
hming thup tur an ti bawk si, tute nge vei tih pawh kan hre thei lo thin kha a ni a, kan buai 
khawp mai a. A hnu ah information changtu Minister hian min rawn hrilhfiah thin a, a ruka 
tih hun lai pawh khan min hrilh tho a. Tichuan, a hnuah chiang takin Whatsapp kaltlangin 
khatiang khan kan inhriattir thei ta zel a information chak takin. Tin, quarantine centre-a 
awm te leh dam tawh zat te tlai lamah an rawn update zat zat mai a, a tha ka ti khawp mai 
a, a fakawm ka ti a. 
  

Tin, hei Calendar leh Diary-te an han siam a, Information Department hmalakna 
tunah hian han sawisel tura awm pawh ka hre lova, a lawmawmin kan Minister pawh a 
chhuanawm hlein ka hria a ni. 
  

Tin Demand No.38, Rural Development-ah hian MNREGS hnuaia Ni 100 
Inhlawhna Mizoram-in kan kalpui tha hlein ka hria a. Tin, chu bakah material components 
eng emaw zat a awm thin a, hei hi thingtlangah a tangkai khawp mai a. Work tenau leh 
thingtlang lam mi te inhlawh theihna turte leh eng eng emaw hian harsatna tam tak a solve 
thei thin a, heng chungchangah pawh a lawmawm ka ti a. 
  

Vawiinah Minister pawhin min chhinchhiah sak se ka duh chu, BADP chungchang 
helam atang pawhin kan ngaihthlak tawh a, a sem dan, a proprotion hi dik lo deuh a awm 
em maw ni ka ti a. Block thenkhat, kan block tiat anga ka ngaih veah te chuan thenkhatin 
tam deuh an hmu a, thenkhatin tlemte an hmuin ka hria a. Example ah Sangau RD Block 
chu population-ah 16,000 bawr vel an niin ka hria a, chhungkaw 22 vel a cover a, Block 
thenkhat chutiang tiah lo deuha ka ngaihte pawh an dawng tam zawkin ka hre thin a, border 
area-a awm theuh theuh kan sem dan hi a dik em aw tih ka ngaihtuahnaah a awm deuh thin 
a. Engpawh nise a guidelines nena inmil nge mil lo ka chiang chiah lo a, min enfiah sak se 
tih ka duh khawp mai a. A border area neih thui zawng pawh hi kan area- saw a thui khawp 
mai a, a km angah pawh, chungte chu ka han sawi tel hmasa duh a. 
  

Tin, In sak tanpuina PMAY kan tih hi a tangkai khawp mai a, tunah hian ka bialah 
a zo tawh niin ka hria a. Mahse a ‘Awaz Plus’ kan tih kha a lo thleng thei bawk si lo a, In 
sak tanpuina dawn beisei dawng thei si lo, a list-a awm tawh si kha eng emaw zat hi an awm 
reng mai a, a tangkai tur ang huin hei hi a kal thei lo deuh niin ka hria a, a dawng tawh ten 
an tangkaipui em em thin a. Chuvangin In sak tanpuina chungchangah hian tan lak leh zual 
a ngaiin ka hria. 
  

Tin, Rural Housing Scheme atangin nikum hmasaah rangva sem a ni a, a tangkai em 
em mai a. Kuminah pawh hian kan Minister zahawm tak hian rangva sem leh thei se la a tha 
hle dawnin ka hria a. Silpaulin kan tihte tarpaulin tunah pawh bundle eng emaw zat theuh 
min han pe leh a, a lawmawm ka ti khawp mai a, lawmthu ka sawi nghe nghe a ni. 

 Demand No. 21, Higher & Technical Education-ah hian kal leh ta nghal mai i la. 
Hemi chungchangah ka bialah sawi tur tam tak ka nei lutuk lo a. Govt. Lawngtlai College-
ah hian zirtirtu lecturer kan indaih lo em em a, kan Minister changtu zahawm tak hian casual-
in mi 2 rawih tur a rawn ti a, tunah kan ruai a, a lawmawm ka ti khawp mai. Tin, Grade-IV 
te pawh an indaih lo a, casual bawkin min chhawrsak a, a lawmawm ka ti a. Kan sawi fo 
thin angin MZU Southern Campus hi Lunglei-ah awm tur khan chak taka hmalak chhoh a 
tul hlein ka hria a, hma pawh an la bawkin ka hria a. Hei hi sawlam atanga Aizawl emaw 
hmun hla zawk pan theilo mi tam takin an tangkaipui em em tur anih avangin hma chak leh 
zuala lak a tul hlein ka hria a ni. 
  

Tin, Demand No. 24, Health & Family Welfare Department-ah hian lawmthu han 
sawi hmasak ka duh a. Sangau leh Bualpui ‘NG’-ah PHC building a chhiat tawh avangin 
sak mek a ni a. Tin, Health & Wellness Officer-te pawh hmun thenkhatah chuan ka bial 
chhungah an rawn dah ve bawk a, a lawmawm hlein ka hria. Tin, Lawngtlai District Hospital 
hi a phuisui lo riau a, a phuisui lohna chu Dialysis khawl a mamawh em em mai a. Mi tam 
tak dialysis tih ngai ten Aizawl an rawn pan a, helaiah duh angin a ruak thin lo a, hmun hla 
zawk te an pan zel thei lo a. Chuvangin Lawngtlai District Hospital-ah sawn dialysis khawl 
min dahsak thei se a lawmawm hle ang tih kha ka han ngen duh a. Tin, Nurse hi regular pali 
an awm a, contract pali an awm a, District Hospital tan chuan a tlem lutuk a, an indaih lo 
nasa em em mai a, pek belh an ngai a. Chutiangin Group-D te pawh an indaih lo nasa a. Tin, 
X-ray technician hi pakhat chiah NHM atangin a awm a, hei hi a khualzin lai leh hmun 
danga kal chhuah ngai anih phei chuan X-ray titu an awm lo a. Chuvangin District Hospital 
Lawngtlai-ah X-ray technician dang dah belh a ngai ngawih ngawih a ni. Ambulance pawh 
pahnih kan nei a, District Hospital Lawngtlai sawn. Hei, kan ‘W’ bialtu MLA zahawm takin 
pakhat kha a rawn donate belh a, pahnih ni si khan driver pakhat chiah a awm a, ambulance 
pahnih driver pakhatina vil chu a har ve ang reng khawp mai a, a rualin pahnih a khalh theih 
si lo a. Chuvangin driver pawh kan mamawh belh khawp mai. 
  

Pu Dy. Speaker, a rang thei ang berin ka han ti ang e. Covid-19 dona chungchangah 
kan thawhhona a tha hle mai a, Minister leh Vice Chairman hei, ka bulah a thu a, an fakawm 
hlein ka hria a. Tin, Healthcare hi kan tangkaipui hle bawk a, mi tam tak dam lo an lo kal a, 
Healthcare Scheme card nei hote chu helai vela tanpuina bialtu nih anga an rawn beisei leh 
an rawn tih thin te pawh card an neih avangin MLA tam tak hi min chhawk nasa em em a 
ni tih te a lang chiang hlein ka hria a. Lungpher PHC-ah sawn Nurse pahnih chauh an awm 
a, PHC a ni si a an indaih lo khawp mai a, dah belh a tul hle a ni.  
  

Pu Dy. Speaker, tawi tein ka sawibelh lawk ang a, i remtihnain. Bualpui PHC-ah 
Lab. Technician kan nei lo a, hman atangin hei hi ka sawi tawh thin a, mahse remchang a la 
awm lo nge, Doctor ten hnathawh tur pawh an nei hlei thei lo a. Lab.Technician awmloh 
chuan engmah a test theih lo a, thisen a en theih lo a, a buaithlak khawp mai. Tin, Sangau 
PHC hi, hei, Bualpui PHC a awm a, Lungpher a awm a, Sangau a awm bawk a. Chuvangin 
PHC saw lai area-ah pathum a awm a, pakhat a lian ber hi chu CHC-ah hlankai ve theih ni 

se la a lawmawm khawp ang tih kha Minister pawh ka ngen a. Kan House Leader zahawm 
tak pawhin min hriatpui ta se, hei hi khaw lian leh border hnaiha awm a ni a, CHC-a hlankai 
ve a tul khawp mai. Tin, Lungtian, Vawmbuk, Pangkhua, leh Lungzatum te hi thingtlang 
khaw lian an ni a, Health & Wellness Officer an mamawh ve ngawih ngawih a, min dah sak 
turin ka ngen bawk a. Tin, Health Clinic Centre nei lo khua an la tam hle mai a ka bial 
chhungah pawh, a pawimawh khawp mai. 
  

Demand No. 40, Commerce & Industries-ah hian, Kaladan Multi-modal Transit 
Transport Project kawng question hour-ah pawh kan sawi nasa tawh a. Khami kawngin a va 
kal tawpna Mizoram tawp, India ram tawp chin-ah khan hei kan hriat angin Zorinpui, 
Zochachhuah hmunah Border Trade tur hman ni lawkah Minister zahawm tak pawh a va kal 
a. Ram pass LADC te nen pawh inhlanin a hmun tur te pawh an va buatsaih a. Helai hi 
Border Trade awmna tur remchang tak kha a ni a. Kolkata leh Akyab lam te dawrna tur kha 
anih dawn avangin a pawimawh hmasa khawpin ka hria a. Tin, a kawng te pawh hi Trade 
& Commerce lam chan kha ni chiah lo mahse compensation pek loh avanga harsatna a awm 
thu zingah pawh kan hre tawh a. Chuvangin, compensation la thei tur ram neitu dik tak te 
hi chu an compensate pawh hi pek thuai an tul hlein ka hria a ni. Tin, Saisihchhuah-ah kan 
Speaker ngei pawh a hmuna kalin term hmasaah pawh khan In te pawh an sa hman tawh a 
ni a, pakhat phei chu. Chutiang ang chuan hma lak tan kha a ni deuhin ka hria a. Tunah hian 
Minister zahawm tak hian hma lak tan tumna Border Trade hmun tura nei tan niin ka hria a. 
Pilot project turah Zorinpui leh Saisihchhuah te hi pilot project-ah min dah sak se la a tha 
hle dawnin ka hria a. A chhan chu Pastor Chhawna inlarnaah te pawh khan, ‘chhim lama 
eng’ a tih te kha kan hria a. Saw lam saw sumdawnna bul intanna tur leh hmun pawimawh 
tak tur niin a lang a. Tun hi Budget Session a ni bawk a, State Own Tax kan neih te, State 
Own Non-Tax kan neih te a hniam em em rih a, kawng dang atanga han tih vak ngaihna a 
awm lo a. Border Trade hi kan tihchak chuan tunah kuhva man kan han tih Champhai lam 
leh hmun dang atanga rawn lut te pawh kan buaipui nasa a, nasa takin Border Trade hi kan 
sum hnar tur leh kan intodelh hma theihna tur kawng niin ka hria a. Chuvangin Pu Dy. 
Speaker, saw lama Border Trade awm turte saw nichinah khan Lunglei lam kan hotu pakhat 
Member zahawm tak khan a rawn sawi a, ram laili Tlabung tih vel kha. Kha kha a pawimawh 
rual rualin, saw lama pawimawh a lian lai tura saw hmalak hmasaka pilot project-ah pawh 
min dahsak hma turin kan Minister zahawm tak pawh ka ngen a ni. Pu Deputy Speaker,  
ka lawm e. 
 
DEPUTY SPEAKER  : Tu nge kan han sawm leh ang le? Sawi tur kan awm 
tawh lo deuh em ni? Dr. ZR Thiamsanga, Member zahawm tak ilo sawm ang. 
 
DR. ZR. THIAMSANGA  : Pu Deputy Speaker, ka lawm e. Hei, kan Minister 
zahawm takte demand pahnih kan han sawiho a ni a, vawiin hi a lawmawm hlein ka hria a, 
kan thenawm lawkah kan zohnathlak ten hrehawm an tawrh laia keiniin helaiah kan Minister 
te Demand kan han sawi thei te hi a lawmawm a, an ni pawh kan rilruah hre reng ila a tha 
ang e, kan tawngtainaah te. Tichuan Demand sawi tur hi a tam si a, ka han sawi zar zar ang 

a, sawiloh neih hi a hrehawm khawp mai a, kan lo sawi lo anih pawhin kan Minister-te khan 
min lo hrethiam sela. 
  

Pakhatnaah chuan, Land Revenue & Settlement hi an rawn sawi tawh a, hei hi kan 
Minister chak tak maiin land record te a han buatsaih a, tin, digitalization te an han ti chho 
dawn a, a lawmawm khawpin ka hria a. Hei, land lease mumal loh avang hian department 
tam takte pawh hian harsatna kan tawk thin a, chutiang zawng zawngte kan tihfel theihna 
turin hma an han la hi a lawmawm a. Tin, land lease kan neih tama khatianga hma kan lak 
kha chuan revenue pawh tam tak a lut dawn a, chuvang chuan kan Minister chak takin 
hetianga hma a la hi a lawmawm hle a ni. A bik takin Champhai-ah khian revenue 
department-in compound tha tak mai kan nei a, amaherawhchu fencing leh chowkidar te 
kan nei lo a, hei hi min hriat sak ve se ka duh a ni. Tin, surveyor hi kan indaih lo khawp a, 
Mizoram pum ang a ni a, helaiah Champhai, kan district ngeiah pawh khing avang khianin 
hnathawh a har a, ram han teh tur pawhin thla tam tak harsatna kan tawk thin a, chung chu 
min lo chhinchiah sak se a tha ang e. Kha kha ka duh tawk mai ang a land  
revenue lamah chuan.  
 

Tin, Information & Public Relation-ah hianin kan Minister hi a viak a tha hle mai a, 
tin, I & PR staff-te an inpe a, keini hi tun Covid do hmalaknaah kha chuan a hmang tangkai 
tu kan ni a, talk show neih a ngai kan han tih pawhin engtik lai pawhin kan in ready an ti a 
ni. Chuvang chuan Covid-19 chungchang hun chhung vawiin thleng pawhin ala ni a, 
hetianga an hma lakna kan Minister ten engkim min han update a, hengte hi Department-a 
kan Director leh staff-te hnathawhna indaih lo chung chung pawha a thim, a var pawh thlu 
loa an hnathawh rah kan seng hi a lawmawm takzet a ni.  
 

Tichuan mahni bial hi han sawi ve leh ta ila. Champhai-ah khian, ni e, staff te kan 
nei tha a, an efficient hle mai a, amaherawhchu office hi kan la nei ve lo a. District dangah 
te chuan kan nei nual tawh a, ram tha tak mai kan neihah khian engtikah nge building te min 
han tihsak ve ang aw, tih kha kan Minister hi kan ngen a. Tin, Champhai-ah khian motor 
vehicle kan nei lo a, kan buai kan buai mai thin a, mi motor a han beh ve fo pawh hi a 
hrehawm khawp mai. Khi pawh khi min ngaihtuah se a tha ang e.   
  

Tichuan, RD hi chu mi retheite department a ni a, kan Minister a viak a tha a, a 
lawmawm khawp mai a. Kha nichinah khan Ni 100 Inhlawhna-ah khan ‘inthliar bik a awm 
a ni’ te kan han ti thin a, amaherawhchu job card nei zawng zawng mi rethei chhungkua 
hian kan hmang tangkai vek a ni. Tin, tun hmain, Ni 100 Inhlawhna ni si, ni tlemte 
inhlawhna awm thin ngaihtuahin, Ni 100 Covid boruak karah pawh kan han nei thei te hi 
Pu Deputy Speaker, a va han lawmawm tehlul em. Kan Minister chak zia leh an inpek zia 
te hi vawiin niah hian a lang chiang hlein ka hria a.  
 

Tin, ka bialah BADP area 11 kan nei a, a 12-na atan Selam min han siam sak leh a, 
BADP sum te hi kan hmang tangkai hle mai a, school kan sa a, sub-Centre te, water tanky 

te, link road te khatiang khan hmasawnna tam tak kan neih phah a. Tin, RUPAN te leh 
material component te pawh hi ka bialah na na na hi chuan kan hmang tangkai khawp a ni. 
Tin, ka bial chhungah hian, Khua ni ve si Community Hall neilo kan awm a, Aiduzawl leh 
Murlen te, Aiduzawl-ah chuan kan Minister hian hma min laksakin bul min tan sak a kan 
lawm khawp a; Murlente pawh khi min la tihsak ve thei ngei turah te pawh kan beisei a ni. 
  

Tichuan, rangva leh silpauline hi ‘ho’ kan ti a ni maithei, silpauline te hi officers te 
leh chhungkaw hausa pui pui pawhin an lo duh vek mai a, a tangkai tak tak a, khawtinah a 
tangkai, khaw thlangah a tangkai ang bawkin khaw chhakah pawh a tangkai a ni tih kha min 
lo hriatpui rawh u. Heng hi tam zawka sem ngaihtuah dan chu awm se a duhawm khawp 
mai a, miretheite tan a ni, heng silpauline leh rangva te hi, Insak tanpuina pawh kan zuk pe 
theilo, amaherawhchu a rangva zawnga kan tih khan tha takin In-te pawh kha an din ve thei 
a ni tih kha ka sawi duh a ni. Kha kha ni ta mai sela sawi tur hi chu a tam lutuk a, thildangah 
kan pakai tawh mai ang a. 
  

Health-ah hian, Covid-19 avangin khawvel pum kan buai a, Mizoram pawh kan buai 
a, a tirah phei kha chuan kan mangang a ni. Amaherawhchu, Mizoram chu India ramah mai 
ni lovin, khawvelah pakhatna kan ni hialang kan ti a, a dik a ni. Thi pawh a tlem berna kan 
ni tih zep rual a nilo, north east-ah pawh za tel an thi, kan thenawm state-te pawh sang tel 
an thi. Hei hi a dik tak chuan kan Chief Minister zahawm tak hmalakna leh kan Health 
Minister chak tak hmalakna hi sawi loh theih loh niin ka hria a. Kan Chief Minister hian, 
“Sum leh paiah harsa em em mah i la kan dam khawchhuahna hi a pawimawh a ni, mizote 
hi kan tlem si, nunna kan chan tur a ni lo, development pawh kan thulh thak mai tur a ni” 
tiin sum awm ang ang min hman tir a, kan Health Minister-in chak takin hma a la a, a 
department hote nen, NGO hrang hrangte nen, Village Level Task Force te nen, kohhran-te 
nen theihtawpin, kan police force te, department zawng zawngte hi lungrual takin min han 
ho chho ta a, hengte hi a ropui a, lawm nachang i hria ang u.  

 
Lungrual taka kan thawh hona rah hi mal min sawm a ni chunglam hian tih hi 

vawiinah hian sawi tulin ka hria a. Health chungchangah chuan, kan sawrkar hian Rural 
Health Service hi a ngai pawimawh a, flagship programme-ah pawh a ngaih pawimawh 
berte zinga mi a ni a, primary healthcare, secondary healthcare, etc. a ti a ni. Kan hriselnaah 
hian kan intehna ber chu IMR, MMR kan ti a, chumi tehkhawngah chuanin Rural Health 
Service hi a tha tur a ni, Primary Healthcare hi a tha tur a ni, helamah hospital lian kan neih 
chu a tha, medical college kan neih pawh a tha. Amaherawh chu basic-ah sub-Centre level-
ah, PHC level-ah khatianga tha taka kan tih kha a pawimawh em em a ni. Chumi ti tur chuan 
kan CM leh kan Health Minister-in chak takin hma an la a, Mizoram-ah Health & Wellness 
Centre 116 function kan han nei ta a, tin, 193 propose mek kan han nei thei ta bawk hi a 
ropui khawp mai a, hengte hi sawi loh theih loh a ni. Tunah MLA bial tinin kan mamawh 
kan tih Health Worker te, sub-Centre te, Doctor te, Nurse te kan indaihlo kan ti vek. 
Chuvang chuanin Department hi chu a pawimawh vek tho nachungin mihring diltu kan nih 
avang hianin hemiah hi chuan nakinah pawh Covid te a reh chho ang a, heng hi kan CM leh 

DP&AR lamte leh kan hotute pawh hian helam hi priority kan pek chhoh zel chu a  
ngaiin ka hria. 
  

Tin, mahni bial han sawi leh ta ila, District Hospital Champhai te ICU angthaw a ni 
tawh a, tunah khian chutiang te chu kan han nei chho ta a. Tichuan, HDU te, Dialysis khawl 
te, tin, district tinah true-nat khawl kan han nei chho te hi a ropui a ni. Covid-19 karah pawh 
he sawrkar hian theihtawpin hma a la a ni. kan Chief Minister te, kan Health Minister te 
hianin theihtawpin hma nasa takin an la a ni tih hi kan hriat a tha khawp a ni. Ka sawi loh 
theih loh chu, Healthcare Scheme hi MNF sawrkar hmasa khan dik tak chuan kan CM, kan 
House Leader zahawm takin, ‘a fa hrin’ ka ti lo thei lova, Healthcare hi. Sawrkar hmasa 
khan Asian Development Bank atangin pawisa an puk a, chuta tang chuan kan kal chho ta 
zel a. Amaherawhchu sawrkarna a lo inthlak atang khan a lo zuih chho ta deuh hlek a, a 
pawi khawp mai a. Tichuan MNF sawrkar a rawn pian leh takah khan kan CM hian corpus 
money atan vaibelchhe 50 a dah chho leh ta a, tichuan, a hmaa an lo dah te nen an han ti 
chho ta a, kuminah ngei pawh khan vaibelchhe 50 an dah a. Chutiang chuan kan CM hian 
thingtlang miretheite hmakhua ngaiin hetiang Healthcare Scheme tha tak mai a rawn 
siamchhuak hi a lawmawm a ni.  
 

Pu Dy. Speaker, bial awmna hla deuhte hi chu minute hnih khat te hi chu min han 
pek belh la maw le. Tlem ka han sawi leh ang e, mahni bial kha han sawi leh ta ila. 
Zokhawthar khi international border a ni a , Rihkhawdar-ah kan mi leh sate an inentir thin 
a, khilaiah khian primary health centre dah tumna deuhhlek chu a awmin ka hria a, hei hi 
chu dah ngei ngei chi niin ka hria. Nichinah khan RD kha ka kalsan tawh naa ka sawi loh 
chuan ka mu thei lovang tih ang deuh khanin, ka han sawi leh ang a. Hnahlan khi RD Block-
ah awm ve se a duhawm khawpin ka hria a, criteria-ah chuan kan tlinglo maithei, 
amaherawhchu international area a ni a, SRDC area a ni bawk a, hnam hnufual deuhte pawh 
tlema kan inpumkhatna turin, khilai khi hnam hrang hrang kan cheng a, khatiang atan pawh 
khan a pawimawh a, chuvang chuan RD Block hi min dahsak se. A tawp berah chuan Pu 
Dy. Speaker, kan MLA zahawm tak mai Pu C. Lalsawivunga khan tlem thil hriat sual a neiin 
ka hria a. ZMC leh NEIGHRIMS-te din kum leh pawisa inang te khan a sawi a, kha kha han 
sawifiah lawk ngaiin ka hria a. NEIGHRIMS hi 1987-ah Dr. C. Silvera hunlaia a sak kha a 
ni a, vaibelchhe 350 vel senga sak kha a ni a. ZMC erawh hi chu a diktak chuan a bul kha 
han sawi dawn ila. Prime Minister Pu Devi Gowda hunlai khan tuna MNF sawrkar lai kha 
a ni a, vaibelchhe 40 kha a rawn pe a, tichuan, Hospital tih changtlunna a tan Referral 
Hospital a rawn ni ta a ni. Referral Hospital an sa ta a, 2018 khan central-in vaibelchhe 50 
hmangin District Hospital 58 kha Medical College-a hlangkai turin a rawn ti ta a, kan han ti 
ta a. Pu Deputy Speaker, tlem ka han sawi ang e. Tichuan Civil Hospital hi an han ti dawn 
a, a hmunin a daih lova, Referral Hospital kha MNF sawrkar khan lo sa lo se he college hi 
a ding dawn lo reng reng tih ka sawi duh a ni. Tichuan a sak nan central-in vaibelchhe 189 
min pe a, chu pawh chu matching share 19:10 kha a ngai a ni tih kha he House zahawm 
takah hian han sawi ve reng reng ka duh a ni. Pu Deputy Speaker, hun tlem ka han hmang 

pel deuh hlek a min lo ngaithiam la. Tichuan, vawiinah hian kan Minister zahawm tak te 
pahnih Demand hi pass ngei turin ka rawn thlawp a ni e. Ka lawm e.  
 
DEPUTY SPEAKER : Awle, tunah chuan Member zahawm tak Pu KT 
Rokhaw i lo sawm ang. 
 
PU K.T. ROKHAW  : Pu Deputy Speaker, ka lawm e. A hmasain Demand 
No. 26, Information & Public Relations-ah hian han sawi ka duh chu, Information & Public 
Relations changtu Minister hi Covid len lai a ni a, kan ram dinhmun up-to-date kan Minister 
zarah kan hre thei zel mai a, Information Minister nih hi a tlin hlein ka hria a ni. 
  

Thil pakhat han fak ka duh a chu, Minister dangin an tluk lohna nia ka hriat chu, han 
phone hian eng anga buai pawh nise a la zel mai a, a la hman lo a nih pawhin a hnuah min 
lo call back zel a, hetah hian fak tlak niin ka hria a, chulai chu tlemte han sawilan ka duh a. 
  

Tin, Pu Deputy Speaker, Demand No. 38, Rural Development-a han sawilan ka duh 
chu, keini hi BADP area kan ni a, tin, BADP Area a pawisa hi keini chuan a tangkai thei 
ang bera hman hi kan duh a, hun lo la kal zel turah pawh mipuiina an chhawr tur, thil hi a 
pawimawh khawp in ka hria a. Ka biala ‘River Beino’ kan tih hi kan tawng chuan ‘Beino’ 
kan ti a, Beino hian ka bial hi a hel chhuak vek a, hei vang hian balu kan nei tha em em a, 
kan Minister hnenah hmanni khan rawtna ka siam a, Chapui balu lakna kawng chu tunah 
hian min laih sak a, ka lawm hle a. Balu hi a tha ropui si a, a kalkawng kan nei bawk si lova 
khawngaihin min laih sak hi ka duh khawp mai a, ka lo suggest ang a, min laih sak se ka 
lawm khawp ang. Chakhei - R. Beino km 8 vel a ni a, tin, Lodaw - R. Beino hi km 2 vel a 
ni a, Siatla - R. Beino hi km 8 vel a ni a, hei hi khawngaih takin min laih sak thei sela chuan 
kan lawm viau ang.  
  

Tin, Pu Deputy Speaker, BADP hmang hian infrastructure lamah chak zawka hma 
kan lak theihna turin a bik takin ka bial khawthlang lamah chuan Phura hi khaw lian deuh 
bera kan neih a ni a, hetah hian Community Hall kan neih loh a vangin, public meeting neih 
dawn te hian kan buai hle thin a. Community Hall Phura-ah hian min sak sak thei sela ka 
lawm viau ang. Tin, kan Minister-ina a hriatthiam zawngin Maubawk-ah hian Community 
Hall chu kan nei a, mahse a rei tawh lutuk a, a tlabal nasa tawh lutuk a, saw saw khawngaihin 
min sak that sak thei bawk se kan lawm viau ang. Tin, Chakhang hi ka bial khawchhak 
lamah chuan khaw lian deuh bera kan neih a ni bawk a, Community Hall kan nei tawh lova, 
hei hi min han sak sak thei se chuan kan lawm viau ang. 
 
 Pu Dy. Speaker, BADP area-a awm te hi kan hnufual em em si a, chuvang chuan 
BADP atanga hna reng reng hi chu khawngaih takin BADP area-a mipuite thawh theih 
chinah hi chuan min tihsak thei sela a lawmawm khawp ang.  

Tin, Demand No. 24, hi han sawi leh ka duh a, kan Health Minister leh Dr. 
Thiamsanga te, Covid-19 hrileng chungchangah theihtawp an chhuahna hi Mizo mipui hian 
an hria a, an hnathawhnaah hian an fakawm ka ti a. Tin, Siaha Hospital-ah hian Ortho 
specialist hi kan mamawh khawp mai a, khawngaihin Ortho leh Pathology-ah hian specialist 
min dah sak turin ka ngen duh a. Tin, kan Medical Officer hi maternity leave-in a chawl a, 
tunah hian Medical Officer kan nei lova. Khawngaih takin a rang lamin a aiawh tur hi min 
lo dah sak turin ka ngen bawk a. Tin, Health Worker hi ka bialah hian hmun 8-ah kan nei lo 
a, chungte chu - Mohro, Chheihlu, Theiri, New Laty, Vahia, Amotlah, Siaha College Veng 
leh New Colony te an ni a, khawngaihin heng khuateah hian Health Worker min pe thei se 
la kan lawm hle ang.  
 

Pu Deputy Speaker, a pahnihnaah chuan Tipa PHC hi CHC-ah min hlan kai sak hram 
turin ka lo ngen duh a. Tipa PHC hi a upa tawh viau a, British hunlai atanga Dispensary din 
tawh kha a ni a, Mizorama PHC zingah pawh a upa pawl tak a ni a. Chu bakah Tipa hi Palak 
bialah chuan a main centre-a awm a nih avang hian kan chhawr tangkai viau mai a, 
chuvangin Community Health centre-ah min upgrade sak ngei turin ka lo ngen duh a ni. Tin, 
Health sub-Centre-te upgrade-a Health &Wellness Centre siam turin tunah hian chak takin 
kan sawrkar hian hma a la mek a, khawngaihin Lopu khu, border-a awm bakah Zyhno leh 
Amobyu te hi Health &Wellness Centre atana min upgrade sak turin ka ngen bawk a ni. 
  
 Tin, Pu Deputy Speaker, Trade & Commerce-ah hian, 2011-ah khan Burma nena 
insumdawn tawnna Border Haat hnuaiah Chakhang hi India side-ah thlan a ni ve a, Burma 
side-ah Ngephe a ni bawk a, tunah hian engtin nge hmalak zel anih tih nakin windup-naah 
min hrilh thei se. 
  
 Tin, Higher & Technical Education-ah hian, MZU Southern Campus University kan 
nei thei tur hi lawmawm ka ti tak zet a, keini chhim lam tan phei chuan Aizawl-a lehkha zir 
hi a harsa hle a, chuvangin he University kan nei tur hi kan lawm viau a ni tih kha ka sawi 
duh a. Heta kan Minister hmalakna hi lawmawm ka ti a, a bikin Siaha Govt. College-ah 
sawn, hmanni pawhin ka sawi tawh a, Science department dah let tura kan ngenna kha 
khawngaihin kan Minister-in hma min lak saka min dah sak leh hram turin ka ngen bawk a. 
Nakinah khawngaiha min hrilhfiah turin ka ngen bawk a ni. Ka lawm e. 
 
DEPUTY SPEAKER : Member zahawmtak, Pu C. Ngunlianchunga  
ilo sawm ang. 
 
PU C. NGUNLIANCHUNGA: Pu Deputy Speaker, Demand-ah lut nghal i la. 
Demand No. 6 Land & Revenue hi a thawktu indaihlohna a na khawp mai a, a tuartute 
zingah ka tel ve a. Aizawlah inhmun te kan nei ve a, hmingthlak a buaithlak hle mai a, 
kohhranin ram kan neih hmingthlak tur pawhin kum khat zet a kal tlat mai a. Hei hi thawktu 
indaih lohna vang a ni a, pek belh theih hram a pawimawh khawp mai a, mi zawng zawng 
hawlh anih avangin. 

 Pahnihah chuan Demand No. 24, Health & Family Welfare-ah hian sawi ka duh a. 
Keini hi Lawngtlai East leh West kan ni a, East bialtuin Lawngtlai Civil Hospital 
chungchang te leh kan mamawh hrang hrangte a sawi tawh a, ka sawi nawn lo ang a. Health 
& Family Welfare Department-a ka sawi duh chu RT-PCR, kan MLA zahawam tak CLP 
Leader Pu Zodintluanga’n a pek kha dah tawl mai tur em ni ni dawn tih hi. Lungleiah 
manpower kan pe thei lo anih pawhin Aizawlah phur phei ila, ZMC emaw te dah ila, khawl 
lian zawk kan neih reng tawh hman loha dah hi a uiawm hlein ka hria a. Chuvang chuan 
MNF emaw, Congress emaw lam ni lovin, tupawhin thil min pe anih chuan kan lo dawn 
sawn mai hi ram Nu leh Pa, ‘Pathian leh kan ram tan’ tite tan phei chuan tih awm tak niin 
ka hria a, kha kha kan Health Minister-in min react sak se tih pawh ka duh khawp mai. 
January thla khan Mumbai-ah checkup-in kan kal a, thlawhnaa lut tur khan Covid RT-PCR 
hmanga test anih loh chuan an pawm lo a ni. Helaia TruNat kan tih ang hi chu han zawh 
pawhin an hrelo tlat; natna va detect tak tak tur atan chuan RT-PCR lo kha chu state dang 
leh piah zawkah chuan an pawm lo a ni. Keiniah chuan kan pawm a, kan han in test a, awm 
loa kan inngaih laiin school kal tur, hostel-a luh ngai test positive, a kaina pawh hriat loh te, 
damdawiina kal tur, damdawiina inentirnaah, chumi damdawiinah chuan a kal a, a lo 
positive tih kan nihna chhan te pawh hi a ni thei eng em tih te ngaihtuahna thui tak a awm 
a. Chuvang chuan, hetiang taka khawl tha leh man to kan neih hi kan hman tangkai tulin ka 
hria. (Dr. ZR. THIAMSANGA: Pu Deputy Speaker, lawk. RAT kha an pawm lo a nih ka 
ring a, TruNet hi chu RT-PCR nen a inang avangin an pawm ngei ka ring; kha chu hriatsual 
a ni lo maw?) Ngawi rawh, keini pawn kan zawt a, TruNet kha an hre lo Mumbai-ah chuan. 
(Dr. Z.R. THIAMSANGA : An hre tur a ni kha kha chu.) An hre lo tlat, an hriat tur anih lai 
kha chu engpawh ni se, Minister-in min la react turah ngai ila ….(Interrution)… (Dy. 
SPEAKER : Member zahawm tak ten Chair in address hram dawn nia aw.) Pu Deputy 
Speaker, min rawn tih buai chhung kha hun min pek belh a ngai ang.  
 
 Awle, RD-ah, hei kan hotupa hian sawi rawh min ti a, ka han lut ang a. An fak hlawm 
a, Pu Nihar-a pawhin, a lawmawm khawp mai a. Hei, RD Minister-in ‘I lehkha’ a ti a, ka 
hawng lo naa, a chhungah hian eng emaw chu a awm a ni ang, mahse heti hi chuan a dam 
zo lo ang. Chawhma lamah ka zawt a, kar hmasaah ka zawt tawh bawk a, ka bial hi BADP 
area a ni a, keinni hi abik takin Lawngtlai Block leh Bungtlang Block-in ka bial hi a cover 
a. Chuvangin km 10 anih pawhin engnge maw zat a ni a, km 20 a cover phei chuan tam 
zawk, eng emaw zat a awm a, chutah chuan hmasawnna hna thawh thin a ni a. Congress 
sorkar lai 2018-2019 leh 2019-2020-ah te pawh hmachhawp tam tak kan nei a, tuna ka sawi 
lan duh tak chu zawhnaah pawh kan zawt a, min chhang duh ta lo a, demand kan sawi dawn 
tho avang hian vawiinah kan Minister hian ‘a tih tir e’ ka tihna ni lovin. Ka han sawi duh lai 
tak chu he BADP works thawhnaah hian monitoring 1% lak a ni a, mahse monitor ni loa kal 
thin hi a tha lo a ni; a bik takin ka bialah, kan thiante hming kha han lam ila, ‘a ngaihzawng 
nih a nuam ngawt ang’ te an ti a, keini a ngaihzawng ni ve lo tan chuan na tak a ni. Ka biala 
hna min thawhsak dan hi a rapthlak em mai a, chuvang chuan Pu Dy. Speaker, Dihmunzau 
Hall pawh hi a drawing a awm vek a, Type-X a ni bawk a, steel roof truss (thir) hman tura 
tih a ni a, mahse thingzai chungah hman a ni a, a thlalak hi House property-ah pawh ka pe 

ang a, kawngkhar vuah lovin thingphek chhia, a thlalak ah pawh a lang vek a ni. Cheng nuai 
20 man a ni a, hei hi Pu Dy. Speaker, vawiinah hian kan Minister-in ‘chutiang chuan va sa 
rawh u’ a tih ka ring chiah lova. Amaherawhchu, ka bialah chuan BADP hna hi a chhe thlawt 
a ni. Hei hi siam that ni se ka duh a ni.  
  

Tichuan, Nghalimlui-ah kan sawrkar laiin cheng nuai 10 kan dah a kan thawk hman 
lo a, vawiinah kan RD Minister hian hna a pe a BDO kal tlangin, a thawktute pawh BDO 
leh a Staff-te an niin ka hria, lung an rem a, cheng nuai 10 man, hei, a thlalak a awm vek a, 
House property-ah pawh ka pe tawh a. Thla khat em pawh daih lovin a chim vek a, kan rem 
tha leh ang ti siin tukin thleng pawh khan an la rem tha lo a ni. Hetiang ang mai maia BADP 
scheme ka biala min thawh sak hi, Zeba, Pathian ruat, ‘Hengte hi an auchhuah loh chuan 
lungte tal a auchhuak tur a ni’ tih ang khan, hnathawh a thatloh chuan kan au zel dawn a ni 
tih hi ka sawi duh a ni. Engpawh nise, MNF sawrkar a ni a, MNF mi leh sa pawhin lo thawk 
rawh se, amaherawh chu hna hi a tha tur a ni. Chulai zawka chu vawiina ka rawn sawichhuah 
chhan pawh hi a ni a. 
  

Tin, chutiang chuan Zatnosuri ah khelhmual an lai a, kan hunlai ami tho a ni a, 
Zatnosuri-a kan hotute nena kan sawihonaah chuan, ‘sangha dilah min siam sak a ni e’ tiin. 
Kei ngei pawhin BDO hnenah, ‘hei hi final bill pe lo hram rawh u, tihnawn tir rawh u’ tiin; 
extension a ni a, chu pawh chu an thawk tha duh chuang lova. Chutiang chuan Chamdur 
khelhmual an lai a, cheng nuai 7 manah darkar 10 vel an thawk a, a bak an kalsan mai a ni. 
Chutiang chuan, Panglui khelhmual an lai leh a, chutiang bawk chuan. Tin, Nghalimlui-ah 
retaining wall kan siamna hi laih tawh sa a ni a, a chim a, chumi dawl nana kan hun laia laih 
a ni. Chumi atan chuan mual an rawn lai leh a, ‘tu khawl nge’ kan ti a, khalai kha official 
mite han insawi a nuam em em lo mai thei a, khatih hun laia khawl kha tu khawl nge tia a 
operator kan zawh chuan, ‘kan BDO khawl’ a ti a ni. Chu chuan chawlhkar khat a lai a, a 
bak chu a khawih leh tawh lo. Ka han sawi duhna lai tak chu, ka bial hi bial kilkhawr, bial 
chhangchhia, bial hnufual kan ni a, chutih rual chuan hna hi a lo awm a nih pawhin asset 
tling min thawh sak rawh se he sawrkar leh heta kan Minister zahawm tak hian tih hi Pu Dy. 
Speaker, vawiin demand-a ka sawi duh em em pawh a ni.  
  

Tin, chumi piah lamah chuan, PMAY Gramin pawh hi 2011 Census base waiting 
list atanga thlan tur a ni. Amaherawhchu, vawiina an kalpui danah chuan, “MNF party-a in 
enroll lo chu kha waiting list-a awm pawh kha kan thlang lovang che u” an ti a, vau nan, 
politic khelh nan tak an hmang a. Hmanni lawk November thlaah MDC kan inthlang a, 
MDC bial pakhatah phei chuan waiting list-a awm tawh ho an kokhawm a, “50%, hemite 
hming list-a awm lo ho hi in pe lo anih chuan kan cancel ang” tiin an vau zui bawk a ni. Pu 
Dy. Speaker, hei hi kan Minister thu hmua ti an ni em tih hi vawiinah ka zawt duh a ni. A 
lo ni lo a nih chuan khawngaih takin BDO hnenah, hetiang anga hlei nei tak hian he sawrkar 
hi kal lo se ka duh a ni. Amah ngeiin Minister anih tirh khan Thingsul, a biala a kalnaah Pu 
Dy. Speaker, “Hleih nei lovin huapzo sawrkar kan din ang” tiin mipui hmaah a sawi a nih 

kha. Amaherawhchu hna a han thawk a, hleih nei takin, in rep nan, in sawi sak nan BADP 
an han hmang ta te hi a vanduaithlak ka ti a.  

 
Tin, chawhma lama kan Leader-in question a siamnaah khan 25% material 

component atang hian lak nia a sawi te chang dangah a awm a ti a, sawi pawh hi a tam reng 
a ni. Chuvang chu em ni ang steel roof truss tura tih thingzai hman tak mai te, mual laih 
zawh tak loh mai te, retaining wall-ah cubic lungrem boulder double a ni thin a, he ka biala 
an thawhnaah hian pakhat mah double a ni lo a, hei hi a chhan leh vang chu 25% kha an lo 
lak tak vang em ni ang? BADP, “Border Area Development Project” tih hi ka bial lamah 
chuan, “Money Making Scheme” tihnaah an ngai hial a ni. Sum siam nan BADP hi ka bialah 
chuan an hmang ta niin a lang tlat, an sawi dan a ni. Tunah hian scheme thar additional 
atangin kan hun ve lai atanga Pu Dy. Speaker, Power Minister zahawm takin RD a chan laia 
tui pump-na tur, Lawngtlai RD Block Solar Pumping nuai 265 Unstarred Question-a a 
chhannaah khan, ‘tender process mek a ni’ tih te, Tuisentlanga tui pump-na tur te, Mautlanga 
tui pump-na tur te tunah hian sanction hmuh tawh a ni a, chu tak chu Pu Dy. Speaker, 
khawngaih takin he hna an thawhna turah hian Dampa bialtu MLA-in, ‘ka bialah hian cctv 
vuah a ngai ru’ a tih ang khan, ka bial chu kan hre chiang a ni. Chuvangin a hnathawktu 
turte kha in duhsak zawng party worker in pe a nih pawhin sawi tur kan nei lo, an hna tha 
rawh se, chu erawh chu kan duh a ni. Vawiinah hian a tha lo anih chuan kan au zel ang, kan 
ngawi dawn lo tih laia kha. Pu Dy. Speaker, ka lawm e.  
 
DEPUTY SPEAKER : Kan chawl tawh ang a, minute 45 em ni kan chawlh 
leh ang nimin ang khan? Anih leh minute 5 a kal tawh a, Dar 5:30 PM-ah kan inpeih hman 
ang em? Awle, 5:45 PM-ah kan lut leh ang.  
 
5:45 P.M, 
 
SPEAKER   : Tunge han sawi leh ang? Awle, member zahawm tak 
Pu Zodintluanga Ralte i lo sawm ang. 
 
PU ZODINTLUANGA RALTE: Pu Speaker, ka lawm e. Tun tum kan Assembly hi 
Member zahawm tak tak ten kan Minister-te hriatah an ngaih pawimawhte an han sawi a, 
Minister ni lem lo ten an han hrilhfiah leh ta thin a, hengte hi nakinah kan hriat zel atan, a 
mawi loin ka hria a, kha kha ka rawn sawi hmasa duh a.  
  

Demand No. 24 atang hian ka han tan ang a. Khawvelah hripui a leng a, khawvel 
pumpui Mizoram tiamin harsatna nasa tak kan tawk a, heng kan harsatna tawhah te hian Pu 
Speaker, sawrkar tha, sawrkar chak Congress sawrkar te kha lo piang lo sela chuan he hripui 
kan donaah hian engtin nge kan awm ang aw tih hi ka ngaihtuah nasa khawp mai a. MNF 
sawrkar hmasaah khan Falkawn Referral hospital atan central atangin pawisa te kan hmu a, 
chung kan pawisa hmuh te chu sum siam nan, a tak tak tihhlawhtlin tumna ni lovin bul an 
tan a, hna zo lovin concrete khir en uan, a second term-ah phei chuan ar leh kel vulh nan te 

an hman mai mai kha an chhuah ta a. Chutiang chuan Congress sawrkar a lo piang leh a, 
khang tha lo taka an lo din, an lo tihchhiat tawh, an sawrkar lai phei chuan Pu Speaker, 
helaiah House-ah bial mipuite duhsaknain kan thu ve a, khatiang hun lai khan Catholic 
kohhran-ah an hralh dawn tih te, tih ral an tum tih te a ni a, House ah pawh nasa takin kan 
dodal thin a nih kha.  

 
Congress sawrkarah Health Minister zahawm tak inih laiin bul in tan chho a, mi 

tamtakin dam nan kan hmang chho a. Building hlui tawh te chu building tha tak takah 
chhuahin khawl tha ber ber te kan dah a, hospital tha tak anih hnuah medical college a ni 
chho leh ta a. Vawiinah chuan kan kawtkaiah ngei kan tu leh fate’n doctor ni turin an zir ve 
thei ta a ni. Chutiang khawpa ruahmanna tha, hospital tha kan lo din chu he Covid vanga 
hripui lo leng karah hian nasa takin min pui a. Member tam tak ten India ramah state ti tha 
ber kan ni an tih theihna chhan pawh kha Congress sawrkarin hospital changtlun tak a lo 
neih avanga sawrkar pawh mualpho lova awm kan ni tih kha ka rawn sawi hmasa duh a. TB 
endikna tur laboratory tha tak mai lo neihsa ah khan Manipur atang te, Vety college atang 
tein RT-PCR kan hawh kual a, hri an kai nge kai lo endikna te kha kan nei thei ta a ni. 
Chuvang chuan Pu Speaker, Minister zahawm takina min lo react atan ka duh chu, he Covid-
19 dona atan hian laboratory siam zawh tawh a ni em? Siam zawh tawh anih chuan, TB 
enkawlna tur TB Research Centre Lab. kha a rang thei ang bera pek let leh nise la. A chhan 
chu kum 2020, nikum Covid-19 vanglai takah pawh khan TB vanga thi kha Mizoram-ah 
kan tam zawk a ni. Nangma ho ngeiin Pu Speaker, TB in ngaipawimawh a, kan Session 
chhung ngeiah pawh TB Awareness Campaign kan House Memberte min neihpui dawn leh 
nghal a ni. Chutiang khawpa pawimawh, TB veite an lo dama rang taka kan detect theihna 
tur atan a rang thei ang bera sawrkarin pe let leh turin ka ngen nghal a ni. 
  

Tin, Covid-19 vanga sawrkar that zia kan infaksiak lai khan Pu Speaker, Kolasib 
District-ah chuan kan mi leh sa pawn lama tangkhang te rail-in hla tak tak India chhim tawp 
atang te, India hmar tawp atang tein an rawn tlankhawm a, chutah chuan mipuite kan 
mangang a kan haw khawmnaah Kolasib District chhunga mi tlawmngai ten an motor te an 
lo hmantir a, ei leh in turte an lo pe a. Khang ei leh in tur mipuite tana a lo siam sak tute, 
motor an hire-na te Pu Speaker, vawiin hian pawisa pek an la ni lo. RTI zawhna chhanna 
kan hmuhah chuan cheng vaibelchhe 1,41,22,137 la bat an ni. Tunah March thla kan kai 
tawh a, sawrkarin heti khawpa Covid-19 kan dona tha kan tih si chuan, a donaa mi tangkai 
tak tak te an tha leh zung nasa taka lo seng tute vawiina an pawisa kan la bat sak hian, 
sawrkar tha, sawrkar chak a ni thei dawn em ni ka rawn ti a ni. Nimin lamah kan ngaithla a, 
Labour & Employment Minister zahawm tak chuan LESDE atangin cheng vaibelchhe 22 
Covid do nan hman anih thu te kha a rawn sawi a, khati khawpa pawisa tam NEC atang te, 
central atang tea kan dawng chung khan heng mi harsa tak tak pawisa kan la bat te hi a rang 
thei ang bera pe turin kan Minister hi ka ngen duh a. Cheng nuai 141 Ruling MLA tena 
chapo taka an MLA fund cheng nuai 50, Chief Minister Relief Fund-ah Covid do nan an 
theh lut a ni tih te kha, vawiina la pe lo hote khan han pe sela, helaia an chaw man leh motor 
man ba te hi chu an pek theih ngei ka ring a ni. 

Tin, Pu Speaker, vawiin niah hian Vairengte-ah screening point a la awm a, M-pass 
siam a ngai a, M- pass siam nan 200 chawi a ngai a ni. Lehkha thiamlo M-pass han siam 
mai thei lo mi tam tak an awm a, heng avang hian Zoram mipui mi harsa tak tak zin vei vak 
te hian harsatna kan la nei a, hengte pawh hi Pu Speaker, tihtawp emaw hei aia awlsam 
zawka hma la turin kan sawrkar hi ka ngen bawk a. Tin, National Health Mission hnuaia 
hnathawkte tun kum chhunga hlawh la pek miah lohte hi a rang lama pek an nih theihna 
turin ka rawn ngen sak bawk a ni. 
 

Awle, Demand No.40-ah lut ila. Congress sawrkar hmasa khan Aizawl New Market 
saw a hlui tawh si a siamthat a ngai a ni tiin ruahmanna siamin pawisa te a dah a. Khatih 
laia siamthat kan tum dan chu, mirethei te tein nitina thlai an zawrhte tibuai lova awmze nei 
taka ruahmanna siam a ni a. Amaherawhchu, sawrkar thar a lo piang a, building te an han 
chhu chhe rum rum a, chhungkaw sang tam tak chu eizawnna nei lovin an awm a ni. 
Building an thiat a, lei an lai a, ban pakhat pawh phun a la ni si lo a, Silpouline te an inzar 
chawp a nitin an ei leh in an thawhchhuah a ngai si a. Tlai lam dar 4 hnu lamah phei chuan 
mipuite kal ngaihna awm lovin an chep a ni. Kan Minister zahawm tak hian sawtiang 
mirethei tak tak te eizawnna ti tawp mai lova, an lo dinchhuah leh theihna tur a tan an thutna 
tur a rang lama buaipui turin ka rawn ngen a ni.  
  

Tin, Demand No. 6-ah hian tlem te rawn sawi ka duh a, sawrkarin project hrang 
hrangte kan nei thin a, chutiang project hrang hrang kan neihah chuan mimal ramte kan 
acquire a, sawrkarin pawisa kan pe a ni. Kan sawrkar lai pawh a ni a, sawrkar dang kal tawh 
pawh a ni a, pawisa kan pek tawh hian kan ngaih a tha a, kawng te kan han lai a, kan black-
top a, sawrkarin kan acquire tawhah chuan In an rawn sa a, a hnuah a aia lian kawng siam 
leh kan han tum a, a ngai bawkin khang mite kha compensation pek leh an ngai thin a. 
Chuvang chuan kan Revenue Minister zahawm tak hian hma han la sela, sawrkarin kan 
acquire tawh compensation pung a ni emaw, building kan sakna tur emaw hi pass mumal 
tak siam vata, chumi pass area chu humhalh tlata, nakina a aia zau zawk emaw project dang 
kan siamna turah sawrkar ram a ni tih kan hriat theihna tur atana hma la turin ka rawn ngen 
bawk a ni. 

 
 Tin, Rural Development hi tukinah pawh kan sawi nasa a, a bik takin BADP 
guideline-ah chuan contractor te hnena pek theihloh a ni a, BDO kal tlanga hna sem tur tih 
a ni a. A nihna takah chuan BDO te kan thawh tir ngai lova, sawrkar pawh hian a nihna ang 
ang hian Pu Speaker, ni ngam ila, BDO te kan thawh tir ti lovin, BDO atang khan duh leh a 
thawktu tur hi lang tlang takin, ‘hengte hi kan thawh tir a ni’ tia sawrkar hi frank takin kal 
thei ila kan hnate pawh a tha leh zualin ka ring a ni. Ka bial chhunga BADP hnuaia hnathawk 
kan han zawt a, tunge thawk tha lo deuh, engtinge hma kan lak ang tiin Assembly-ah kan 
rawn zawt a, chuta mi rawn chhanna chu, a hnathawktu zawng zawng chu BDO tih vek a ni 
a. Hetianga keimahni leh keimahni kan inbum chuan sawrkar tha kan nei thei lo ang a, 
Secretariat emaw Directorate tan pawh thawk thalote han vil tur hian, tunah chuan 
phuahchawp takin ro kan rel a ni a. ‘Kan tih ang ang hi huaisen takin ti ila, BDO chu 

Implementing Agencies lo ni rawh se, BDO te khan tunge hna an thawh tir tih kan zawh 
chuan a nihna tak kha rawn sawi se la, sawrkar lang tlang kan ni tihna tur a tan, kha kha 
suggestion ka rawn siam duh a ni. 
  

Tin, kan House Leader a awm a, tukin zinga ka sawi tho kha, kan Minister khan a 
tih theihloh tur thu kha min hrilh a, material component kha SEC rate a ni a ti a, SEC chu 
State Implementing Committee a ni a, chuta chairman chu kan Minister zahawm tak a ni. 
Ama hova an rel leh chuan an tidanglam thei a ni. Chumi ka rawn sawi duhna chhan chu 
District Employment Committee tena 70% hna an thawh kha zing lamah ka sawi tawh a, 
mirethei zawk, thingtlang kut hnathawktu ten an thawh theihna turin a vai vai pawha kan pe 
phal lo anih pawhin Pu speaker, 70% tal hi chu Village Implementing Agency te hian thawk 
ve se la, 30% chu midangte kan lo duhsak duh anih pawhin sawrkar hian a duhsak zawng 
pe se la, chutiang anih chuan kan hnate pawh a nihna tur ang takin villager ten kum khata 
Ni 100 tal an inhlawhna tur leh, anmahni khua an develop vena tur khan anmahni ten chhang 
ve sela. Entirnan, Lunglei District Project Director Office atanga hei hi hei hi va tih emaw, 
a duh duh va thawh tir te, BLC level BDO-in, ‘heng hi kan duh, hei hi nei rawh u’ va tih 
ngawt ai chuan, a chhawrtu turte ngei hian an khaw mamawh te an sawi ve theihna atan a 
tha dawn in ka hria. 
 

Hei hi kan House Leader zahawm tak hian lo enpui theiin khatiang zawnga a kalpui 
thei anih chuan, nichina kan sawi, in sawi neuh neuhna te, hming chhiatna tur lo thleng thei 
pawh hi kan inveng theiin ka ring a, khalai kha Pu Speaker hun tlem te min pek belh avangin 
i chungah lawmthu ka sawi nghal bawk a ni e. Ka lawm e.  
 
SPEAKER   : Member zahawm tak Pu Vanlalhlana ka sawm e. 
 
PU VANLALHLANA  : Pu Speaker, ka lawm e. Tunah hian kan Minister 
zahawm tak tak Dr. R. Lalthangliana leh Pu Lalruatkima te Demand kan sawiho a ni a, a 
upa zawk Dr. R. Lalthangliana demand hi kan sawi hmasa ang a.  
 

Nikumah Covid-in min tibuai hle mai a, sawrkarin task force te dinin chairman-ah 
kan Minister zahawm tak a ni a, Vice Chairman-ah Dr. Thiamsanga, tichuan official te nen 
task force din a ni a. Task force kha a pawimawh hle mai a, din ang chiahin hna a thawk a, 
an thahnem ngaihna zarah Mizoram kan him niin ka hria a. Tin, a Minister pawh fak a phuin 
ka hria. Inkhel thiam takin inkhel a ho a, a team te a fuih a, a fuih phurin zilh ngai a zilh 
bawk a, chutianga team work tha chuan championship an thleng angin covid dotu task force 
team te ram kan him theihna tur atan hian hna an thawk thain ka hria a. Mipui pawhin an 
fak a, chu avang chuan a Minister pawh hi Chief Minister ni se tih te pawh hi an awm ani a.  
 

Nikuma Covid lo thleng khan Mizoramah hian hnuhma a nei nual mai a, a danglam 
zawngte pawhin han chhut ta i la, Mizoram pawn atangin mi 17,015 an lo haw a, chutah 
chuan zirlai 7,400 vel an ni a, sawrkar hnathawk ni lo eizawnna kawng hrang hrang zawh 

kha mi 6,600 vel kan Mizo fate pawn lama awm kan lo awm reng a ni. Tichuan Covid 
avangin loh theih lohin an han haw ta a, Mizoram mihring cheng pangngai chu kan tam ber 
tum a ni awm e. Chhungkaw tam tak awmkhawm ngai lo pawh kha kan awmkhawm deuh 
thup a, chu chu Covid vang a ni. 
  

Tin, pakhat lehah chuan, Mizo mipuite hi nikum tluk khan kan thinglung leh tih 
takzetin kan ram leh sawrkar tan hian Pathian kan la au ngai hian ka ring lo. Kan mangang 
a, Pathian kan au a thinglung leh tih takzetin. Tin, kan ram kaihruaitu sawrkar tan te pawh 
kan tawngtai a, chung kan tawngtai chhanna chu niin ka hria a, hetianga Covid laka kan han 
him chho te pawh hi Pathian malsawmna te pawh a ni. Tunah chuan hun zalen kan lo nei ta 
a, kan inthlah dul a, kohhrante pawh zan lamah kan inkhawm chho ni te pawhin a hriat a, 
sikul te pawh hawn tan a lo ni a, chutih rual chuan hnuhma chhe deuh kan nei ang tih hi a 
hlauhawm a. Ka hmaah khan CLP Leader zahawm takin Covid chungchanga Kolasib motor 
hman kha a sawi a, Pu C. Lalsawivunga khan Covid avanga quarantine-na hmun a awm 
chaw eina man cheng nuai 24 ai tam mah kha a sawi bawk a, khang kha leiba a ni ta a, 
khangte kha chu clear a tha hle mai ka ti a. Covid boruak hi chu reilote ah a reh dawn a, 
amaherawhchu leiba han inhnutchhiah kha a tha lo hlein ka hria a. 
   

Tin, RT-PCR hi kan sawi leh thin a, vawiin ah pawh a lo ri leh ta a, CLP Leader 
khan kan mamawhna te hriain RT-PCR kha a lei a, amaherawhchu a changin Police Station-
ah a awm a, a changin Office-ah, a changin varanda-ah, a changin In ruakah, a dinhmun kha 
khatiang vel kha a ni a. Thahnemngai taka ram tana rawngbawlna ti a ngaia, miin an lei kha 
chu hman tangkai hi chu a tha khawpin ka hria a, chu chu ka han rawt tel duh bawk a ni. 
Tin, kha bakah khan, kan mamawh avangin America ram atangin RT-PCR te kha kan chah 
ni te pawhin ka hria a, khangte kha a lo thleng tawh em aw, engnge a chanchin zel tih te 
pawh hi Minister hian min hrilh thei turah ka ngai a. 
   

Demand No. 24 chungchanga ka sawi leh duh chu, National Health Mission a awm 
a, Central programme ni te pawhin ka hria, a hnuaiah hian casual employee engemawzah an 
awmin ka hria a, chungte chu official-in an ruat miah lo a. Amaherawhchu ka hriat dan 
chuan part A leh part B an awm a, Part A-ah chuan clerical leh Part B-ah chuan Laboratory 
technician emaw, technical line lama awm te an inep miah lo a, amaherawhchu NHM hnuaia 
awm theuh theuh si an status a inang loin an hria a. Part A lam chuan regular takin hlawh 
an la thei a, Part B lam chuan thla 2, thla 3 hnuah an la thei tih te kan hria a, chuvangin 
hrehawm an ti viau a ni. Tin, Lab. Technician ho phei chu kum 10 te, kum 20 te a nghet loa 
lo thawk tawhte an ni a, an nghet thei si lo a, pension chho mai tur an ni tawh si a. An 
hmalam hunte an en hian thui tak an ngaihtuah a, engtin nge kan ngheh ve ang tih te, an 
hlawh chungchang te, an nghehna tur chungchang te hi mut mawh hnar mawhah te an nei 
a, hei hi kan Minister hian min hriatsak se ka duh a.  
 

Tin, he Demand-a ka sawi leh duh chu, PMJVKY kan sawi thin a, he scheme hmang 
hian sports equiptment tam tak haichhuah a ni a. Health Department pawh hi a concerned 

department a ni ve tho a, PMJVKY hmang hian hriselna lama kan changtlunna turin pawisa 
hi haichhuah a ni ve em tih kha kan Minister ka zawt duh bawk a ni. 
  
 Tin, a dawt lehah chuan, Healthcare chanchin kan sawi a, tawitea ka sawi ve duh 
chu, mipuiin kan hrethiamin kan hlawkpui tan tawh hle a, amaherawhchu hun hmasa lamah 
khan damlo mi 4,293 hian an claim a, mahse pawisa pek an ni lo a ni. Chu chu Reliance 
hunlai kha a ni a, Reliance hian cheng 7,41,22,600 vel kha an ba ngawt mai a, a dawngtu 
tur hi damlo mi 4,793 an ni a, hei hi engtin nge a kal tak zel tih te kha ka hre duh a. Tin, 
chutih rual chuan, tuna Healthcare-ah hian a zarzo tu mi 11,244 an awm tawh a, chutih rual 
chuan January Ni 31 thleng khan damlo 6,101 hian an claim a, pawisa an la hmu ve lo thung 
a ni. Heng te hi chin fel thuai a tha khawpin ka hria. A hma ang khan a tham ral leh mai ang 
tih te pawh a hlauhawm a. Hetiang kawngah hian mipuite pawhin kan hrethiamin sawrkar 
pawh ka tawiawm tha khawpin ka hria a ni. 
  

Demand No. 21, Higher & Technical Education chungchangah hian tawi te ka han 
sawi duh chu, Question Hour-ah pawh khan ka sawi tawh a. RUSA a awm a, Mizo mipuite’n 
kan hmang tangkai em em a, kan chhawr a ni. Pawisa pawh a crore telin college 
tihchangtlunna atan hian kan dawng a. Chutih lai chuan RUSA chuan 2% of GSDP ang vel 
hi higher education atana dah hran tur hian a beisei ve niin ka hria a, hei hi kan dah thei ta 
em tih te kha hriat a chakawm a. Tin, ‘National Accreditation’ kan tih mai thin kha a awm 
a, chu chuan 2020 chhung hian India rama college zawng zawng hi accredited college-a 
siam a tum a, Mizoram-a kan dihmun ve te hi hriat a chakawm a. College hrang hrang hi 
NAAC hian test-a endikin grading a pe thin a, college tha leh tha lo te pawh a hriat thin a 
ni. Tin, Zirtiri College hi Durtlang-ah a awm a, la luah loh a ni a. Hmanni khan kan Minister 
khan a dawngsawng fuh lo deuh emaw ni aw ka ti deuh a, college panna road ni lovin college 
chhung chungchang kha ka sawi a. Tunah khian college luhna tur gate khi sawn anih avangin 
parking leh a leveling khi tih a ngai a, chuta tan chuan pawisa nuai 20, 30 vel chuan an 
complete thei dawn a ni. Chutiang anih chuan college pawh luah mai theih tur niin a lang a, 
a hmunah keipawhin ka han en tawh a, hei hi ngaihtuah hram nise ka duh khawp mai. 
  

Tin, chubakah Durtlangah vek khian Hindi Training College a awm a, Women 
Polytechnic a awm bawk a. Women Polytechnic compound chhung kawng khi a chhe em 
em mai a, khing te khi kan Minister zahawm tak hian min hriat sak teh se tih te kha ka sawi 
duh a. Tin, University Southern Campus kan sawi thin a, tukin lamah khan a hmun la tihfel 
loh anih thu te kan ngaithla a. Class hi tan phawt thain ka hria a, Mizoramah pawh University 
kan neih tanna chu mi inluahin establishment te tak tein class an tan phawt mai a ni NEHU 
Campus hmingin. Chuvangin kan duh tak tak anih chuan a hmun lampang chu hmanhmawh 
lutuk lo ila, a building te pawh sak a ni ang a, hun a la rei ang a, amaherawhchu, class kha 
department khat pawh ni rawh se, department pahnih pawh ni rawh se class tan phawt kha 
University Southern Campus neih hmana tur chu niin ka hria a, chutiangin Engineering 
College te, NIT te hi tan thuai a tha em em a ni.  

Tin, Demand No. 40-a ka sawi duh chu, oil leh gas hi ngah viau hian kan inhre deuh 
tlat mai a, kan ngah tak tak em? Company hrang hrang Oil India leh ONGC ten a zawn hna 
an thawk a, drilling te an bei a, hmun thenkhatah chuan km 5 te an verh pawhin engmah an 
la hmu lo tihte hriat a ni a. Tin, Meidum ah te kan hmu tak meuh em? Inthlan hma kha chuan 
Meidum ami khu pipe-a lak pheia Bairabi Thermal Plan pawh tihnun leh te kha kan sawi a 
ni a, khungah te khuan a awm tak tak em? Tin, hmun dangah te pawh oil leh gas kan neih 
dan hi kan Minister hian min han hriattir se ka duh khawp mai. 
  

Rural Development lamah hian kal ta ila. Minister hi keipawhin lawmthu ka hrilh 
duh a, kan session apiang hian silpaulin mi a hum tir a a lawmawm khawp mai a, rangva 
pawh mirethei leh mamawh ngawih ngawihte hnenah te kan sem ve thin a, chutiang chuan 
MLA te pawh mi hriatthiamna thui tak a nei a, a chungah hian lawmthu ka sawi duh a.  
 

Rural Development-ah hian central sponsor scheme chi hrang hrang a awm a. Tin, 
economic survey-a a lan danin Mizoram-ah thingtlang khua 830 a awm a, tin, Mizoram 
population chanve vel hi ni maw ka ti mai a, nuai nga vel hi thingtlang mia chhal kan ni a, 
chu chu census 2011 ang khan a ni. Ni 100 Inhlawhna kan tihte, PMAY te, SPMRM te, 
PADP te, PMKS te, SGSY te, Rural Housing te hmangin thingtlang mite dawmkan hna 
thawh a ni a. Tunah hian BDO office hi block 26 kan nei a, a tlem hlein ka hre mai a. 
Keipawhin ka duhthawh em em mai a, Assembly Constituency 40 kan nei a, district lah 
pariat atangin sawmpahnih kan nei tawh a, RD Block 26 chauh mai kan nei hi chu a tlem 
deuh a ni. Tihpun dan hi a awm ngang lo emaw ni ka ti ve deuh a, kan Minister zahawm tak 
hian theihtawp han chhuah se, a tihpun theih mai pawh ka ring a, kan ram mamawh pawh a 
niin ka hria a. 
  

Tin, Revenue chungchang thu hi tawitein ka han sawi ve leh ang a. Land ceiling tun 
thlenga kan la nei lo hi chu a tha lo khawpin ka hria a, mi hausa ten ram an lei khawm a an 
enkawl leh silo a, chung chuan harsatna hi a siam chho mek a ni. Tin, chawhma lama kan 
ngaihthlak ang khan, Govt. Complex chungchang kha a bialtu MLA khan a sawi a, keini 
pawh khatiang deuhhlek Bawngkawn Brigade kan nei a, LSC nei lo an awm thluah mai a 
ni. In an sa a, nghet takin an cheng a, heng hi sawrkar hian engtin nge a tih dawn, LSC te 
peka chhiah laka revenue siam ve mai a tha lawm ni? In an saka nghet taka pucca building 
nena an awm tawh si chuan hnawhchhuah hi a har hle dawn si a. Chuvangin, heng laiah te 
hian sawrkar hian eng tiangin nge ngaihdan a neih?  
 

Tin, Information chungchangah Covid chhungin MLA te chu kan Minister te zarah 
information kan hre rang em em a, Covid vei zat te, damdawiina admit zat te, damdawiin 
chhuahsan zat te, kan awmna area-ah chuan bengvar nih kan hlawh a, information centre 
ang ziazangin mi an zawt ve laih laih reng a ni. Hei hi chu a zar liau liau a ni a, lawmthu ka 
sawi bawk a ni. Chung chu ka sawi theih ni mai teh se. Pu Speaker, ka lawm e. 

SPEAKER   : Awle, tunah chuan Minister kan sawm tawh ang a. 
Minister zahawm tak Pu Lalruatkima, a department chan a sawihona te wind-up turin kan 
sawm ang a, sawifiah ngai a tih te rawh sawifiah se, tin, House-a pass rawn dil nghal se.  
 
PU LALRUATKIMA, MINISTER: Pu Speaker ka lawm e. Vawiinah he House 
zahawm takah ka department chan demand pathum sawihona hun tha tak kan nei hi a 
lawmawm hlein ka hria a. Member zahawm tak tak ten rawtna te, thurawn te, kan 
insiamthatna tur te min han kawhhmuh kha a bengvarthlakin a lawmawm ka ti takzet a. 
Heng Rural Development Department te, Land Revenue te phei hi chu department mi zawng 
zawng hawlh anih avang hian chinchhuaha han in dapchhuah kil kel a lo har viau mai a. 
Amaherawhchu Member te’n thahnem ngai takin rawtna hrang hrang in rawn neih te kha 
kan lo chhinchhiah zel a ni tih kha kan sawi hmasa a.  
 

Kan hriat angin Demand No. 6, Land Revenue & Settlement hi Department 
pawimawh tak mai a ni a. Eng hmasawnna pawh hi kal dawn se Land Revenue & Settlement 
Department tel lo chuan a kal theih loh a ni. Chutiang chu anih avang in ram changkang 
zawk te chuan Settlement dan mumal tak an lo nei tawh thin a, an nei mek a. Chutiang chuan 
mi hnung ah kan han tlan a theihtawp kan chhuah a. Chung zawng zawngah chuan record 
siamtu leh vawngtu kan nih avangin sawrkar pawhin min ngai pawimawh a, theihtawp 
chhuahin, hmasawnna tur tam tak kan nei tih hriain hma kan la chho mek zel a ni a. Chutih 
karah chuan kan Department hi Land Revenue & Settlement kan nih avangin revenue 
collection leh stamp registration chungchangah te leh leiman kan han tih revenue tax 
chungchangah Zoram mipui min tawiawmna, chhiah pek kan hreh loh zia Covid hrileng 
karah pawh a lang a. Thawktute thahnemngaihna leh kan Village Local Council-te puihna 
avangin dinhmun tha takah min hlang niin ka hria a, lawmawm ka ti takzet a, lawmthu ka 
sawi hmasa ni se la. A mal mal a react vek dawnin a tam viau mai a, thahnemngai takin 
Demand No. 6 hi kan Member zahawm tak tak sawm leh pariat in an sawi a. Chutah chuan 
Land Record mumal kan neih theihna tura sawrkarin hma a lakna hrang hrang te, DILRMP 
hmalakna te, chhiah, land revenue tax chungchang te stamp registration chungchang te an 
rawn nei a kan react kim thei lo ang a.  
 

Chutihlai chuan thawktu kan indaih thei lo a, tunah hian Surveyor pawh post tam tak 
a ruak a ni. Surveyor Recruitment Rules tunah hian kan siam tha mek a, mithiam zawk BE 
te, JE te, survey lampang a thiamna nei leh subject la te tan a luh ve theihna turin ruahmanna 
kan siam a, kan peih tep tawh a. Chumi kan peihfelah chuan sawrkar lamah thuneitu te kan 
han dil ang a, chungte chu min lo ngaihthlak sak turin an inhuam em em a ni tih kha ka han 
sawi lang duh a. Tin, Surveyor Training Institute hi kan mamawh khawp mai a. 
Hualngohmun-ah sawn kum 2007 khan ram kan nei a, chutihlai chuan enkawl lohin kum 
sawm zet mai kha a lo awm a. Nikum lamah DPR siamin Ministry lamah kan dil a tunah 
hian DPR kha a la inchiah mek a, sanction theih tur a ni nge ni lo hi kan la chiang lo a, 
chutiang chu kan dinhmun a ni.  

Member, Pu Lalrinsanga Ralte, Serlui bialtu MLA zahawm tak sawi ang khan 
Vairengte leh a chhehvel chungchang hi policy matter tak tak a ni a. Sawrkar in khulai ah 
khuan Inhmun lo ram a pek theihna chin chinah chuan pek vek hi kan duhthusam a ni a. 
Zoram pumah hian Inhmun lo ram nei si revenue pass nei lo tam tak an awm hi chhiah kan 
hmuh that loh phah niin kan hria a. Chuvang chuan Vairengte SDO (C) thuthmunah khuan 
Surveyor attached-in emaw indah thei lo em ni tih te pawh kha kan lo enzui ang a. Khulai 
ram khu ram inchuh ani a, dan hrang hrang te a awm avangin uluk taka ngaihtuahna hman 
a ngai a, khulai miten an mamawh zia an rawn thlen fo tawh a, kan lo enzui dawn a ni.  

 
Tin, Member ten an rawn sawi In hmun lo theh tawh, plot chungchangah khan 

Luangmual lamah harsatna kan neih thu kan lo ngaithla a. Luangmual House Site Plan hi 
kum sawm kal taah khan theh a ni a, khutah khuan Pastor te hmun engemaw zat tunah tihfel 
hleihtheih loh a ni khan rawn sawi a. Pu Speaker, mi sawm zet mai kha harsatna a awm 
avangin Mualpui House Site Plan lamah sawnchhuah an ni a, an hming chu tarlang vek lo 
mai i la. In hmun lo ram chungchangah hian, In hmun te kan duh a, enkawl zui leh erawh 
chu kan taima tawk lo a. Chuvang chuan miin ram ruak emaw an lo ti a kum sawm hnih 
sawm thum a vei meuh chuan a hungna te leh a reference te kha a lo bo zo tawh si a, ram 
ruakah an lo ngai a an lo dil leh mai thin si a, kha kha a lo inthuah thin a ni. Engmah vawn 
that kha ni hek lo le. Chutiang te chu ram inthuah awmna chhan te pawh a ni a. Chumi tibo 
tur chuan computerized turin theihtawp chhuahin tan kan han la a. Tin, Luangmual hmun 
Govt. Complex-ah ram, mimalin tam tak an nei a, pass la siam theih siloh chungchang hi 
chu GAD lamin a tul atih angin ruahmanna mawhphurtuin sawrkar hmasa lama lo tih tawh 
avangin helai hi chu nakinah a tul ang zelin an rawn siam mai turah kan han ngai a.  
 

Tin, Member zahawm tak Pu Vanlaltanpuia, Lunglei North bialtu khan armed forces 
te’n land acquisition an han ti a, chumi a han acquire-ah chuan kum 99 kher lo hi tih dan a 
awm lo em ni a ti a. Land lease-ah hian kum 99 thleng bak a pek theih loh a, khang te pawh 
kha kan lo enzui ang a. Tin, Member tam takin kan sawi ‘land ceiling’ chungchang te pawh 
kha ngaituahna kan han nei a, harsatna chi hrang hrang hi a awm ve thin a. Tunah hian 
miharsa zawk ten an fa te zirna emaw, In leh Lo han din ve nan emaw, chumi mai piah 
lamah chuan an chhiat that, inneih leh lungphun nan inhmun hi an ngamtlak zawng te hnena 
bel ching hi kan awm a ni. Chuvang chuan tum loh deuha inhmun lo nei tam deuh hi awm 
theih a ni. Chungte chu hre rengin tunah hian revenue tax pek tur hi a double-in, an neih tam 
dan a zirin kal mai se tiin Land Reforms chuan hma a la chho a. Chungte chu SEDP lama 
mawhphurtu ten an rawn duang a, kan la peih chiah lova, kan hmalak mekna a ni.  
  

Tin, hmun tam takah rambuai a awm a, hei hi a mak khawp mai a. Pastor leh Pastor 
te hian rambuai an nei a, pa leh fa te, chhungkua te, a manganthlak khawp mai a. A nei tam 
ten neih belh zel an duh a, a neilo ten neih an duh bawk si a, chhungkaw tin file hi kan kawl 
mai ni hian a lang a. He thilah hian a thawktute pawh hi an dawhthei thin khawpin ka hria 
a, sawiselna tur lai te chu an awm ang, kan midawrte leh min dawrtute hi kan puinawi ve 
deuh a, thawktu indaihlohna nen. Chulaiah te pawh chuan harsatna te kan tawk ve deuh thin 

a ni. Chuvang chuan In hmun Lo ram dil chungchangah te a process a rei lutuk an tih ang 
chiah te hian kan fimkhur a, dawhkan tam tak, technical lam thlenga paltlang ngai anih 
avangin uluk takin pass hi kan lo ruahman thin a. Chutih lai chuan Settlement Officer hi an 
kawp deuh vek a, thawktute indaihloh vang a ni a, induhsak leh duhsakloh lam ni lovin 
thawktu indaihloh avangin district pakhat, Kolasib ah chauh hian kan kawp lo a ni. Tin, ram 
inthuah a tam em em chhan hi nichinah khan ka sawi tawh a. Tunah chuan ram nei reng 
rengin House Pass a nei ang a, chumi LSC tur chuan in a sak phawt emaw permanent 
structure-a a hung fel phawt hi a tul a ni kan ti a. Chumi anih loh chuan LSC kan process lo 
ang kan ti a ni. Tunhma lama inhmun loram lo nei tawh te zawng zawng pawh hian kan ram 
te hi permanent structure in hung vek ila chu kan harsatna hi a ziaawm deuh awm mang e 
aw kan ti a ni.  
 

Member zahawm tak Pu VL Zaithanzama’n, ‘legal cell din dan a awm lawm ni’ atih 
kha, Revenue department hian court case kan ngah em em a, sang chuang kan nei a ni. 
‘Legal cell’ nilovin ‘dispute cell’ hi kan nei thung a, chutah chuan kan awm deuh mup mup 
reng mai a ni. Kan Revenue Law leh Act te hi Mizo tawnga dah turin tan kan la a, 
notification hrang hrang tepawh Mizo tawngin let zel ila, mipui nawlpuiin an mamawh anih 
avangin theihtawp chhuahin tan kan la mek a ni.  
  

Kan member zahawm tak Pu Zodintluanga Ralte, Thorang bialtuin, ‘Land 
Acquisition tawh enfel loha pass dang lo pek leh hi a awm fo mai’ a tih kha a dik khawp 
mai a. Tunah hian sawrkarin chu chu hria chuan World Bank road, Falkland veng atanga 
Lunglei thlengin tumah pass pek ni tawh rihlo se a ti a. Chumi enfiah hna chu tunah hian 
kalpui mek a ni. Kawng reserved bakah mimal ram acquire tawh kha sawrkarin dan angin 
humhalh ni se kan ti bawk a ni. 
  

Tin, Bawngkawn Brigade hi phase 1 leh 2 a awm a, Phase 2 kha sawrkarin a chingfel 
tawh a, Phase 1 hi a ngaihtuah mek a. In leh lo tam tak a ding tawh a, hei hi a buaithlak 
khawp mai a, ram inthuah a tam bawk nen harsatna namenlo kan tawk a ni. Khang te kha a 
tlangpuia ka react theih ni phawt sela. 
  

Ka sawi leh duh chu Stamp Registration hi uluk leh fimkhur a tul khawp mai a. 
Registration Act, 1908 kan hman hnuaiah hian thubuai nei te kan in register loh chuan court-
ah thiamchan a har hle mai a. Chu chu sawrkar lam pawhin kan sum hmuhna hnar anih 
avangin registration hi tih makmawh a ni tih hi kan inzirtir uar a ngai khawp mai a. Tin, 
Registration Act hi chhiah lakna ngawr ngawr nilovin kan lehkha pawimawhte sawrkar 
vawnthat tira, kan thil neih dan kimchang sawrkar hriat tira dan ang thlapa vawnthat hi he 
Registration Act hian a tum ber a ni tih hi kan hriat tlan a thain ka hria a ni. 
  

Tin, chung bakah chuan Pu Speaker, computerize chungchang hi ka sawi leh ang a. 
NGTRS Software an siam a, NIC Pune lamin min tanpui bawk a. District dang tepawhin 
online registration an tih theihna turin theihtawp chhuahin tan kan la a ni. Kumin chhung 

hian Kolasib, Serchhip, Lunglei, Champhai leh Mamit district-ah te hman anih ve theihna 
turin thawktute indaihlo chung chungin tan kan la mek a ni. Tin, Computerization of Land 
Records, DILRMP a hlawhtlin theihna turin e-ram software min siamsak mek bawk a. Heng 
bakah hian NEC lamin project min rawn sanction dawn niin kan hre bawk a. Hengah hian 
harsatna kan neih pakhat chu, ‘digitized map’ kan tih mai, LSC map nena integrate tur hian 
location code kan mamawh a ni. Central sawrkar duh dan chuan Local Government 
Directory (LCD) zuia pek tur kan ni a, chu chuan cencus location code zui tur alo ni leh a, 
cencus code hi municipal area ward wise a pek a ni a, municipal ward thenkhatah chuan 
veng 8 te kan lo awm a, a har em em mai a, a integrate hleithei lo a ni.  

 
Tin, khaw pakhatah VC pathum awmna te alo awm a, khangah khan LAD lam nena 

tangkawpin en ho ila, hma la ho ang u kan ti a. Chutiang chuan theihtawp chhuahin tan kan 
la a. Tum anga kan kal tluan chuan Land records leh document registration system, NGDRS 
kan tih hi inthlunzawmin sales deed, conveyance deed leh chi dang register fel rualin LSC 
hmingthlak pawh automatic ang deuha awlsam taka tih theih kha kan beisei deuh a ni. 
Chutiang chuan he department hi department thang zel leh mitin mamawh anih avangin 
theihtawp chhuaha kan hriatloh te min zirtira, thurawn min pe zel turin member zahawm tak 
tak te ka sawm che u a ni.  
   

Kan tih fel tawk loh te pawh tam tak a awm ang, vui vaina te pawh kan dawng nasa 
a ni. Amaherawhchu, mihring kan ni a, dawhthei taka thawktu indaihlo karah pawh kan tih 
kha angai thin a. Chungah te chuan theihtawp chhuaha min tawiawma, min finchhuah zel 
turin kan insawm a ni.  
  

Tin, ka Demand No.26, Information & Public Relation hi, kha, fakna tawngkam te 
kan han dawng a, keimahni a nilo a, thawktute inpekna leh thahnem ngaihna vang a ni a. 
Chutah chuan, ni e, Pu Speaker, he Information & Public Relation-hi department te tak te 
si, department pawimawh tak mai a ni a. Chutah chuan, Member zahawm tak tak te 
sawmpahnih laiin thahnem ngai takin thurawn te in han thlen a, a lawmawm ka ti a. Tunlaiah 
technology alo sang a, social media-te alo chak a, chungah pawh chuan Zoram-in hma kan 
sawn theihna turin theihtawp chhuahin tan kan han la a. Chungah te chuan sawrkar 
thuchhuak a awm loh chuan mipuiin kan ring talo a. Mipuiin sawrkar kan rin zia leh kan 
tawiawm that zia a rawn lang a. Website, twitter leh facebook leh instagram hmangin nitin 
chanchinthar, covid mai piah lamah sawrkar hmalakna hrang hrang te finfiah ngam puanzar 
alo ni ta thin a ni. Chuvang chuan, a thawktute thahnem an ngai a, inzir zel tur kan ni a, 
chungah te pawh chuan thawktute’n theihtawp chhuahin tan an la a. Tunah hianin post kan 
indaih lova, thawktu kan indaih lova, district thar 3-ah pawh hian kan la inbun fel hlei thei 
lo a, amaherawhchu, theihtawp chhuahin mipui rawng kan bawl a ni.  
 

Tin, chanchinbu te nena kan inzar zawm a, zoram dung leh vangah thuthar puangzar 
tu kan nih avang hianin journalist-te nena pheikhai rual taka kal tlang kan ni a. Chuvang 
chuan, anni te nen a inpawhna tha leh thawhhona tha kan neih theihna turin tan kan la a. 

Advertisement rate-te pawh tunah chuan enthat niin, kum 2013 daih ami tawh kha kan han 
tipung a. Tun dinhmun ah chuan classified advertisement leh display advertisement rate-te 
pawh kan lo tisang ta a, anmahni pawh an lawm viauin ka hria a. He sawrkar-ah hianin Pu 
Speaker, Press tour-te neiin India ram rorelna khawl sang ber Parliament-ah te training an 
zu nei ta hial a, chungah te pawh chuan kan thawhhona thatzia leh inpumkhat zia  
alangin ka hria a.  
  

Tin, Journalist Welfare Scheme hi kan nei a, journalist hian dam mawh hritlan an 
tawha an bill ve theihna tur te kan han inruahman bawk a. Chutiang chuanin an hmathatna 
chi hrang hrang an pension scheme te pawh hi nei turin kan han inruahman a, tunah hian 
kan final tep a. Amaherawh chu covid hripui leng karah duh angin sawrkar sum dinhmun te 
a that tawk loh avangin kan han inthlahdah deuh a. Hun rei vak loah chuan kan nei leh mai 
turah kan ngai a. Chutiang chuan I & PR Department hian thalai talent nei tha tak tak film 
siam leh lemchan te, lemziak leh thlalak lama tui mite enkawlin, an thiamna tipung turin 
nasa takin, nakin thlenga eizawnna rahbi an neih theihna turin programme chi hrang hrang 
training te, workshop te leh exhibition te a buatsaih thin a ni. Chuvang chuan, covid avanga 
mipui kan punkhawm a remchan loh karah pawh he programme hi online leh virtual hmang 
a neih thin a ni bawk a.  
  

Tin, phai lamah art exhibition leh film festival-ah te pawh department aiawhin kan 
mi leh sate kan tirchhuak bawk a. Tin, Pu Speaker, multi-utility centre ‘Lianchhiari Run’ 
tunah hian a office tur changtlung tak kan sa mek a, nakumah chuan sak zawh kan inbeisei 
bawk a ni.  
  

Pu Speaker, ka Demand No.38, Rural Development Department hi member 23 zetin 
min sawipui a, a lawmawm khawp mai a. Thahnem ngaihna aw ka te, an thahnem ngaihzia 
te, kan hmu a, a lawmawm tak zet zetin ka hria. Hei, ka sawiduh chu, Ni e, dan hi a awm a, 
kan hmalakna chi hrang hrang he demand chhungah hian Pu Speaker, hma pawh kan sawn 
niin ka hria a, nikum lam aiin tun dinhmunah pawh kan budget-a kan sum hmuh te a rawn 
pung a. CSS lamah te kan House Leader zahawm takin, “a chi tur a ni a” a tih ang khan, 
vawiin thleng hian CSS kan neih chi hrang hrangah hian Finance department-ten SMS kan 
pe thei lo cheu han tih hi ala awm reng reng lova, SMS min pek zel avangin tun dinhmun 
thleng thei kan ni. Chuvang chuan, Ni 100 Inhlawhna emaw, BADP central normal sanction 
ang chi te leh additional kan han hmuh chhan te pawh kha, state sawrkar-in sum kan tum ve 
tur min pek avang a ni tih kan hria a, a bik takin kan Finance Minister zahawm tak chungah 
lawmthu ka sawi nghal ni sela. 

 
Hei, MGNRGES hi kan hriat angin mipui nawlpuiin Ni 100 Inhlawhna an ti a. Covid 

hripui leng karah Ni 100 Inhlawhna nikum lamah kan han pe a, tunah pawh hian Ni 100 kan 
han pe leh a. Ni 120 kan han dil a, Pu Speaker, kan hmu mai dawn emaw kan tih lain Ni 120 
atana software kha alo awm reng reng lo mai a. Ni 100 chauh kha a ni a, ti danglam tur khan 
harsatna an neih avangin duh angin kan thleng thei lova, a thlen tur chin maximum kha kan 

thleng tho alawm maw le kan ti a, tunah hian Ni 100 Inhlawhna kan han pe thei ta a. Chutah 
chuan, kuminah hian Empowered Board Committee Meeting kha kar kal ta khan an han nei 
a, Kumthar atana budget te, labour budget te kan han siam a. Chutah chuan, ‘200 lakh 
persons days’ an ti a, Ni 100 ve tho inhlawh theihna tur kha ruahmanna kan dil angin min 
han pe leh a, kan lawm tak zet zet a, mipuiina infrastructure khawchhunga Zun In te, 
kalkawng te, step te leh huan neitute leh tui dahkhawlna chi hrang hrang ang chia kha an 
thawhsak thin a ni. 
 

Chutiang chuan kan hmalakna te pawh thingtlang mipuite’n an chhawr em em a. 
Chulaiah chuan Pu Speaker, Member zahawm tak te khan an rawn sawi a, Ni 100 Inhlawhna 
chungchangah khan material components lam ai khan kan tuipui deuhin ka hria a. 60% kha 
wage component a ni a, 40% kha material component a ni a, chu chu State Employment 
Guarantee Council (SEGC) khan guidelines angin a rel thin a ni. Chu chu thuneitu sang ber 
an ni. Tichuan 27th June, 2017, sawrkar hmasaah khan material components sharing ratio 
hi en that a ngai a ni an ti a. A hmain 90:10 angin kalpui a ni thin a, chutiang chuan an han 
en tha a, wage hi Village Employment Council te kutah a awm tho bawk a, hei hi chu 
ruahmanna fel fai zawk anih theihna turin tiin DEC-ah 40%, BEC-ah 30% leh VEC-ah 30% 
kha an dah a. Chuvang chuan Pu Speaker, kan thutna a zir hian kan sawi deuh mai mai em 
maw ni chu aw a tih theih a. Amaherawhchu, rawtna hrang hrang te kha kan mamawh dan 
a zir zelin kan lo en tha leh ang a. Sawrkar hmasa atanga lo kalpui tawh anih avang khan 
kan la kalpui ve zel a ni tih kha kan hriat tlan atan ka han sawi duh a. 
  

Tin, Job Card hmang hi mi nuai hnih chuang kan awm a, Chung mi ten thla tin ni 14 
vel kan han inhlawh chuan kan ramah sum leh pai tam tak a rawn lut a. Chu chuan kan 
Pathian Ram thawhlawm te, kan khawtuala pawisa vir vel a rawn ti pung a, chu chu kan lo 
chhawr tangkai hle mai a. Chuvang chuan covid hrileng karah pawh harsatna leh 
chhuanchham awm lova kan awmtheih chhan pakhat ni te pawhin kan hria a, kan lawm 
takzet a ni. Tin, heng MGNREGS hnuaiah hian Lei dawh that te, huan nghet siam te, tui 
lakna siam sak te a ni a. Community Hall hi dan ang tak chuan a phal lova, eng tin emawa 
siam danglamin heta tang hian kan han repair a, on-going ang tea kal turin kan han ruahman 
a. Khawtlangin kan mamawh si, tel silo ang kha kan mamawhna phuhruk thei tur khan kan 
siam rem a, chung te chu ka han tarlang duh bawk a. 
  

Tin, member tam takin thahnemngai takin silpaulin leh rangva sem chungchang kha 
an rawn sawi thin a. Kan House Leader zahawm takin min ruahman angin rangva kha 
member tin ten kan han nei den den a, chutih lai chuan rikrum chhiat tawhah hian MLA ten 
kut ruak ringawta chhiatna hmun va thlen hi a hrehawm em em mai a. Chumi atan chuan 
tlem kan nei kan tih tawh kha, khangah te khan a tangkai em em a. Tunah hian a leina tur 
Finance Department-ah kan han dil a, pawisa awm remchan dan kan lo enzui ang e an ti a, 
chutiang chuan thahnemngaihna chang kan House Leader pawhin a hria a, chung te chu kan 
ni a. Tin, chubakah Ministry lamah khuan kan zuk dil a, tunah hian a status ka hriat 
hnuhnung berah 80% vel chu beiseina kan nei e an ti a. Chuti anih chuan, chutiang lam te 
pawh chu Ministry lamin min rawn pe thei a nih chuan, khang ang malsawmna kha kan 

dawng tlang dial dial turah ka ngai a. Tin, Silpaulin hi kan mamawh khawp mai a, a tul ang 
zelin sawrkarin a ngaihtuah zel turah kan ngai a. 
  

Tin, ‘PMAY Gramin’ kan ti a, mi retheite In sakna kan tih mai, ‘Housing For All’ 
hi hmalakna zingah a pawimawh khawp mai a. Kan hriat angin, central sawrkar 
ruahmannain Socio Economic Caste Census (SECC), 2011 data hmanga tih kha a ni a. 
Chulaiah chuan a buaithlak em em mai a, AwaasSoft-ah khan beneficiaries te an han thun 
ta a, chuta an thun tawh kha chu kan thlak leh hleithei tawh thin lova, thlak kan duh viau 
mai a. Amaherawhchu, Member zahawm tak Pu BD Chakma pawhin, ‘sawrkar hnathawk 
pawh an awm, officer nupuite pawh an awm’ atih kha a dik mai thei a. Kan hun hma thil 
anih avangin kha kha chu kan hriatpui chiah lova. Chuvang chuan khang ang harsatna kha 
han thlak leh duh dawn pawhin auto-generated ang kha a ni a. (Pu BD CHAKMA: Pu 
Speaker, i phalna in. Hei hi hmanah pawh a awm tawh a, tunah pawh a la awm zel a. 
Hetiang ang selection dik lo kha PMAY grant-in job card lem nuai bo dan hi a awm em ka 
ti a, hetiang khawte takteah pawh job card lem chhungkaw 16 an awm a, hetiang hi Mizoram 
chhungah tam tak a awm ang tih ka ring a. Hei hi chu control a ngai a ni, cancer natna ang 
a ni tawh, Pu Speaker.) 
  

Ni e, Pu Speaker, tunah hian Mizoram-ah ‘permanent wait list’ chhungkua 13,530 
leh AWAAS Plus-ah chhungkua 23,016 In sakna tur ruahmanna awm mek a. Helaiah hian 
kan AWAASSoft ah hian alo awmsate kha thlak kan duh a, vawi eng emaw zat zuk kalin 
kan zuk dawr a, kan hlawhchham a ni. Kan Chief Minister zahawm tak ngei pawh hian DO 
letter a ziak a, thlak theih tawh loh an ti si, regional workshop pawh Aizawl-ah kan thleng 
a, a khawihtute ngei pawh an lo kal a, kan han dil thin a, a beidawnthlak khawp mai a. In 
kalpui phawt ang a, July thla velah chuan in kal zawh theih chuan AWAASPlus-ah kan lut 
thei ang an ti a. Chuvang chuan lungawi lo deuh chungin kan lungawi kha a ngai a ni. Thlak 
chu kan duh khawp mai, a hrehawm kan ti khawp mai a, thlak theitu kan ni si lo a, an phal 
bawk si lo a. Khalai kha auto-generated ang khan a rawn chhuak a ni. 
  

Chuvang chuan, helaiah hian 130,000 zel pek an ni a, a bik takin Lawngtlai District 
lamah hian kan la thahnem deuh hlek a, chu lai chu kan lo enzui zel ang a. Tunah hian target 
hi Lawngtlai District bikah hian 6,376 a ni a, In sak zawh tawh hi 1,358 niin heng hi 31st 
July (kan CLP leader birthday) ah hian zo fel turah kan inngai nghe nghe a ni. 
  

Chutiang ang chuan a bak kha kan chhunzawm ang a, AWAAS Plus kan chhunzawm 
zel ang a, chumi kan zawh hunah a tharah kan lut thei dawn chauh mai a, thlak danglam 
ngawt theih kha anih tawh loh avangin a manganthlak kan ti ve khawp mai a, thlak tur hian 
keimahni lam side atang pawhin nawrna hi kan dawng nasa a, a theih miau si lo a harsatna 
kan tawk nasa a ni. 
  

Tin, SPMRM chungchanga ‘Rurban’ kan tih hi Shyama Prasad Mukherji Rurban 
Mission a ni a. 2016-2017 atang khan India ram chhungah kalpui a ni a, cluster 4 kan nei a, 
chutah chuan Thingsulthliah, Aibawk, Khawzawl leh East Lungdar-ah te kan han kalpui a, 

hmasawnna chi hrang hrang kan han nei a. Pu Speaker, he House zahawm taka ka han sawi 
duh chu tunhma khan Sialsir parliament kha a lar em mai thin a, nikum hmasa khan ka han 
kal a, an an rorelna hmun chu school kha a lo ni a, Rurban atang hian sa tha ang u kan ti a, 
nuai 40 kan sanction a, a satu tur pawh kan thlang fel a. A chhan chu thangthar zel ten kan 
mi hmasate, kan politician hmasate sulhnu leh an thil tihdan, ‘heritage’ hmun anih avang 
khan kan ngaipawimawh a, Rurban atang hian hma kan han la bawk a ni.  
 

Chutiang chuan DRDA hi pariat (8) tun dinhmunah kan nei a, amaherawhchu 
District thar pathumah hian sawrkar sum harsatna karah DRDA-ah hian thawktu lakbelh 
loin tihdan kawng a awm lo em ni kan han ti a, kan han indap kual a. Vanneihthlak takin 
DRDA thawk mek absorb tur 91 kha min phalsak hlauh mai a, Covid hri len hma khan. 
Chung mite chu dah nghetin District thar 3-ah DRDA project Director office hi 1st April 
atanga function turin kan inruahman a, chuti tur chuan ngaihtuahna kan han hmang bawk a 
ni. Sawrkar sum a hek lo ang a, kan awm ang ang hian kan inruahman thei turah kan han 
inngai bawk a ni. 
  

Pu Speaker, Mizoram State Rural Livelihood Mission (MZSRLM) hian hmalakna 
chi hrang hrang a nei a, chutah chuan Govt. of India hnuai thingtlang retheihna umbo 
kawngah hnathawk mektute an ni a. Chutiang chuan keiniah pawh 2013 April thla atang 
khan bul tannin district 11-ah hma kan la mek bawk a. ‘Self-Help Group’ kan tih hi 7,662 
zet mai kan nei a, chhungkua 62,575 an tel a.  
  

Tin, Village Organization (VO) hi 478 kan nei a, Bank loan nuai 3,400/- zet mai kan 
dawng tawh a. Chutiang chuan anmahni in vawk vulh te, ran vulh leh thil chi hrang hranga 
anmahniin eizawnna an lo neiha, lei rem an lo rah ve theihna tur te leh kuhva hnah hmang 
ten Bilkhawthlir lamah te, kan ngaihthlak tawh ang khan plate, chaw eina tur ang chi te, 
plate chi hrang hrang thil eina tur chi te pawh kha an siam a, an lawmawm khawp mai a. 
Chuta a bik taka kan sawi lan duh chu DAY-NRLM, Ministry of Rural Development 
buatsaih, India rama Self Help Group leh Village Organization che tha te, National Award 
to Best Performing Self help Group and VOs for the year 2018-19 sem chhuahna hun Delhi-
ah March 8, 2020 khan virtual mode-in neih a ni a. Keini zingah pawh Best Performing Self 
Help Group kha Gilead Self Help Group, Kawrthah South, Zawlnuam RD Block chhung 
ami ten an dawng a, hei hian pawisa fai cheng nuai 1 a keng tel a ni. Tin, Best Performing 
VO kan ti leh a, chu chu VO, Tuipang D-I, Tuipang RD Block chhunga mi ten dawngin, 
cheng nuai 2 (pawisa fai) award bakah hian a keng tel a ni. Heng zawng zawng hi a thawktu 
te leh Self Help Group ten kan ram leh hnam tan te, anmahni an dam khawchhuah nan te 
thahnemngai takin an thawk zel a. Chutiang chuan member ten anmahni tharchhuah ngei ei 
tur tha an neih theih nan chuktuah huan siam kawngah te kan inzirtir a. Tunhnai lawkah 
pawh Lengkhua-ah hma lak niin Self Help Group ten aieng an her a, tin, hmarcha te her 
dipin pawn lama thawnchhuah theih turin MoU te pawh kan sign nghe nghe a ni. 
  

Tin, heng bakah hian ‘Start-up Village Entrepreneur Programme’ kan ti a, mi harsa 
zawk ten sumdawnna bul an tan theihna turin project chi hrang hrang kan kal pui bawk a. 

Khang te pawh kha hma chak takin kan kalpui theihna chhan chu mipui ten sawrkar 
hmalakna he Covid hri leng karah hian an tawiawmna kan hmuh avangin kan lawm hle 
bawk a ni. Chutiang chuan MZSRM hnuaiah financial inclusion te kan han ti a, DDUGKY 
hnuaiah phei chuan thalai training kan pek tawh 748 zet mai kha an awm a. Tin, thalai hna 
hmuh sak tawh pawh 447 zet kan han nei te pawh kha kan lawm hle a ni.  
 

Tin, kan ngaihthlak tawh ang khan Border Area Development Programme (BADP) 
hnuaia pawisa hi Ministry of Home Affairs atanga lo kal a ni a. Tun hnaiah kum tin kan 
hmuh hi a tlahniam hret hret emaw chu aw tih theih a ni a. Chutih lai chuan nikum ti mai 
ila, (tun kum kal mek) ah hian additional kan hmu hlauh mai a, Ladakh nen kan hmuin kan 
hria a. Khulaiah presentation te zuk tiin Ministry hrang hranga Secretary rual ho kha 
selection Board-ah khan an thu a, kan mamawhnate hriain min rawn sanction a, kan lawm 
takzet a. Chungah te chuan infrastructure chi hrang hrang Health leh Education-ah te, Sports 
Sector-ah te chutiang chuan hma lakna tur kan chhawp a. Helaia ka sawi duh chu, he BADP 
hi District Level Committee hi DC Chairman-na hnuaiah din a ni a, Chutah chuan MLA 
concern BADP area a mi te kha an tel vek a. Chuvang chuan, khalaiah khan chu mite chu 
hna rawn chhawpchhuaktu, ruahmantu an nih avang hian kan MLA zahawm tak tak te 
helaiah hian in active leh zual a ngaiin ka hria a. Chuvang chuan, hna in rawn sawi chi hrang 
hrang, ‘tih ve theih a ni lo em ni’ in tih pawh kha kei aiin in thu zawk daih a, a titu kha ka 
ni lo va, a lo khaikhawmtu chauh, in rawn chhawpchhuah, State Level a rawn paltlang tawh 
a lo en ve mai chauh kha kan ni a. Kei aia thu zawk in ni tih kha in lo in hre lo deuh a. A 
diltu zawk kha a petu zawk in lo ni daih a, khalai kha chu keimahni kan active tawk loh 
vang te leh kan ngaihsak tawk loh vang te pawh a ni mai thei a. Member zahawm tak Pu C. 
Ngunlianchunga pawh khan kan hun laia kan tih vek a lawm a ti a. Ni e, an hun laia an tih 
veka kha a rawn sawichhuak a, a tha khawp mai a. Khatianga thahnem in ngaihna te kha a 
lawmawm kan ti a.  
 

Tin, chutih lai chuan kan hna zawng zawng te a tha vek bik kan ti lo, mahse 
guidelines fel tak nei kan ni a, kan guidelines ang khan kan han kal lo thei si lo a Pu speaker. 
Guidelines-ah khan heng hna te hi NGO emaw mimal hnena pek theih anih siloh avangin ti 
khan kan han kal naw naw a, chutah chuanin Pu Speaker, i ding lama thut leh i vei lama thut 
khan ngaihdan kha alo inthlak danglam ve deuh a ni. Chutah chuan a workers te kha 
departmental anga thawh vek anih karah khan duhsak bik kha an lo awm thin a, chulaiah 
chuan duhsak bik an lo awm anih pawhin inthik theih vak pawh a ni lo. A chhan chu kan 
MLA fund hmanna zawng zawng hi tu NGO hming emaw kan hmang vek a, kan party 
worker ten an thawk deuh vek a ni, zep thu a cheng lo; NGO kan pek loha chu tute emaw 
kaltlangin kan duhsak zawng kan party mite kan va hlui ve zan mai a, chuvang chuan 
kalphung thar tih te pawh hi kan han enchianga kan ni ve tho mai a. Kan party mite kha kan 
lo pe ve lo thei lo a, chu laiah chuan hei ka bula thu te hian an ti a, ‘sawrkar chanvo ve a ni 
a kan induhsak ve loh in maw le, kan sawrkar chhan te pawh a ni ve bawk a’ an ti a. 
Amaherawhchu a thawh dana kha, ni e, monitoring kha 3rd party monitoring kha kan nei a, 
chung mite chuan min monitor reng a, hna tha lo a awm palh kan hlau em em a, kan hmu 

vek seng lo, kan mit chu in mit kha ni sela, theih tawp chhuahin thahnemngai takin min 
rawn tihpui ula, chu laiah chuan a chhiat lutuk hma khanin siam tha thei turin bill kan pek 
hma tein, tun hnaiah dan angin State Level Implementing Agency kan din a, kan Assembly 
Committee ten min phut nasa bawk a, hun rei tak atang din kan han duh tawh leh ruahmanna 
kal tawh a ni a, chutiang chuan SLIA kha enkawl tu a ni a, nodal officer ten an han enkawl 
bawk a. Khang zawng zawnga hna tha kan neihna tur khan, hna tha kan duh tlang a, kan 
bialah hna tha awm se kan duh vek mai a, chungah chuanin helaiah hian a sawina hmun piah 
lam kan office-ah te emaw, phone te pawhin, engtik lai pawhin in thurawn leh in mi 
finchhuahna kha kan mamawh a, inthlahrung hauh lo turin kan inngenin kan  
insawm duh a ni.  
 
 Chutiang te chu kan ni a, sawitur tam tak a awm a, kan sawi vek seng lo ang a, Pu 
Speaker. RD hnuai NLCPR-ah hian Sports Complex East Lungdar, Khawbung, Aibawk leh 
Saitual-ah te kan han nei a, East Lungdar hi kan hawng fel tawh a, a dang hi kan kalpui mek 
bawk a. Tin, PMKSY kan ti a, kan hmu tawh dawn lo emaw kan tih laiin kan han hmu hlauh 
mai a, chutih laiah chuan he project hi a tawp hrih a, central Ministry lamin an rawn ruahman 
thar leh tur a ni a, tun dinhmunah hi chuan PMKSY hmalakna thar tur hi kan 
nei hrih lo a ni. 
  
 Tin, heng hmalakna chi hrang hrang hi endik turin Social Audit Unit, (SAU) kan ti 
a, chutah chuan Ni 100 Inhlawhna PMKSY te, PMAY Gramin te leh SPMRM te, NSAP 
kan han tih zawng zawngte kha vantlang inkhawm kal tlangin an mahni hmasawnna tur leh 
an tan leh zel dan tura awareness campaign te pea khang hmalakna te kha endik turin SAU 
kan nei a, chutiang chuan hma chhawp tam tak kan nei a ni. Kan hna te a tha tawk em, a tha 
lo em, khang zawng zawng endik tu tur te kha an ni. Tin, SIRD-ah hianin training pein 
hmasawnna tur ram policy alo inthlak a, chung policy-te zirtira, khang chi hrang hrang 
politician te an ni emaw, sawrkar hnathawk an ni emaw chutiang ang chuan thingtlang mipui 
te zirtirna hna kha an kalpui a ni.  
 

PU C. NGUNLIANCHUNGA:  Pu Speaker, khawngaihin a din lai khan ka han zawt 
lawk ang a. PMAY Gramin Lawngtlai District-a 6,000 leh tih awmah khan 1,300 vel thlan 
tawh a ni a, a baka kha SECC, 2011 report anga kal tur a ni a ti a, khatah khan MNF Party 
nih kher a ngai em, a list chhunga awm tur khan? khatiang anih loh chuan tuna an practice, 
MNF nih loh chuan hmuh theih tlat loh, ‘MNF in nih loh chuan kan la lo ang che u,’ tih kha 
he House-ah hian assurance min pe thei em tih kha ka zawt a ni. 
 
PU LALRUATKIMA, MINISTER :  Pu Speaker, a hre sual a ni ang a, thlan tawh 
1358 nilo in, thawh zawh tawh ka ti a ni. 1358 zawh tawh a ni a kan target kha 6376 a ni, 
hmalak mek kha engemaw zat ala awm zawk a ni. Ka tawng kha hriatsual palh awm thei a 
ni a. 
 
PU C. NGUNLIANCHUNGA : Khalai kha ka lo hre fuhlo pawh a ni thei a, engpawh 
nise ala bak thlan tur awm kha waiting list chhunga mi kha a sawi ang khan thlak theih pawh 

a ni lo a, mahse khami waiting list chhunga awmte kha ‘MNF-a in enroll loh chuan kan thun 
lo ang che u,’ tih laia kha nia kan sawi chu.  
 
PU LALRUATKIMA, MINISTER : ……. AWAAS Soft-ah hian auto-generated anih 
avangin engmah kan thlak thei tawh lo a ni. Chuvang chuan khalaiah khan lo sawi lo sawi 
mahse tih ngaihna a awm chuang lo, (Pu C. NGUNLIANCHUNGA : MNF nih kher pawh 
a ngai chuanglo tihna anih chu tiraw?) Sawlaiah sawn politics khelh nan in hmang nasa a, 
MNF nih chuan a tui pawh a hang deuh nge nge ang chu maw le. Chuvang chuan hei, a 
hmul pawh kawlh em em kha chu sawilo ta ila  
 
SPEAKER   : Khalai tak kha Pu Ngun, i hlawhtling em, MNF nih 
ngai leh ngailo lai kha? Minister-in tumah a paih theih tawh loh a tih tawh chuan MNF nih 
kher pawh a ngai lova, waiting list chhungah kha an lut tur a ni mai a, paih theih loh an ni, 
congress pawh nise, BJP pawh nise, ZPM pawh nise, ‘an Right a ni’ tihna a ni a, kan 
Minister khan a sawi chiangin ka hria. (Pu C. NGUNLIANCHUNGA: An mi leh sate 
thup a tum nasa lutuk a)  
 
PU LALRUATKIMA, MINISTER : Pu Speaker, kha, kan tarmit te a inang lova, a 
then a lo fiah lova, thatpui tura kan ngaih kha a lo that vakloh chang te a awm a, thir te kha 
kan lo hmu thing thin bawk a ni.  
 

Pu Speaker, Member tam takin RD Block chungchang hi an sawi a, RD Block hi a 
pawimawh khawp mai a, development kan hmuhna hnar a ni a, sawrkarin a tul ang zelin a 
en dawn a, chungah te chuan hmachhawp chi hrang hrangte pawh kan nei a, khatah khan 
engnge kan dinhmun tur tih kan la hre chiahlo nain ngaihtuahna kan hmang mek a ni tih kha 
Block thar pek chungchangah leh pek zel turah te pawh tih kha ka han sawi ni sela. (Pu 
NIHAR KANTI CHAKMA : Pu Speaker, Minister zahawm takin Tlabungah RD Block min 
pe dawn em tih kha min react thei se ka duh khawp mai.) Pu Speaker, Tlabung kha pek kan 
duh khawp mai a, sawrkar hmasa atang tawh khan tlema dodal kha an awm a ni, va ban hlek 
la i thutna atang khan i banpha maithei a ni. Kha kha kan harsatna kha a ni. (Pu BD 
CHAKMA : Pu Speaker, Pu Nihara bial kha chu dodalna a awm i ti a, mahse keima bialah 
chuan dodalna pakhatmah a awmlo, zero percent objection a ni a, chuvangin Lawngpuighat 
lamah hian a pawimawh khawp mai a, kha kha min lo hriatsak se) Pu Speaker, West Tuipui 
bialtu zahawm tak kha, ni e, khawvel hi ‘give and take’ a ni a, a tih tur te kha a awm ve a 
ni; chu chu han ti ve se chuan pek theih mai turah khan kan dah a, engkim kan peihfel vek 
tawh a ni tih kha kan sawi duh a, ‘kan pe lovang’ kan ti hauh lo a ni (Pu NIHAR KANTI 
CHAKMA: Engnge kan tih tur chu ni ang, Pu Speaker? Bial hmasawnna tur chuan engkim 
kan ti thei a.) Kha, Tuichawng bialtu MLA zahawm tak khan Lawngpuighat-ah min pe thei 
lawm ni a ti a, Additional BDO post, APO hmun kha kan ruahman tawh a, sawlaiah sawn 
village 80 (sawmriat) chuang an awm a, harsatna an tawk nasa a, chungte pawh chu helaiah 
hian thahnem inngaih dan a zirin kan lo en zel dawn a ni tih kha ka sawi duh a ni. 
  



548 
 

Urban chungchangah khan MLA zahawm tak khan, ‘a bik takin ramri area min 
duhsak thei lawm ni’ a ti a, ramri area-a awmte hi duhsak an pawimawh khawp mai a. RD 
Block zawng zawng hi tun dinhmunah hian kan dil a, min pek theih chuan tumah kha dil 
buai ngai lovin kan nei vek dawn a, min pek theih chin tur erawh chu kan hre lova. 
Engpawhnise, ramri BADP neilote kan awm a, kan pawisa hmuh theih dana kha a inan loh 
avangin khangte kha chu kan lo hre zui dawn nia.  
 

Sawi tur tam tak a awm a, Pu Speaker, kan react vek seng lovang a, lawmthu sawina 
te a ni a. Tin, RD Rest House te, Pangzawl-a Tourist Lodge sak te kha MLA zahawm tak 
Pu Vanlaltanpuia, Lunglei North khan a rawn sawi a. Tourist Lodge te kha chu kan sak chi 
a nilo maithei a, amaherawhchu a ti thei tute kan lo sawipui dawn nia. Tin, Community Hall 
mamawhna hi a sang khawp mai a, central lamah 450 lai mai sakna tur kan zuk dil a, mahse 
tun dinhmunah kan bawhzui tha thei si lova, kan beiseina a la thamral rih lova, engnge a 
thlen dawn erawh chu kan la hre lo a ni. Chutiang chuan kan hmalakna chi hrang hrangah 
guidelines mumal taka awm vek a ni a, chumi ang zel chuan kan kalpui a, dan bawhchhiat 
kan hlau em em a, dan chhungah zel kal turin sawrkar a inbuatsaih a ni. 
  

Tin, kan MLA zahawm tak Palak bialtu Pu KT Rokhaw kha, ka sawi duh chu Phura-
ah khan Community Hall kan neilo a ti a, Phura saw kan ngaihtuah a Lei tha a khawchhunga 
dawh turin, Hospital ral leh lamah a awm a Phura lui a luang tlang bawk si a, Sikul a awm 
bawk si a, furah a kal theih si lova, chu lei dawh tur chuan tunah hian hma kan la mek bawk 
a. BADP-ah min thunsak thei lawm ni a ti a, a thuntu zawk kha amah a ni tih kha tunah 
chuan a piangthar tawh ang a, a hre tawh ang a, proposal kha nangmahnin in siam ang a, 
DC-ah in thehlut ang a, chungte chu state level-ah a rawn kal zel dawn a ni.  
 

Chungte chu ka react theih ni mai sela Pu Speaker, a vaia han sawi khan hun a duh 
a, ka department-a la hriat fiah duhte kan awm chuan kan chhinchhiah vek a, remchangah 
ka office-ah kan sawiho zel turah ka ngai a ni. Pu Speaker, ka Department enkawl pathumte- 
 

Demand No Purpose Amount (in ) 

6 Land Revenue & Settlement    30,17,07,000.00 
26 Information & Public Relations 12,13,08,000.00 
38 Rural Development 4,38,45,32,000.00 

TOTAL 4.80,75,47,000.00 
 

House zahawm taka min pass pui turin ka rawn ngen e. Ka lawm e. 
 
SPEAKER   : Awle, Minister zahawm tak Pu Lalruatkima’n a 
Demand No. 6, Land Revenue & Settlement hman tur 30,17,07,000.00 te, Demand No. 26, 
Information & Public Relations hman tur 12,13,08,000.00 leh Demand No. 38, Rural 
Development hman tur 4,38,45,32.000.00, a vaia belhkhawm 4,80,75,47,000.00 hi 

House-ah pass a rawn dil a. ‘Remti’ a piangin ‘remti” ti rawh ule. Remti lo kan awm em? 
Kan awm anih chuan ‘remti lo’ ti ula,.  
 

Awle, tunah chuan Minister zahawm tak Pu Lalruatkima Department chan:  
 

Demand No Purpose Amount (in  ) 

6 Land Revenue & Settlement    30,17,07,000.00 
26 Information & Public Relations 12,13,08,000.00 
38 Rural Development 4,38,45,32,000.00 

TOTAL 4.80,75,47,000.00 
 

House in lungrual takin a passed ta a ni. 
 
PU LALRUATKIMA, MINISTER : Pu Speaker, ka lawm e.  
 
SPEAKER   : Tunah chuan Minister zahawm tak Dr. R. 
Lalthangliana,  a department chana sawihona te rawn wind up sela, tin, sawifiah ngai te 
rawn sawifiah se, tin, House-ah pass rawn dil bawk se.  
 
DR. R. LALTHANGLIANA, MINISTER: Pu Speaker, ka lawm e. Hei, vawiinah 
ka department enkawl, Health & Family Welfare hian sawitu a ngah khawp mai a, Member 
24-in an sawi a, a lawmawm hle mai. Tin, Commerce & Industries-ah hian mi 15-in an sawi 
a, tin, Higher & Technical Education-ah hian mi 14-in discussion-ah hian an sawi bawk a, 
sawihona-ah min tawiawm a ka lawm hle mai.  
 

Kan hriat theuh angin Pu Speaker, December, Ni 15, 2018 kan sawrkar kum kha chu 
chawlhkar hnih bak kan hmang lo a, Christmas leh Kumthar tein min tibuai a, sawrkar ang 
tak kha chuan kum 2019 atangin kan kalin ka ngai deuh a. Chutih lai mek chuan kum khat 
emaw chiah kan han kal a, kan hre vek a, nikum kumtirah Covid-in min han chim buai ta a, 
chu chuan harsatna tam tak min siam a, vawiina ka wind up-na ah pawh hian achievement 
lian tham han sawi tur kan Minister-te pawhin kan neilo deuh hlek anih pawhin ram mipuite 
leh kan House Member zahawm tak takte kan inhriatthiam a tulna lai a awmin ka hria a, chu 
chu thuhma ang deuhhlekin ka sawi hmasa duh a ni. Chu chu nilo se, “kum 2 in sawrkar 
tawh a lawm, a chievement eng te nge” tih te awmlo turah ngai ta ila. Chutih lai mek chuan, 
sawi ang khan kumkhat chhung tawp mai kha duh angin hna a thawh theih lova, chu chuan 
tlemin min ti khaihlak a ni tih kha kan sawi duh a ni.  
  

A hmasaberin ka department hi tlema han lian deuh hlek, a lian han tih ai mah hian 
Health & Family Welfare hian a keng tam em em mai a, peng a ngah a. Directorate kan han 
tih ang chi ringawt pawh hi pariat bawr vel a awm hrim hrim mai a. Chung zingah chuan 
Directorate Health & Services a awm a, DH&ME, hospital enkawltu a lo awm leh a lian tak 

mai. Tin, chutih mek lai chuan, Food & Drugs Administration peng chi dang deuh an la 
awm a. Tin, hetah DH&ME bakah ZMC kan lo nei leh a. Tin, National Health Mission 
(NHM)  lian tak mai, thawktu pawh sanghnih dawn lai mai a lo awm leh a. Tin, Ayush 
Directorate kan han din leh a, chutiang chuan Healthcare lian tak mai kan kalpui a. Tin, heng 
bakah hian Cancer Directorate tih tluk lian takin kan han kal chho bawk a. Chung lo pawh 
chu MSACS kan han tih ang chi a peng hrang lian tak mai a han awm leh a Chutiang chuan 
peng neuh neuh pariat vel a awm hrim hrim mai a. Chung chuan harsatna tam tak kan 
hmalaknaah pawh hian an siam ve a, harsatna kan tih aimah khan hmalak chak a harsa ve 
duh khawp mai tih kha ka sawi duh a ni. 
  

A hmasa berin Pu Speaker, lawmthu sawi tur tam tak a awm a, a bik takin vawiina 
ka Department enkawlte min han sawipui tute zawng zawng chungah lawmthu kan sawi 
hmasa a. Health hi a pawimawh khawp mai a, Dr. Billy Graham-a hian statement a siam a 
awm a, chu a statement siamah chuan, “When wealth is lost, nothing is lost; when health is 
lost, something is lost” a ti a. “Kan hausakna zawng zawng leh kan fin, remhriatna te kan 
hlauh anih pawhin, kan la hlauh tak tak lo” a ti a. Amaherawhchu, “When health is lost, 
something is lost” a ti ta a ni. “eng emaw chen chu kan hloh tawh” a ti a, a dik em em mai 
a. “When character is lost, all is lost” a ti a, a dik khawp mai. Chuvang chuan, eng ang 
pawhin khawvelah hian hausain development-ah neinung eng ang mah ila, kan hriselna a 
that loh chuan eng tihna mah a ni lo tih hi a chiang em em mai a. Mi hausa ber pawh stroke 
avangin, vaibelchhe tam tak nei mahse zan khat thil thuah a nunna kha tawp ta se awmzia a 
nei lo tih hi a chiang em em a ni. Health hi Department pawimawh tak mai a ni tih hi 
vawiinah hian ka sawi lang duh hrim hrim a ni.  
 

Covid chungchangah hian lawmthu tam tak sawi tur vawiinah ka nei a. Kan 
thawhhona a tha em em mai a, kan MLA zawng zawng, opposition tumah kan bang lo, kan 
thawk tha tawp a ni. Kan Chief Minister-in hneh tak maiin min khai a, Mizoram-a pawl 
awm zawng zawng kohhran pawl te, NGO te, kan task force leh kan volunteer te, Health 
Department mai a ni lo Mizoram-a Department zawng zawngte kan Chief Secretary 
kaihhruaina hnuaiah mimal, chhungkua leh pawlho angin kan thawk ho a, sum leh pai tam 
tak CM Relief Fund-ah leh kawng dangin kan hmu a ni. Heng zawng zawng hi a ropui tak 
zet a. Chumi piah lamah chunglam Pathian hnenah nasa takin kan tawngtai a, mimal, 
chhungkua leh pawlho tawngtaina chu Pathianin a chhang a ni tih hi vawiinah hian a chiang 
em em mai a. Chuvang chuan, kan chhuan ber tur hi Pathian ni rawh se tih hi ka rilrua lian 
em em a ni. Amaherawhchu, Pathian malsawmna hmu tlak turin kan Chief Minister pawhin 
theihtawp min chhuahpui a, hriatthiamna tinrengin min hrethiam a, department thenkhat 
sum te pawh kawng leh lamah chuan tawrh phah thei tur khawpin Covid kan dona kawngah 
hian kan Chief Minister hian nasa takin hma min lakpui a. Kan Finance Department-in 
hriatthiamna tinrengin min hrethiam a, Planning Department leh Department dang zawng 
zawngte pawhin hriatthiamna tinrenga hrethiamin kan hmachhawn tlang hi Pathianin 
vawiinah hian a hlawhtlinna min hmuh tir a ni tih hi ka sawi duh a ni.  

Nikum Covid kan hmel hriat tan tirh veleh khan mihring ngaihtuahnaah chuan 
keipawh ka zam ve deuh a ni. Khawvel ram ropui ber, health infrastructure-a tha, mithiam 
neihna ram pawh Covid chuan a timualpho a, a tlawm niin ka hria a. Chutih lai chuan keini 
kum khat chiah kan han sawrkar a, hospital tha kan la din lo a, doctor tha kan la la hman lo 
a, medical mi thaa kan ngaihte la thei miah lovin kan la awm a, kan inrin hma hauhin hetiang 
hian thil a lo thleng thut a, kan thiam ang angin kan Chief minister hovin hma lak a ni a. 
India ramah Airport screening ti hmasa ber kan han ni a, tin international border check point 
awm zawng zawng, rawn luh theihna zawng zawnga duty siam hmasa ber kan nih bakah 
State dang nena kan inkalpawhna pawh screening ti hmasa ber kha kan ni a.  

 
Chumai a ni lova, India ramin national lockdown a puan hmain a puang hmasa ber 

Mizoram hi total lockdown kha kan ni a, chumi hnua kan thawh dan zawng zawng chu 
vawiinah hian sawi sen a ni lo a, a ropui lutuk a. Pathian hian kawng tam takin min pawt 
khawm a, Mizoram ang reng renga thawhhona tha hi khawvel hmundangah hian a awm ka 
ring lo a ni. September thla kha chuan ka mangang ve deuh hlek a, a chhan chu positive case 
1,006 kan nei a, October thla kan han kai a, Ministry of Health & Family Welfare-a kan 
mithiamte’n min rawn sawi thaih a, (ka han ti teh ang) warning min rawn pe a, “December 
thla a lo thlen chuan nasa takin Mizoram pawh hi khua a vawh lai a ni dawn a, in pung dawn 
a, a tlem berah 5,000 in ni dawn a ni” min han ti mai chuh, ka han ngaihtuah thin a, khami 
va hmachhawn kha a huphurhawm a ni. Amaherawhchu, nasa takin a ram mipuiin tan kan 
la a, kan tawngtai bawk a, “December-ah 5,000 chuang in ni dawn e” an tih lai khan a thleng 
dik ta lo a, 369 chiah kan ni ta a ni. January thla kan han hmang liam leh chiah a, kan pung 
dawn emaw kan tih laiin 100 chang chang case kan han nei ta a.  

 
Vawiinah erawh chuan Pu Speaker, a han lawmawm zia hi, tlai dar 4 khan active 

case 9 chiah kan nei ta a, nunna hlu tak chan 10 kan nei a. Chutih mek lai chuan India 
hmarchhak State chauh hi han sawi ta ila, 2274-in nunna hlu tak kan chan a, Assam an sang 
filawr lak a, Covid vangin mi 1,082-in nunna an chan a, Tripura-in a dawt a, mi 388-in 
nunna an chan a, Manipur-in 371 nunna an chan a, Meghalaya 4-na niin mi 146 nunna chan 
an awm a, Sikkim ram tereuh te, Mizoram mihring zatve lek awmnaa kan ngaihah mi 133-
in nunna an chan a, Nagaland-ah mi 88, Arunachal-ah mi 56-in nunna an chan laiin Mizoram 
erawh chu Pathian humhimna avang hian mi 10-in nunna hlu tak an chan a, chu pawh chu 
natna benvawn nei, cancer te, kal tha tawh lo te leh natna hrang hranga benvawn nei te an 
ni. A ropui em em a, India ramah hian tun dinhmunah Covid kai tawh zawng zawng nuai 
hlir, nuai 107 niin, nuai 2 dawnin nunna an chan mek a, khawvel pumpui huapin nunna chan 
nuai 30 dawn awmin, a vei tawh nuai hlir, nuai 1182 zet an awm lai a, Pathianin Mizoram 
min hum dan hi ropui ka ti a, vawiinah hian a hmasa berin Covid hi tute pawhin kan sawi a 
nih avangin ka han sawi hmasa duh a ni. 

 
Pahnihnaa ka sawi duh chu, kum 2019 kha nikum hmasa a ni a, nikum kan hman 

liam chiah kha 2020 a ni a, rang taka thil han ti tura ka tih hi an ti dik em aw ka hre lo a, an 
ti dik turah chuan ka ngai a, Health department-ah a titu bikte ka tih tir a, thi kan awm dan 

hi ka chhui tir a, 2019 chhung khan District hospital 11-ah kum 2020 aiin nasa takin, ‘nasa 
tak’ han ti ila, nasa lutuk lo a mahse, kan ziawm zawk ka han ti ang e. Aizawl Civil hospital-
ah 2019 aiin 2020-ah 44 in thi kan tlem a, a figure ka sawi lo ang a, Lunglei Civil Hospital-
ah 40 in thi kan tlem a, a figure ka sawi lo ang a, a hma kum 2019 aiin Siaha District-ah 
chuan 12 thiin kan tam belh ta zawk a, Lawngtlai ah 4 thiin kan tam deuh a, Mamit district-
ah 3 thiin kan tam belh a ni. Tichuan, Kolasib District-ah hian 19, Champhai District-ah 21, 
Serchhip District-ah 34, Hnahthial District-ah 4, chung chu thi kan han tamna kum hmasa 
2019 aiin a ni ta a. Chutih mek lai chuan Saitual District-ah 7 thiin nikum ai khan kan tlem 
a, Khawzawl District-ah 2 in thi kan tlem bawk a. Tin, Falkawn State Referral Hospsital-ah 
nikum hmasa 2019 ai khan nasa takin thi kan tlem a, 149 in thi kan tlem a.  
  

Tichuan, heti zawng hian ka han khaikhawm a, 2019 kum aia Kum 2020 kan hman 
ral chiaha Mizoram District Hospital 11 leh Falkawn Hospital-a thi kan tlemna chu, 161-in 
thi kan tlem a ni. Hei hi kan information atan kan pe ve duh hrim hrim a, hei hi kan sawrkar 
tan pawh vanneih thil ni ve hrim hrimin kan hria a, ka ha tarlang lawk duh a ni.  
  

Tin, chutih mek lai chuan tunlai kan khawvelin kan buaipui em em mai pakhat leh 
chu, kan nun hun chhung ‘average expectation of life’ kan han tih mai hi a ni a, hetah hian 
India hi kan sang lutuk lo a, kan dam chhung hi a rei vak lo a ni. Chutih mek lai chuan 
Mizoram hi, ‘a hmarchhak State’ kan ti mai ang a, figure ka sawi lo ang a, average 
expectation of life, tun dinhmunah Pu Speaker, 2-na kan ni. Northeast State 8 atan hian hei 
hi thil vanneih thlak tak niin ka hria a, ka tarlang ve duh hrim hrim a. A lawmawm khawp 
mai. Chutah chuan, heti zawng hian han sawi leh ta ila. MLA zahawm tak takte thil sawi 
kha min lo hrethiam ula, a mal mala ka chhan che u chuan a rei dawn a, amaherawhchu ka 
lakhawm a, in sawi tam tak Health Clinic mamawhna te, Sub-Center mamawh belh te, tin, 
mi pahnih khatin PHC, Community Health Center-a hlankai te, tin, thawktu Grade-IV te, 
Chowkidar, Nurse, Health Worker leh X-Ray Technician kan mamawh tih ang chi kha ka 
la khawm a, an inang tlang deuh vek a ni. Kha kha min hrethiam tlang ta ula, zaninah hun 
rei lutuk loa hun kan hman nan. A khaikhawmna atan sawi tur ka nei deuh hlek a hmasain 
sawi ka duh a, in sawi tam tak kha ka chhan vek chuan a rei dawn lutuk a, heti zawng hian 
kan sawi mai ang a. Staff indaihlohna chungchang Doctor a ni emaw, Nurse a ni emaw, 
Health Worker a ni emaw, Grade-IV a ni emaw, Lab Technician a ni emaw, a engpawh ni 
se khang zawng zawng kha a kal tluan theihlohna chhan chu, ‘Covid vang hi a ni’ ti zawng 
khan ka sawi ang a. Dik tak chuan kum 2019-ah kan Hon. Chief Minister hoin kan meeting 
a, Health Deparment hian nasa takin post fill up ngai kan nei a ni tih min hriatpui a, thil phal 
takin vaibelchhe 50 chumi atan chuan min buatsaih sak a, amaherawhchu, kan han dah khat 
dawn chiah a Covid-in min nang buai ta a, post 734 (ZMC tiam loh) kan lak mai tur kha kan 
la thei lo a, chumi nghawng chu a ni tih ka sawi duh a ni. Chutih mek lai chuan Health 
Worker indaihlohna Member zahawm tak takin in sawi deuh vek kha a dik a ni, keima bialah 
ngei pawh single-ah mipa a awm a, hmeichhia awm lohna te pawh ka la nei tho a.  

Tin, Sub-Center, Health Worker awm miah lohna pawh khua eng emaw zat ka nei a 
ni. Khang zawng zawnga ka han sawi leh duh chu, Health Worker hi an kaisanna awm chhun 
chu Health Supervisor a ni. A hnuah pawh kaisanna chu a awm tho a, chu chu hun rei tak 
an kai sang lo a, tah chuan nikum hmasa chho velah khan kan innawr kan in nawr a, tah 
chuan (a zat ka sawi thei chiah lo a) Health Worker ni lai senior tawh 160 bawr vel kha 
Health Supervisor-ah an kai ta a, Sub-Center-ah an awm a rem ta lova, Health Supervisor 
awmna tur chu main center a lo ni a, chu chuan resultant vacancy tam tak a siam ta a ni. 
Chulai chu kan hriat kha a ngai a, Health Worker 200 la tura kan lo inbuatsaih kan Chief 
Minister zahawm tak hoa kan lo tih fel vek tawh te, Nurse 155 la tura kan lo ruahman tawh 
vek te Covid avanga a tawp tak avang khan Technician te, Grade-IV te leh thil tam tak kha 
a keng tel a ni. Kha zawng zawng kha vawiinah hian a chawl ta a. Amaherawhchu Pathian 
khawngaihna zarah Covid-in kiam lam a pan ang a, kan lak theih hun a awm turah  
ngai ta ila.  

 
Tin, Health Clinic awm ngei ngei ngai Dampa lam chu ka zuk tlawh a, an lo mamawh 

hle mai, ka hriatpui teuh tawh che u a ni, ziak pawhin in rawn ti tawh a. Khang ho kha kan 
Hon. CM hoin kan sawi tawh a, eng emaw tiin a lumpsum ang zawnga inrawih dan te, a 
khaw mi ngei inrawiha han din dan tur kawng kha ngaihtuahna tunah hian kan ti kal mek a. 
Engpawh ni sela budget te hi han pass ta ila, eng emaw nghawng tha nei turah ngai ta ila ti 
zawng khan ka chhang mai ang che u. Chu chuanin nghawng dang a nei ta a, PHC-ah anih 
dan tur a la ni chiah lo doctor pakhat leh nurse pahnih khat chauh an awm tih zawng zawng 
kha a nghawng ta vek a. District hospital-ah chumi doctor chu kan la nei lo kan han tih ang 
chi, thil in balance lo tak tak pawh kha a nghawng kual vek a ni tih ka han tarlang hmasa 
duh a ni, Health bikah khan. Khati zawng khan kan inchhangah ngai ta mai ila a tha awm 
mang e. Min hrethiam mai ula tiin kan ngen lawk che u a ni.  
 

Chutih mek lai chuan TB hi ka sawi theihnghilh ang tih ka hlau deuh hlek a. TB 
chungchangah hian India ramah hian mi nunna a la hnem khawp mai a. TB tehfung 
(indicator an tih mai) pawimawh deuh deuh pakua a awm a ni, a tha leh thalo kha. Chutah 
chuan Mizoram hi a year-wise-a kan that vena lai a awm a, thi erawh chu kan lo awm viau 
mai a. Kum 2020 khan mi 48-in nunna kan chan a, 2019 khan 56 in nunna kan chan a, chutih 
mek lai chuan kan position that vena chu rate of MDRTB patient-ah hian 72% kan score 
kha kum dang zawng aiin a sang daih mai a. Tin, Total No. of patient examined for TB-ah 
hian nikum kha kan la san ber kum a ni a, kuminah hian nikum kan pha lova kan ti tha 
khawp mai a. Tin, TB patient test for HIV-ah pawh hian kum dang zawng aiin kan la ti tha 
thawkhat viau a, 91% lai kan la score a ni. Khatiang khan criteria neuh neuh ah hian kan la 
ti tha a, chuvang chuan TB chungchang hi Pu Speaker, a pawimawh a, naktuk tuk lehah hian 
kan Hon. CM nen inberawnin, kan Speaker zahawm tak hian keini ho tan pawh awareness 
emaw, education emaw min pe turin ruahmanna min siam sak dawnin ka hria a, ka lawm 
khawp mai a. Hei hi Covid piah lama nasa taka kan beih ve tur a ni tih hi ka han sawi duh 
hrim hrim a ni.  

Tin, hetih rual hian, MSAC hnuaia kan hmalakna ang chi AIDS chungchangah pawh 
hian Mizoram hi kan la chhuanawm lo hle a, tan kan lak a ngai a. Tun hmaa kan Session, 
tun term si a tir lamp khan, helaiah hian theih tawp chhuaha House member-te pawhin tan 
in lo lakna te a awm a, khang zawng zawng kha a ropui ka ti a. Amaherawhchu a la kiam 
tak tak thei lova, helamah pawh hian nasa takin tan kan la ang a. Tin, Healthcare 
chungchangah pawh hian, SEDP Healthcare hi kan CM zahawmtakin hmana kan sawrkar 
lai 2003-2008-a a architect a ni takzet a ni. Kei pawhin ka hriatpui a, state sawrkar khan sum 
neih sa a nei em em bik lo a, mahse kan CM-in pawimawh a ti a, Asian Development Bank 
min dawr sak a, ADB kaltlangin US dollar tam tak kha kan hmu a ni, a tawi zawngin. 
Tichuan rei tak kan sawrkar loh hnuin kan han revised leh a, rang takin SEDP-a kan flagship 
programme anihna angin October Ni 1, 2019 khan launching kan han nei a, Member 
zahawm tak tak ten “cheng nuai 2 chhungkaw khat tana tih hi a tlem deuh mang e, a tha si 
a, nuai 5 nuai 4” tih te pawh kha a tha khawp ang. Amaherawh chu tun dinhmunah chuan 
kan ti theilo maithei a. Engpawnise, tunah hian enrollment hi nasa takin Zawhna leh 
Chhanna-a kan rawn tarlan ang khan, a bikin nikum khan nasa takin enrollment drive kan 
nei a, tunah hian nuai chuang zet enrollemnt kan nei a, hei hi kan hlawkpui viau a ni tih kha 
ka sawi duh a. Hei hian nasa takin MLA zahawm tak takte kan bial tana sum kan lo insenna 
pawh engemaw chen chu min chhawkin ka hria a, nasa leh zualin mahni bial theuhah 
enrollment la ti lote ti turin lo drive ve leh ula tiin ka ngen che u a ni. Thei tawp chhuaha 
kan bial theuha kan tih chuan nasa takin he facility, a thatna hi chhungkuain kan senglut 
dawn a ni. Tam tak chu an damloh chauhin an hrechhuak a, hei hi a diklo a ni. Chuvangin, 
BPL family tan phei chuan a tlem khawp a, cheng 100 in registration atih theih a, non-BPL 
tan cheng 100 a ni a, chungte pawh chu an damloh ngat chuan, ‘ka lo ti ta lo kha chu aw’ 
kan ti ngawih ngawih a. Chuvang chuan helamah hian Member zahawm tak takte hian tan 
la thar leh ta ila tih kha inchahna remchangah ka sawi leh duh a ni. 
 

Sawi tur a tam khawp mai a, Lunglei lama RTCPR chungchang kha, ni e, Member 
zahawm tak Pu Zodintluanga khan a rawn donate a a lawmawm khawp a. Chutih mek lai 
chuan, hei hian ken tam tak a nei lo thei lo va, chu miin a kena chu a thawk tu tur mi 12 - 
19 inkar vel human resources (mihring) kha a ngai a. Tin, a hranpain In kha sak a ngai a, 
Civil hospital building-ah sawn han ti dawn ila a chi bawk si lova. ZMC-a TB Laboratory 
kan neih te chu isolate hmuna awm (completely separate) a ni a. Hei hi kan nei thei tep turah 
pawh kan ngai a. Khawl kan neih hi chutianga dah kawi dah kawiin a awm lova, tunah hian 
him dam takin Lunglei Civil Hhospital Superintendent custody-ah a awm a, tichuan a hmun 
lo en tur hian kan MLA Pu Lawmawma Tochhawng leh Dr. K. Pachunga te kan tih tir a, a 
hmun tur pawh kan hual fel tawh a ni. Amaerawhchu, sak a ngai ang a, mihring a ngai ang 
a, a parts neuh neuh tea sum sen zel tur chu a ni tho a, kan neih theih hun a awm ngei ang 
tih kha beisei ila a tha awm e.  
  

Tichuan, ZMC hi tawi tea ka han sawi duh a, loh theih lohin TB Lab. kha sawrkar 
hmasain an hun laia an lo sak kha a ni a, an hnenah pawh lawmthu ka sawi a ni. Mahse 
khatih hunlai khan Covid kha a hluar a, important case UK atang kan han nei kha chu mipui 

kan chi-ai tak zet a, eng emaw ti kawng zawng takin Kolkata a sample zuk thawn te National 
Lock down a ni a thlawhna a awm lova, Guwahati thlawhna a awm lo a, a tawpah Silchar-
ah eng emaw chen chu sample kan thawn a, a buaithlak em em a ni. Chutih karah chuan kan 
mithiam rualte kan han rawn a, TB Laboratory hman loha awm saw en ni se a remchang 
mai lawm ni tiin kan han entir a, tichuan, kan han en a, a thla te kan han la a, anihna takah 
chuan Pu Speaker, Indian Council of Research, New Delhi te hian a hmunah an rawn ena 
an OK thlap a ngai a. Tichuan khawl kan han run chhin ang a, engkim ‘a tha vek e’ an tih 
loh phei chuan an pe ngai lo reng reng. Mahse vawiin ah ICMR-a hotupa ber Dr. Balrama 
chungah lawmthu sawi a ngaiin ka hria a, India rama a lal ber a ni a, telephone-in kan zuk 
bia a, “Covid anih avangin kan tihsak mai ang che, thla rawn la la a video rawn thawn rawh 
u” a ti a. Tichuan kan zuk thawn a, technology hmangin ralkhat atangin min rawn approved 
a, 10th April, 2020 khan commissioned theihin a awm ta a ni. 
  

Tin, USA atanga chah tih pawh kha, social media hmang hian ‘RTPCR kha khawiah 
nge a awm’ an ti an ti a, 13th July, 2020 khan kan installed daih tawh a, va en rawh se. USA 
ami pawh a ni chiah em ka hre lo va, Bangalore a miten tender an rawn chhang a, USA 
manufacturer te nen tied-up niin chuta tanga chah chu a nih ka ring a. Keini chah direct 
pawh a ni lova, tunah sawn tha takin a function tawh a, RT-PCR sang chuang test theihna 
kha tluang takin a function mek a ni tih kha kan sawi duh a ni. Chuvangin, khalaiah khan 
Pathian khawngaihna zarah harsatna kan tawk lo e, tih kha hre tlang ta ila a thain  
ka hria a ni. 
  

Member zahawm tak tak ten, “TB Lab. saw in hman reng chuan a fel lo ang a” an 
tih kha a dik a ni. Vawiin hi tahrik Ni 10 a ni a, thawhtan hi Ni 15 a ni a, Ni 15-ah hian kan 
tum dan chuan kan TB Lab. Covid tana kan lo hman hawha saw hmang tawh loa insawnna 
tur kan zawng char char a, vanneih thlak takin Health Ministry atangin laboratory 
changkang, a man pawh sang tak VRDPL Lab. kan nei thar dawn a ni tih kha ka puang duh 
a ni. Tichuan thawktu zawng zawng min rawn tum sak vek dawn a, ZMC-ah installation 
kan ti fel vek tawh a, Ni 15-ah kan commission theih loh pawhin a tlai berah Ni 26 hi kan 
target a ni tih kha Pu Speaker, House hi ka hriattir duh a ni. Chumi hnuah chuan tuna TB 
Lab. kan lo hmana saw anih dan tur angin TB-ah hlan chhawn a ni ang a, tih neuh neuh tur 
erawh chu a awm nual ang tih erawh chu hre tlang ila a tha awm e.  
 

Tichuan thil dangah ka han pakai leh lawk ang a. Covid karah thil lawmawm tak tak 
a thleng ve mek tho mai a, kan Chief Minister zahawm takin min tihpuina zarah leh thahnem 
min ngaihpuina zarah, Mizoram-a cancer case kan ngah zia sawi ngai loin a tam a, chuvang 
chuan Kolkata, Vellore, Guwahati, Mumbai leh New Delhi-ah kan inthawn reng mai a, sum 
senso hi a tam em em mai a, chu kan harsatna hre rengin vawiina ruahmanna kan siam chu 
JICA loan funding kan ti mai a, JICA (Japan International Corporation Agency) kan dawr 
a, project lian tak Zemabawk-a Cancer Super-Speciality Hospital din turin vaibelchhe 500 
(nuai hlir nuai 50,000) in kan hlawhtling dawn a, hma kan la thei tur hi a lawmawm khawp 
mai a. He JICA loan hi ‘soft loan’ an ti a loan ah pawh hahdam tak a ni dawn a, kum 30 

chhung rulh tur, 1-2% interest rate niin, hei bakah hian kum 10 grace period a la nei thei 
dawn bawk a ni. Kan CM min kaihhruaina hnuaiah fimkhur taka kalin kan ti thei dawn a, 
400 crore hi central sawrkar, (a tawi zawngin) JICA-in min tum sak ang a, keini lam hian 
State matching share ang deuh khan 100 crore kan ti ve dawn a, vawiin hian kan Finance 
Department kan CM enkawlin engkim mai rem min tihsakna a awm vek tawh a. DPR hi 
tunah hian India rama firm lar tak mai Public Health Foundation Of India (PHFI) hian tlawm 
thei ang ber, nuai 61 sengin min siam sak a, a hmawr kan bawk tep tawh a, DoNER Ministry 
te, Ministry of Health & Family Welfare te, Ministry of External Affairs te a kaltlang vek a 
ngai a, NITI AAYOG a kaltlang a ngai a, khang zawng zawng kaltlang khan approval kan 
nei tawh a ni tih House ka hriattir duh a ni. A lawmawm hle mai.  
 

Chu mai chu a ni lo a, ‘Department of Economic Affairs’ an ti a, Ministry of Finance, 
Govt. of India leh Ministry of Health & Family Welfare remtihnain Mizoram sawrkarin 
technical appraisal in ti dawn nia a rawn ti a. Deptt. of Economic Affairs chuan an hnena 
thehlut turin min ti dawn a, kan buatsaih tawh a, a mawh latu tur engkim tunah hian kan 
peih fel vek tawh a, hun reiloteah tan theih kan chak hle tawh a. Hei hian Mizoram chhunga 
kan zofate chauh nilo, Zoram pawn hmun hrang hranga mite tan a tangkai hle turah kan ngai 
tih hi ka tarlang duh a ni. Chumi rual chuan, kan fund pek ni miah loah Zemabawk-a Cancer 
Hospital kan neih mek leh kan din tur tuna ka sawina hmunah RIPANS a awm a. A 
pawimawh a, North-East huapa India sawrkar rawn dah a ni a. Saw saw anih dan tur ang a 
ni loin kan hria a, kan sawrkar tan tirh velah khan vaibelchhe 480 (nuai 48,000) approval 
2019 khan kan hmu tawh a ni. Amaherawh chu a buaithlakna chu Ministry of Health & 
Family Welfare changtu hi kan inhau nasa khawp mai a, duh angin an che chak lo a, hna lak 
tur tamtak a keng tel a, 150 lai, infrastructure lian tak tak a keng tel a, 100 bedded hospital 
a keng tel a, auditorium a keng tel a, chu mai nilovin post graduate zirna subject 7 a la keng 
tel a, hma an la muang lutuk erawh hi chu ka ti a. Hei pawh hi covid a kiam hi chuan 
nawrpuiin kan nawr leh ang a, sawlai tlang bawr velah saw chuan health infrastructure lian 
tak kan kalpui theiin kan ring.  
 

A dang leha ka sawi duh, Member zahawm tak tak ten thahnem ngaih thilah, ‘AIIMS 
like hospital’ tih kha, AIIMS a ni chiah lo a, hei hi Prime Minister hian he tawngkam hi a 
tihchhuah anih ka ring a, ‘AIIMS like hospital’ hi India ramah a duh tan tiin an rawn pholang 
a. Kan Chief Minister pawh hian a hria a, a hoin kan sawi tawh a, tlem uluk deuha zirchiang 
tur ang chi pawh Health & Family Welfare Board Vice Chairman, Dr Thiamsanga, covid-
ah pawh kan khaipa ber, Medical Operation team leader a ni a, Specialist doctor a ni a, 
Mizoram Govt. Doctor Association te, Indian Medical Association rualte leh mi dang dangte 
nen lo sawi ho ula, lo in rawn ula tiin, inrawn khawmna te neiin report engkim an thehlut 
tawh a. Chu chu vawiina kan kalpui chin a ni a, tih vut vut theih erawh chu a ni lo a. ‘AIIMS 
like Hospital’ an ti mai a, Delhi-ah All India Institute of Medical Sciences kan hria a, 
khutiang ang hawi zawng deuh hospital ni turah ngai ta ila. Hei hi kan chawlhsan lo e ti kha 
he House Member zahawm tak takte hian in lo hriat ka duh a ni. 

Nimin maiah kan Chief Minister hriatthiampuinain COVID chungchangah meeting 
pawimawh deuh kan nei a, thil thar kan han rel chhuak a. Home Minister zahawm tak Pu 
Chama, Dr. Thiamsanga, MOT Chairman te, kan Chief Secretary leh official pawimawh tak 
tak department hrang hranga mite nen meeting pawimawh tak kan nei a, COVID-in kiam 
lam a pan takah chuan kohhran pawl thenkhatte ngaihdan kan la a, MKHC te, kan NGO Co-
ordination hotute leh pawl hrang hrang ngaihdan kan han lakah chuan, inkhawm hi Chawlni 
chhun bakah zanah lamah hian chawlhkar khatah zan hnih tal chu a remchang thei tawh ang 
chu maw tiin kan Chief Minister approval lain remchang kan han siam thar leh ta a. Kawng 
tinrenga kan fimkhur erawh a tul dawn a. Kohhran tam tak hian anmahni hian SoP 
Implementation Committee hi tualchhung kohhran hian an lo nei a, an inenkawl thain a tha 
em em mai a, him takin an kalpui theih pawh kan beisei mek a. Zai chungchangah pawh 
hian kan khap miah lo. Niminah pawh kan han sawi a, hmai tuam chung chuan han zai chhin 
phawt ila te kan han ti a, kan in sum zo ta ngang lo anih chuan phelh tawk te pawh an lo 
awm ang tih chu a hlauhawm viau a. Eng pawh ni se, sawrkar atanga chu te em ema khap 
angin kan kal ngai lo va. Kan committee reng reng hian sawrkar huaihawt committee chu ni 
ngei mah se, a tel te kha kohhran zawng zawng aiawh, NGO Co-ordination aiawh te, nimin 
lamah phei chuan University lam aiawh te, Non-government Hospital Association te pawh 
kan sawm a, MZP leh MZU aiawh te pawh kan sawm a, kan sawm zau khawp mai a, 
chutiang thutlukna chu kan siam a. Zirna In hawn tih chungchangah pawh Education 
Minister, Pu Chhantea khan min han chah tak naa, ‘Kum 10 bawr vel chunglam hi chu a 
theih tawh mai lo em ni’ an han tih pawh kha, niminah khan mumal taka Education Demand 
sawi ni anih vang khan sawihona kan nei hman lo va. Eng pawh ni se, khang te pawh kha 
kan boruak a zirin kan la ngaihtuah thei turah ka han ngai a. Hei hi ka han sawi chhan chu, 
hnathawh theihna tur atan Pathianin boruak tha min siamsak a ni awm mang e aw, te ka ti a 
ni. Sawi dawn chuan a la tam mai a, Health hi chu duh tawk rih mai ila, darkar chanve lawih 
a chang a nih hi. 
  

Commerce lamah hian ka han pakai lawk ang a. Member zahawm tak takte ka rin 
aiin in tui riau mai a, sawihonaah hian mi 15 lai maiin thil tha tak tak in rawn thawh a, a 
lawmawm hle a. Kan sawi tam ber pakhat nia ka hriat tak chu, kan ram hian kan mamawh 
kan economy avang hian ram pawn atang maia thil la luta, ram pawn atang maia innghah hi 
a hun ta lo e. Chuvangin, international border a remchanna hmunah hian border trade emaw, 
border haat emaw hi chak taka kalpui ni se tih hi in duh tlang vekin ka hria a. Border haat 
pawh hi international Border-B, Myanmar leh khitah Zote leh Hnahlan te, Saikhumphai leh 
Thingsai-ah te, hetah Chakhang te khatiang zawng zawngah khan kan han kalpui ta a, 
khawthlang lamah pawh chutiang chuan Silsuri, Marpara, Nunsuri-ah te pawh kan rawn 
kalpui zel dawn a, tunah hian cheng tam vak loa tih mai dan te pawh la awm dawnin kan 
hria a, kan lawm khawp mai a. 
  

Kawrpuichhuah chungchang hi Pu Speaker, ka han sawi lawk duha chu, nang 
pawhin i hriatchian em em kha a ni a, hei hi Memorandum of Settlement, Mizoram approved 
kan tih kha a ni. July Ni 30, 1986-ah Remna leh Muanna a lo awm a, underground 

government leh India sawrkarin a sign-ah khan thil pawimawh tak, ‘Border trade in local 
produced or grown agriculture commodities should be allowed under the scheme to be 
formulated by the Central Govt. subject to international arrangement with the neighboring 
countries’ tih hi a awm a. Chumi dungzui zel chuan vawiinah hian kan CM zahawm tak 
pawh hian kan term hmasa 1998 - 2008 inkara kan sawrkar lai khan chak taka hma min 
lakpuiin, abikin khawchhak lamah phei chuan Zokhawthar khi kan commission hman kha a 
ni a, a lawmawm khawp mai. Kan Chief Minister hmalakna a ni.  

 
Tin, chumai chu a ni lo a, khawthlang lam nena kan insumdawn tawnna atan 

Kawrpuichhuah, Lunglei atang a km 100 bawr vela hla a ni a, sawlai saw kan sawrkar lai 
khan kan Chief Minister hian PWD-a chang a, a ngai pawimawh bawk a, kawngpui double 
lane min laih sak a, amaherawhchu metalling leh black-topping kan ti hman lo a. Hmanni 
lawkah Pu Speaker, nang pawh i va kal a, kei pawh ka va kal a, tunah chuan tha tak a ni, a 
kawng kha, a hnum hlurh mai a, that lai takin ka va kal a. Pu Nihar-a pawh a kal tiraw? 
Hmanni khan kan va kal dun kha. Kan kal hnu khan ka va kal leh a, a hma aiin a tha lehzual 
tawh a ni. Chuvang chuan sawlaiah kan kal hnua ka va kal leh chu kumin kha a ni a, ka sawi 
sual lo ang chu maw. Ka va kal leh lai chuan India sawrkar aiawh Director ka ti mai ang e, 
a tawi zawngin, chungte kan hruai a.  

 
Tin, Custom Officer-te ne kan ni a, hnam dang hi kei ka ring vak thin lo a, mistiri 

rawih te pawh hi, ‘Kar khat kan zuk thang ang’ an tih hian thla khat hnuah hian an rawn 
haw chauh duh khawp mai a, ka hau hrep zel mai a. Khatiang deuh kha a ni ang tih chu ka 
hlau khawp mai a. Kan va kal haw lamah office-ah thingpui in ang, vawiina kan va kalna hi 
i review ang kan ti a, engtikah nge saw saw kan commission theih ang ka ti a, Leipui, 
Bangladesh nena kan dawh tur kha chu metre 660 zeta hla kha a ni a, km chanve aia hla daih 
kha dawh a ngai a, khatiang tur kha chuan a hautak lutuk a, a dawh chhung pawh rei tak a 
ngai dawn a. Amaherawhchu a awlsam zawnga tih dan tur hi ngaihtuah a ngai a ni. 
Chuvangin lei dawh nghak loin rangtaka commission theih dan tur awm se tiin kan innawr 
a, kan inbia a. A sawi dan ka sawi ang a, ka sawi dan ni lo se la aw, “eng tikah nge kan 
commission theih ang a rang thei ang berin” ka ti a, “2023 kum laihawlah chuan a theih 
tawh turah ngai ang” a ti a ni. Hei hi ka sawi a ni lo a nia aw, kha kha a sawi dan chu a nia. 
Mahse lei dawh leh thil engkim fel vek chu a ni lo ang, mahse eng eng emaw ni kan lo tih 
ve tur, Revenue Department-te pawhin active takin min enpui a.  

  
Tin, chubakah thil eng eng emaw tih neuh neuh tur keimahni lamah leh anmahni 

lamah pawh a awm dawn a. Hmanniah pawh Silsuri-ah bialtu MLA Pu Rintluanga te nen 
kan kal a, Saisihchhuah te pawh kan tlawh a, Myanmar boruak erawh chu tlemin tunlai chu 
a nelawm loh deuh a. Tun Inrinni khan lehlang deuhin Zorinpui-ah, Pu Speaker hmanni 
deuha nang leh Minister, tin, MLA te pawhin in va tlawh sup supin ka hria a, chulaiah pawh 
chuan Myanmar ram km 4 kha kan va tlan a, kawng an lai zau khawp mai a. Myanmar ram 
kawng kha India contractor-in a lai daih mai a. A lo zau ang reng khawp mai a, a khu khawp 
mai a kan han kal khan, sawngte pawh rang taka tih theih dan kawng chu awm se a tha ang 

a, mahse Myanmar political boruak hian min phalsak em tih chu kawng dang ni se la. Border 
Haat neuh neuh hi chu reilo te chhunga zawh thuai thuaia tih thuai thuai erawh chu a tul a 
ni. Border Trade leh Border Haat-in a tum ber chu, mi rama an bungbel leh kan neih loh thil 
zuk neih tum rikngawt kha a ni miah lova, a tum ber chu kan ram atangin eng nge kan zuk 
thawn chhuah anga kan zuk hralh chhuah ang, tih kha a tum tur a ni. Chumi atan chuan kan 
inbuatsaih a ngai nasa dawn khawp mai a. Kan tihna tur hmun lam hi Mizoram-a potential 
area kan ti mai a, kan agriculture thlai te, kan horticulture thlai tha tak tak awm theihna tur 
chi te a lo ni a.  

 
Tin, chubakah chuan kan Chief Minister zahawm tak hian nimin zing niin ka hria a, 

min rawn be nawlh mai a, vanneih thlak takin, Covid kan zuk kai ang em ka hre lo a, 
Bangladesh Minister Pu Tipu Munshi-a hian Bangladesh-ah in lo kal zauh thei mai em a ti 
a, kan awl lai, tun session zawhah hian kal te kan han tintuah deuh a, kan Chief Minister 
pawhin, “a tha khawp ang, mau lama kan insumdawn tawnna tur a ni a” a ti a, a dik khawpin 
ka ring a.  
 

Kan Chief Minister hi a CM leh hma si kum 2016 khan Bangladesh-in programme 
lian lutuk an Prime Minister hoa an neih tum khan khawvel ram hrang hrang atang a 
dignitaries an tih mi lian pui pui an zuk sawm khan ka zuk tawiawm ve a. Chutah pawh 
chuan vawiin a kan Chief Minister zahawm tak hi mi tam tak, nuai sawm thum 
kalkhawmnaah Zoram leh Bangladsh insumdawntawnna tur remchang kan neih that zia kha 
a zuk sawi a, rilru pawh a khawih khawp mai a, chungte pawh chu nimin piaha kan inbiak 
khan Commerce Minister kha mithar anih avangin ka zuk hrilh a, an phur ve khawp mai a. 
Kan zuk kal theih chuan eng eng emaw development thar neih ran hi chu tul kan ti khawp 
mai. Mi ram atang ringawt maia thil dawn kan tum te, nichina kan ngaihthlak ang khan, 
thangthar lehkhathiam si hna hmu lo kan tam lutuk ang chi te pawh kha ‘White collar 
occupation’ kan tih, sawrkar hnathawh ringawt ang chi ni lo, kan ramah hian Pathian min 
pek, ram leilung hausakna kan thawhchhuah tur leh kan lakluh turte pawh a ni ang a, 
chutiang chu tam tak a awm a ni tih kha hre ta ila. Chipchiar takin ka sawi lo mai ang e, min 
lo hrethiam mai dawn nia. (Pu K.T. ROKHAW: Pu Speaker, Minister zahawm tak khan min 
lo chhan sak nghal sela, nichina ka sawi Border Haat Chakhang kha 2011-ah khan thlan a 
ni a, kha kha engtin nge sawrkarin hma a lak min lo hrilh nghal sela ka lawm hle ang.) Pu 
Speaker, hlim takin lo awm se hma kan la zel dawn e. (SPEAKER:  I awmloh laiin a sawi 
a, i chhuah lawk hlan khan.) Ni e, ka sawi tawh kha. Member zahawm tak tak te’n in sawi 
ang chi zawng zawng kha kan enfel vek tawh anih avangin khang kha chu kan rawn hma 
zel thei turah kan ngai e.  
  

Tin, Consultative Committee hi koh a thain ka hria a, vawikhat chu ka ko tawh a. 
Nikum chhung khan koh hleihtheih a ni lova, kan koh chuan Pu Speaker, vawiina House-a 
kan sawi tam tak hi sawi ngai lo hian Consultative Committee, kan House member-te awm 
veknaah hian mahni department hmalakna leh thil pawimawh sawina remchang tur kha a 

niin ka hria a. Remchangah kan la ko leh ang a, kan la inhrilhfiah zel turah ngai ila a tha 
awm e.  
  

Commerce & Industries Department-ah hian market sak leh thildang tam tak kan 
sawi kha a dik a. Member zahawm tak Pu Zodintluanga sawi, New Market sak nan cheng 
vaibelchhe 36 sawrkar hmasa hun laia NEDP pawisa an dah tih pawh kha a dik a. Tin, thiah 
siloh chuan a sak theih loh a, thiah dawn khan a pawnga taka an awmna tur ngaihtuah lova 
thiat kan ni miah lova. Commerce & Industries Office building opposite-a zawl laiah te 
rangva te kan chih nawk nawk a, tin, building dang remchang khawi lai laiah emaw te kan 
ti a. Eizawnna nei a sang chuang lai kha kan in accommodate fel thawkhat chuan ka hria a. 
Duhthusam erawh chu a ni miah lo, a tha nghah nan tak taka tih a ni. Modern building, lift 
te nen changkang taka saw market saw siam tur kan ni a, sum ruahman pawh a lian tham a 
ni. Tin, chubakah chuan a bul maiah hian kan Deputy Chief Minister chan lam Smart City 
fund atangin cheng nuai 3,400 man market, twin building ang deuhvin a hmaa New market 
kan thiah tak a lo dinna zawk mahah sawn kan sa leh dawn a ni. 34+36, vaibelchhe 70 vel 
bawr khan sawlaiah sawn market building lian tak mai kha kan din thei dawn a, a lawmawm 
ka ti khawp mai. District ah pawh district lian ber, kan state capital ni bawkah hian 
ruahmanna kan nei mek a ni. ‘Ka bialah pawh a awm lo’ tih te kha, tunah hian uluk takin 
MLA zahawm tak tak ten kan bial chhung theuh ngai pawimawha in rawn sawi kha kan 
ngaihtuah mek a ni tih kha ka sawi duh bawk a ni. 
 
 Pu Speaker, thil pakhat he House-a ka sawi ngai meuh loh hi a awm a, chu chu 
Geology & Mining and Mineral Resources hi. Hei hi Commerce & Industries Department 
te nen a kal khawm a. Tunhma zawng zawng khan sawi hi a hlawhlo khawp mai a, MLA 
zahawm tak tak te an office bul hnaia awm te in awm ta nual a, kan Law Minister pawh hi 
a thenawm lawka awm a ni a, Pu Rintluanga leh kan Agriculture Minister pawh hi a ni a, 
tunah in lo hmelhriat tan a. He department hi pawisa la lut deuh mai a ni a, heti zawng hian 
han sawi ila, nikum 2019-2020 khan sum a lakluhna source chu minor mineral an ti mai a, 
balu, quarry leh khang thilte atang khan a ni ang chu, stone dust kan tih te pawh. Tin, 
chubakah chuan petroleum exploration license atang pawh hian kan lo la a. 2019-20 chhung 
hian cheng nuai 5,23,96,686 lai kan la lut a, tin, tun kum kal mek hi, hei vawiin March a ni 
a, an update vak lo a, February thla thleng khan covid avang khan kumin chu a tam lo deuh 
hlek mai thei a, cheng nuai 4,43,57,099 lai tun dinhmun ah hian kan la lut tawh nghe nghe 
a. Chuvang chuan, anni hi an tangkai tak zet a, oil company-in oil exploration a rawn tih 
dawna eng emaw tih zawng zawngah pawh hian a buaipuitu an rawn nilo thei lo a, an 
pawimawh em em a ni.  
 

Tin, chumai chu a ni lova, ka sawi leh duha chu, leilung lam thil harsatna awm reng 
rengah hian Mizoram sawrkar hian an ni hi kan va dawr lo thei tlat lo, tunah hian Mizoram-
ah hman tur dang kha an awm tlat lo. Entirnan, he directorate hianin AMC huam chhunga 
insa turte AMC lamin a phut anga foundation studies tura a tih angin an thawk a. Tin, nichina 
ka sawi New Market kan sak tur multi-storage building chhawng 6, chhawng 7 ang te kha a 

foundation a tha em tih zawng zawng kha uluk takin khawl hmangin an en a ni. Tin, hriat 
lar em em mai Hunthar lei tlahniam tih te leh hmun hrang hrangah hna hi an thawk nasa em 
em mai a. Tin, heng bakah hian eng eng emaw thil dang alo chhuak ve zel bawk a, kan 
hriatphak leh ngaihtuah phak loh tak tak te a lo thleng a. Hei, nikumah khan kan Power 
Minister bial Rulchawm-ah khan engemaw te kha a thleng a, lei tlahniam, leimin avangin 
Sihphir, Phullen, Champhai, Lunglei leh hmun dang dangah khan an kal chhuak a ni. 
Geologist kan nei tlem si a, tunah hian an hna neih zawng zawng a zatve pawh hi an luah 
meuh lo, chuti khawp chuan tunah hian hnathawktu an mamawh tak zet a. Nikum June, July 
thla velah khan Mizoram khawchhak lamah lir a nghing a, Covid awmlai ni bawk, lirnghing 
bawk kha chu mi kha a delh rit viau a ni. Khangah te pawh khan kan department lam hian 
kan mithiam te, anmahni zinga mi tirin rei tak tak an han cham chilh a. Chutiang chuan 
hnathawh tam tak an nei a ni tih hi he House hian kan hriatpui a thain ka hria a. Chuvang 
chuan, an mamawh neuh neuh ang chia kha chu vawiin niah hian ngaihtuah sak pawh a tul 
ka ti ve khawp mai a. Amaherawhchu, kan boruak azirin kan CM hoin ngaihtuahna kan la 
seng chho zel turah ngai ila a tha awm e.  
 

Mahni bialchhung neuh neuh kan han sawi kha a awm nual mai a, sawhthing 
sawngbawlna tih te, market sak tih te leh Pu L. Thangmawia, MLA zahawm takin a sawi 
kha, ni e, tunlai hi chuan thil kan mamawh hi chu a khawl te nena ngai an ni deuh zel a ti a, 
a dik khawp mai a, kha pawh kha hmalakna kan han kalpui chho thei ta mek a ni ti h te kha 
ka sawi duh bawk a.  
  

Tin, mahni bialchhungah handloom lampang atana hma late in lo awm a. Hei, kan 
Dy. Speaker phei chu, a bial hi rin ai hian a ti thiam riau mai a, khilai Baktawng ah kan han 
kal a, vaibelchhe tak zet kha, a hmalakna te pawh ka han ti ve deuh teh ang, department 
chuan kan tawiawm tak zet a tho a. Mahse, khatiang ngaihtuah chhuak khan a bei nasa hle 
mai a. Tin, Dr. Vanlaltanpuia han sawi, sawlai a bialah handloom a han sawi te pawh kha 
SMS-te kan pe thei turah beisei ta ila, khatiang kan han sawi neuh neuh kha chu a awm teuh 
mai a. Engpawhnisela, min hrethiam ula, chiang lehzual zawka in hriat duh phei chuan office 
lama thingpui inah englai pawhin, ka hman lai a ni hlauh chuan ka sawma che u. Min rawn 
hrilh lawk ula, thingpui tui deuh inpui zel che u ka lo tum ang a, dawhkan kan kilho ang a, 
kan sawiho tlang ang a, fiah lehzualin leh tin, hmalak pawhin awmzia a nei deuh hlekin ka 
ring a ni.  
 
 Chuan, department pakhat pawimawh zet maiah hian han kal leh lawk ila. Higher & 
Technical Education Department a ni a, department pawimawh tak mai, zirna sang ber 
enkawltu kan neih a ni a. Hetah hianin sawitu MLA zahawm tak tak mi 14 lai an ni a. In 
sawi tha hle hlawm a, hei tun term hi ka ngaihtuah thin a, Higher & Technical Education 
changtu nihna zawnah, tun ang reng renga Academician MLA kan ngah hi a awm loin ka 
hria a, College leh University tih vela mi Member 7 lai in lo awm a, ka chhiar sual lo anih 
chuan. Hei, keini hi chu Pu Chama nen kan pension tawh a, mi 5 in la awm a, in rilru hi ala 
chak si a, in ngaihtuahna vir vel hi kan um pha lo ang tih hi ka hlau khawp mai a, a lawmawm 



562 
 
hi ka ti ang reng khawp mai a. Medical Doctor lah hi hei term dang ang lo tak maiin Member 
3 in awmin ka hria a, a lawmawm ang reng riau mai a. House boruak te pawh hi kan CM te, 
kan Dy. CM te min uapna hnuaiah kan discussion reng reng pawh hi a tunlai deuh vahin ka 
hria a, ka lawm khawp mai a. Higher & Technical Education-ah ngat phei chuan nichina an 
han sawi tam tak, an contribution kha a tha tak zetin ka hria a ni. 
  

Pakhatnaa ka sawi duh chu, kum 20 dawn lai Lunglei District lama kan zirna in lian, 
‘Southern MZU Campus’ tih hi kan hlawhtling hlei thei lova. Amaherawhchu, 2019 
Christmas hmain phalna order Ministry of Human Resources Development lam atangin an 
issue a, kan hmu hlauh mai a, a lawmawm khawp mai. Chak taka hmalak kan han tum ta a, 
nikum kum tantirha Vice Chancellor, Mizoram pawh hian kan nei fuhin ka hria a, ka lawm 
khawp mai a, kan VC leh a thawhpuite hian min tuipui em em mai a, a implement tu tur tak 
tak chu anmahni hi an ni. A tak takah chuan Mizoram sawrkar hian sen tur kan nei lutuk 
lova, mahse sen ngai si a awm a ni. A pakhatnaah chuan ram a thlawnin kan pek a ngai a, 
chumi tur chuan bialtu MLA, Dr. Vanlaltanpuia hian theihtawp a chhuah a, Pukpui ramah a 
Land Lease pawh a fel tepin ka ring a. Kan Revenue Minister pawhin min ngaih pawimawh 
sak a, tlema zawng fee han pek ve tur pawh a awm dawn a, chu chu reiloteah min tihfel sak 
thei turah ka ngai ngawt mai a, ka hnunga mi hian. (Thei ang tiraw? A bu nghauh nghauh 
mai.) Min tihfel sak mai thei tur ang khan a awm tawhin ka hre tlat. Chuvang chuan saw 
saw kan issue veleh hma an rawn la nghal ang a, Ministry of Human Resources 
Development-in a campus sak tur te, engkim a develop-na tur ang chi te, a mihring thawk 
turte pawh zawi zawiin an tum tura ngaih a ni a, Mizoram sawrkar sen tur a awm  
em em lo a ni.  
 

Amaherawhchu, tan hma kha kan duh tawh a ni. Chuvang chuan, RUSA pawisa 
vaibelchhe 26, sawrkar hmasain sawlai Kawmzawl-a In a lo sak, Engineering College tura 
a tih kha tunah hian luah tur an awm rih lova. Tin, Engineering College pawh han ti tehreng 
ila zirlai tam tak a awm theih dawn lova. Tin, thil buaithlak deuh chu, Engineering College 
kha a infrastructure chiah kan nei a, staff leh faculty an awm bawk si lova. Tin, kar kal ta 
nge ni zawhna ka dawng tawh a, saw Engineering College saw a panna tur kawng mumal a 
awm miah lo a, black-topping ngai vek, electric leh tui a la thleng miah lo bawk a, khang 
atan khan vaibelchhe 12 bawr vel kan mamawh tur kha a awm a, chu chu kan CM pawhin 
covid hrilen hma deuh khan min phalsak a. Amaherawhchu, han tih dawn tak tak khan 
covid-in harsatna min siamsak a, kan ti thei ta chiah lova. Tun financial year hian tan ngei 
ngei theih kan duh khawp mai a. Kan tan anih chuan khulam pawh an rawn che nghal mai 
thei dawn a, kan tan anih chuan a Main Campus tur tak tak erawh kha chu rei deuh hlek a la 
ni dawn a ni tih kha hre ta ila a that ka ring a. Hei hi infrastructure lian tak mai, Education 
Sector-a kan neih tur a ni tih kha ka han sawi duh a ni. 
  

Tin, a pahnihnaah chuan, Mizoram sawrkar hmalakna chu a ni em em lova, 
amaherawhchu kan intihthu deuh hi a ngai a ni. Kan Vice Chairman, Higher & Technical 
Board pawh hian a vei bawk a, hmanni lawk pawh khan kan zu kal nghe nghe a. NIT kan 

tia, khumi Lengpui-ah khuan ramzau tak an nei a, infrastructure pawh engemaw zat an lo 
din chho tawh a, a hungna vel phei chu an lo peih fel deuh vek tawh a, internal road neuh 
neuh phei chu cement chhun ang chi ECC an tih emaw ni hian an lo ti tawh a. Kan zuk tlawh 
a, an Director te kan koh thla a. Kan han en a, khu khu rang taka implement kan tum dawn 
a, kan sawrkar kut ni vak silo, mahse kan ramchhunga institution pawimawh lutuk tunah 
hian rawn din tur annih avangin kan nawr hmanhmawh khawp mai a. Forest Clearance leh 
thildang tih ngai ang chi pawh kan Secretary pawhin a bik takin hma min lo lak sak mek a. 
Khu khu kan function theih chuan tiin ngaihtuahna thui tak kan seng tawh tih kha vawiinah 
hian ka han sawi duh a ni. 
 

Tin, MLA thenkhat khan a function theih hun tur chungchang an sawi kha, 
ngaihtuahna thuitak tunah hian kan seng tawh tih kha ka sawi duh a ni. Tin, MLA thenkhat 
khanin, “kan zirna kalphung pawh hi kan thlak danglam hlek hlek hi chu a ngai a ni. National 
Scheme Framework ang hawi zawngin vocational training leh profession lam hawi zawnga 
kalin Tourism Industry….” tih te kha an sawi a. Tin, a tul a nih phei chuan Prof. Mawitea 
sawi ang khan community college pawh hi din ni sela, chutah chuan multi-disciplinary thil 
tam tak subject-te pawh kan introduce ang a a tih ang chi hawi zawng pawh kha a tha 
khawpin ka ring a. Engpawh nisela khang zawng zawng kha vawi leh khata tih puat puat 
chi a ni lo ang tih erawh chu ka ring a, ngaihtuahna sen tur tam tak education-ah hian a awm 
ang tih ka ring. 
  

Thil pakhat ka sawi duh chu, ZMC kan han nei anga, kan environment-te pawh hi 
duh ang hian a tha tawk lo te pawh a ni maithei a, kan quarter-te pawh a ni ang a. Tin, kan 
ram leilungte pawh hian tlem hi chuan Shillong hmunte leh India ram hmun dangte hi kan 
campus boruak hrim hrim, kan landscape-te leh kan han chei dante pawh hian a la keng lo 
deuh te pawh a ni maithei a, mahse khalam chu a ni em em lo a, hna tha zawk tih ai mahin 
a awmna ngaia awm reng hlei thei loa hmun danga remchang zawk, chhungkaw thil avang 
te pawh a ni bawk a, hei, kan Dean Prof. Shakunta pawhin min han chhuahsan a, kan ui ve 
khawp mai a, eng emaw hrehawm tia chhuak a ni miah lo thung a, chhungkaw thil a ni. Tul 
thilah hian min chhuahsan ta pahnih pathum vel kan nei a, amaherawhchu rang takin an 
aiawh tur tunah hian la turin hma kan la a. Kan ZMC hi a pawimawh thlawt a ni. Tunah hian 
Mizo Professor pakhat chiah ka sawi sual loh chuan, kan neiin ka hria. Ka ngaihtuah thin a, 
Zoram Medical College-ah hian hnaruak kan nei dawn a, Professor te, Associate Professor 
te, mahse Doctor nih avang khan a dil ngawt theih loh a ni. Kan duhna tur ang chi subject 
department, discipline bik anih loh chuan alak ngawt theih si loh a, chutiang mihring chu 
kan lo nei mang reng reng lo a. Tun Pathianni khan Neuro Doctor pakhat Mizo kan neih 
Aizawl-ah a lo kal hlauh mai a, “bang la, sipai doctor i ni a, ZMC-ah thawk mai rawh” ka ti 
a, ka ui khawp mai a, khulai vela zuk tei tur chuan. Mahse “ka la pension thei lo deuh hlek 
e” a ti a, naupangte kum 40 mi kha Neuro Surgeon a ni, Mizo kan nei tlat lo. Cancer pawh 
hi Super-Special Hospital hi din dawn ta i la, Zofa, leilungfate hi kan awm leh mang dawn 
hian ka hre lo, a buaithlak em em a ni.  

Tin, ‘Cardialogy’ lung lampangah te pawh hian Mizo Super Speciality Doctor hi kan 
awm mang tlat lo, Dr. Loncy a lar em em ringawt mai a, amah kha lo dam lo ve palh ta se 
emaw, lo zin bo ta se kan buai der dawn. Chu vang chuan kan line hi zau zawka kan thlir 
thiama, chu mi hawi zawng deuh hleka education hi kan kalpui loh chuan literacy sang tak 
ni si daihzai lo deuh, ram tana tangkai lo deuh kha kan ni thei dawn hian a lang a. ‘Aircraft 
Engineer’ an ti mai a, hengte pawh hi kan nei miah lo a. Pu Ramhluna Khiangte kan E-in-C 
(retired) fapa Mapuia hi Australia-ah khan a zuk zo ta em ka hre lo a, amaherawhchu 
vanduaithlak takin taksa harsatna avangin hetiang hian a thawk thei ta lo a, kha khan a zuk 
zir a ka lawm khawp a, mahse ti khan damlohna in a tlakbuak ta a. Khatiang ang khan kan 
line theuh hi, pilot pawh hi kut zungtang pangaa chhiar tham hi kan awm lo reng reng Zofate 
zingah hian. Chuvang chuan diversification of speciality kha a ngai a ni, kan thiamna hian 
a daihzai a ngai a ni. A daihzaia, tun kan khawvelin a mamawh ang zela education pawh hi 
kan kalpui theih loh chuan ‘back-lock’ ti mai ila tangkhang, unemployed hna hmu lo tam 
tak, lehkhathiam si a awm theih dawn tlat a ni. Chung zawng zawng chu ngaihtuah tel  
a ngai a ni.  
 

Nichina kan han sawi border trade kan tihna turah pawh hian dik tak chuan far-east 
ram thenkhatah Kuala Lumpur-ah te, Indonesia-ah te dik tak chuan lehkha thiam tak tak 
kawng lehlamah chuan sawrkar office-a thu kher lo hi an tam a ni. Korea rama vawikhat 
kan kal tum phei chuan, 1990 niin ka hria, a rei tawh khawp mai a, MLA ka han nih hlim 
khan, an vawk vulhna hmunah hian min hruai a, India ram atangin mi 32 kan kal a. Vawk 
kha an han ngah khawp mai a, a lian khawp mai a, Mizoram a vawk sum 6 let 4 vela lian a 
ni a. ‘Eng zat nge i neih’ ka ti a, ‘tunlai chu vawk kan hralh tam a, Seoul-ah sing tel kan 
hralh lai a ni a, singkhat chauh ka nei’ a ti a. Vety Doctor kan tih ang hi a ruai tam em em 
mai a, VFA, a chaw pe leh a chiutu a za rual a dah tawp mai a ni. Khatiang hawi zawng 
deuh hlek te pawh khan Mizoram hi kal ve dan a awm em le te ka ti a. Helaia kan thiamna 
sawrkar ringawt maia luh tum si, tangkai tak maia ram tan, chhungkaw tan leh khawtlang 
tana tha tur ngaihtuahnaa kha nichin khan a rawn phawk chhuakin ka hria a, MLA thenkhatte 
rawn sawi khan, ka rilru, ngaihtuahnaah chu chu a lo lut lian khawp mai a. Kawng leh lamah 
chuan kan Hospital pawh hi ka ngaihtuah ka ngaihtuah a, Govt. Hospital, kan Civil Hospital-
ah pawh ICU-ah khum 5 chiah kum kha leh chen kan nei a, a ngaihna a awm tawh lo reng 
reng. Khum 20 tal kan neih a ngai a ni kan ti a, hei, kan nei tep a, a lawmawm  
khawpin ka hria. 
  

Amaherawhchu, thil dang dang tih tur kan Civil Hospital-ah pawh a awm ang a. Tun 
chawlhni khan ka va leng a, Trinity Hospital, Zampuimanga mi saw. An khawl neih enin ka 
han kal kual chu an nei tha khawp mai a, Kolkata-a kan referred hospital thenkhat ka zuk 
tlawh deuh vek tawh ho ai mah mahin an nei tha anih hi maw le ka ti a, ka rin aiin an lo nei 
tha daih mai a. Ka sawi duh zawk chu, tun tuma Covid kan dona chungchangah leh 
Healthcare kan kalpuina chungchangah pawh hian kan Private Hospital te hi kan hman 
tangkai thiam chuan, kan lo in pui tlang ang a, kan in supplement tlang vek dawn hi a lo ni 
a. Chuvang chuan, sawrkar-a expenditure sang tak taka kan invest a, kawng leh lamah chuan 

hetah a private tak maia lo titute kan hlamchhiah kha fel lo deuh hian ka hria a. Hei, tunah 
pawh hian thil lawmawm deuh chu, Govt. College hi kan ngah vak lova, Mizoram Higher 
& Tech. Education Deptt. enkawl lai chu 20 emaw lek kan nei a. Chutih lai chuan, Kohhran 
hrang hrang te pawhin College an lo din thar ve leh ta a, a lawmawm lutuk a, hetiang hi. An 
han din ta a, Synod pawhin an din a, Baptist-in Hatim an din a, ti khan an din zel a. Tin, 
Kohhran ni chiah lo te pawhin khawi khawiah emaw te hian an din ta neuh neuh a, a 
lawmawm khawp mai a. Khatiang zawnga kan that thiam deuh loh chuan sawrkara engkim 
mai tih tir tumna atanga hlawh tama inchhawrna boruak nen chuan tlin loh chin hi kan nei 
dawn tein ka hria a. Chulai chu ka rilruah a lian khawp mai a, Healthcare kan kalpuina 
chungchangah pawh a ni tih kan sawi duh a ni.  
  

Kan Vice Chairman khan a ngai pawimawh em em thin a, chu chu Primary 
Healthcare kha a ti a. Chumi awmzia chu, ‘grass-root level-a healthcare kan kalpuina lai tak 
hi a pawimawh a ni’ a tih kha a dik em em mai a ni. Tunah hian Health & Wellness hi kan 
han lam puat a, a awmzia hi ka sawi lawk duh a. Mizoramah Health Sub-Centre 300 chuang 
kan nei a, chu chu Pathian zarah tluang taka kan ti thei anih chuan 2023 ral hma hian, ‘kan 
bialah a awm ve lo’ lo ti miah lo ula. Health & Wellness Officer, B. Sc (Nursing) awpna 
hnuaiah kan upgrade vek dawn a ni tih hi House ka hriattir duh a ni. A hma leh a hnung chu 
a awm a, ka bialah pawh pakhat chiah a ni a ka la upgrade ve tho a. Chutih laiin Pu 
Thangmawia bialah chuan eng zat nge ni tawh ka hre lo, a awm nual mai thei. Inchuh buai 
lo ila, kan indaih vek ang. Tichuan B. Sc (Nursing) kha kan han post a, kan post mai a ni ta 
lova, Health & Wellness Officer-ah kan designate a ni. ‘Doctor’ tih chu ziah a rem chiah lo 
va, mahse ‘D’ lianpui ni lo, a te chi chuan ‘doctor’ chu a ziah ve theih mai awm mang e aw 
chu ka ti. Thla 6 chhung tawp kha damdawi chawh dan te leh eng emaw minor operation 
leh thildang neuh neuh te pawh kha training kan pe vek a. A hnuah chuan Health & Wellness 
Officer, ‘Sub-Centre awptu turin i qualify ta e’ tiin kan chhuah dawn chauh a ni. Chu chu 
vawiin niah hian eng emaw zat chu kan han ti chho ta a.  
 

Tin, chu mai chu a ni lo va, Ayush pawh hian min rawn supplement, min rawn pui 
dawn a Health & Wellness Officer, doctor phei chu 20 bawr vel emaw kan la a, Health & 
Wellness Ayush lam atangin kan han nei ve leh dawn bawk a, kan han kal chho anih chuan 
sub-centre kha PHC tluk thuak a ni chho fur dawn a ni. Tin, health clinic te pawh a tul anih 
chuan kan CM hoin kan sawi thin a, a lumpsum, fixed rate deuh te pawha peka din mai te 
pawh a tha mai lawm ni tih ngaihtuahna kan seng chho mek a. Engpawh nisela sawrkar kum 
tharah hian kan hma lak dan tur kan la inhriattir turah ngai ila, chutiang chuan hmalakna chi 
hrang hrang, a grass root level thingtlang kil khawr zawka kan tan phawt a ngai a, khawpuia 
kan hospital lian dang hlamchhiah si loin, kawng leh lamah chuan kan hlamchhiah theih 
miah loh chu a awm a ni. Entirnan, Zemabawk-a cancer hemna khum 30 deuh thawa upa 
hman deuh atang khan a chhe tlat mai a, hem tur an tam si a, mangang thlak lutuk a. Chutih 
laiin nikum daih tawha kan CM thil phalnaa a hemna tur khawl lian nuai 1,400-a kan lei kha 
kan install fel thlap tawh a, amaherawhchu han commission dawn tak tak khan ka va en a, 
hmanni phei chu a mak hi ka ti khawp mai a, a ropuiin a danglam khawp mai a, va en ve ula 

ka duh khawp mai. Tuna khawthar saw chu a danglam khawp mai a, hmaa mi nen inang 
tawh lo danglam tak, remote control hmanga vir kual thei anih chu maw le! A danglam 
khawp mai. Sawng te saw kan han nei dawn ta a, kha kha chu kan neih ngei ngei a ngai a 
ni. Khawl lian tham MRI te pawh khawi hospital-ah emaw chuan kan neih te a ngai ngei 
ang, amaherawhchu engkim mai thingtlanga kan neih thei silo lai, mahsela an mahni mil tur 
tawk anga kan ngaihtuah thiam chu a ngai ve bawk si a ni. Vairengte lam pawh kha a 
pawimawh khawp mai, kan hre reng ang maw Pu RS? Khalai kan hriat tur bik kha chu 
helaiah vanneih thlak deuhin kar kal ta khan world Bank atangin cheng nuai 28,000/-in MoU 
kha kan sign fel ta a, a lawmawm khawp mai a. Chu chuan a tum chu sub-centre te, PHC te 
tih changtlunna tur a ni. Hei, sum kan hmu dawn a kan lawm khawp mai a, World Bank 
project atangin, chu chu kan han kalpui ang a kuminah hi chuan, enge maw zat chu nakum 
budget session leh hunah chuan tun ang boruak ngawt hi chu a ni tawh bik lo ang a, te ka ti 
deuh a ni. Pu BD sawi khulai PHC te, Tuipuibari lam te pawh kha a kawng a awm mai ang. 
Amaherawhchu Covid-in min tihbuai avangin hmalak a chak thei lo a, khang health 
infrastructure tur te leh kawng hrang hranga kan hmalakna tur kha sum a lo kal chuan awmze 
neiin kan kal thei turah ka beisei a ni.  
 

Sawi dawn chuan a tam khawp mai a, Pu Speaker, ka duh tawk mai teh ang. Demand 
kan la sawi dawn chauh si a, a tir atanga hun la rei nih kha a inthlahrunawm deuhin ka hria 
a. Vawiina Member zahawm tak tak ten min tuipui a, min veipui a, kawng hrang hrang ka 
department enkawla sawihona hlu tak tak leh tha tak tak in rawn tarlang kha a ropui ka ti 
khawp mai a, in zavaia chunga lawmthu ka sawi a ni.  
 

Tichuan, vawiinah hian heng ka Demand te: - 
 

Demand No. Purpose Amount (in ) 

21 Higher & Technical Education 2,59,03,97,000.00 
24 Health & Family Welfare 6,23,73,62,000.00 
40 Commerce & Industries 78,05,18,000.00 

TOTAL ₹9,60,82,77,000.00 
 

House-in min pass pui turin kan sawmin ka ngen che u a ni.  
 
SPEAKER    : Awle, tunah chuan Minister zahawm tak Dr. R. 
Lalthangliana’n heng a Demand-te:   
 

Demand No. Purpose Amount (in ) 
21 Higher & Technical Education 2,59,03,97,000.00 
24 Health & Family Welfare 6,23,73,62,000.00 
40 Commerce & Industries 78,05,18,000.00 

TOTAL ₹9,60,82,77,000.00 
House pass puina a rawn dil a, remti apiangin, ‘Remti’ ti rawh u le. Remtilo kan 

awm chuan, ‘Remtilo’ ti ula. Remtilo kan awm lo a.  

Tunah chuan Minister zahawm tak Dr. R. Lalthangliana Department enkawl te, a 
vaia belhkhawm 9,60,82,77,000/- chu House-in lungrual takin a pass ta a ni.  

 
DR. R. LALTHANGLIANA, MINISTER : Pu Speaker, ka lawm e. 
 
SPEAKER    : Awle, vawiina kan business chu kan zo leh ta a, kan 
chawl leh rih ang a, naktuk Ni 11.3.2021 (Ningani) chawhma dar 10:30 AM ah kan thu 
khawm leh dawn nia. 
 

Sitting is adjourned (8:27 PM) 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 

 


